ಲಂಕೇಶರ ನಾಟಕಗಳು: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವ ಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ: ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಠಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾ ಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ಲಂಕೇಶರ ನಾಟಕಗಳು’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದು ಕೊಟ್ಟಿರುವ ಡಾ.ಎಸ್‌. ಪ್ರಸಾದಸ್ವಾಮಿ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ.ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನ ಮೂರ್ತಿ ಮತ್ತು ಶ್ರೀ ಕೆ.ಎಲ್‌. ರಾಜಶೇಖರ್ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ.ಎ. ಮುರಿಗೆಪ್ಪ
ಕುಲಪತಿ
ಲಂಕೇಶರ ನಾಟಕಗಳು (೧)
ಲಂಕೇಶರು ೧೯೩೫ ಮಾರ್ಚ್ ೮ ರಂದು ಜನಿಸಿದರು. ತಂದೆ ನಂದಿಬಸಪ್ಪ, ತಾಯಿ ದೇವೀರಮ್ಮ,. ಪಾಳ್ಯದ ಲಂಕೇಶಪ್ಪ ಅವರ ಪೂರ್ಣ ಹೆಸರು. ತಮ್ಮ ಹೆಸರಿನ ವಿಶಿಷ್ಟತೆಯಿಂದಲೇ ಲಂಕೇಶ್‌ ನಾಗರಿಕ ಜಗತ್ತಿನ ಗಮನ ಸೆಳೆದವರು. ಲಂಕೇಶರಂತೆ ಸಮಕಾಲೀನ ಕನ್ನಡ ಸಂಸ್ಕೃತಿಯನ್ನು ಗಾಢವಾಗಿ ಪ್ರಭಾವಿಸಿದರು. ವಿರಳ: ಗುಣ, ಗಾತ್ರ, ವ್ಯಾಪ್ತಿಯ ದೃಷ್ಟಿಯಿಂದ ಲಂಕೇಶರು ಅಪಾರ ಸಾಹಿತ್ಯ ಸೃಷ್ಟಿಸಿ ಅಭೂತಪೂರ್ವ ಲೇಖಕ ಎನಿಸಿದ್ದಾರೆ. ಈ ಕಾಲದ ಬಹುಮುಖ್ಯ ಸಂಸ್ಕೃತಿ ಚಿಂತಕರಾಗಿದ್ದಾರೆ. ನೂರಾರು ಸಣ್ಣಕತೆ, ಮೂರು ಕಾದಂಬರಿ, ವಿಮರ್ಶೆ, ಕವಿತೆ, ಅನುವಾದಗಳ ಮೂಲಕ ಲಂಕೇಶ್‌ ಕನ್ನಡದ ಮಹತ್ವದ ಲೇಖಕರಾಗಿದ್ದಾರೆ.
ಲಂಕೇಶರ ನಾಟಕಗಳ ವಿಶ್ಲೇಷಣೆಗೆ ಮೊದಲು ನಾಟಕಕಾರರಾಗಿ ಅವರು ‘ನಾಟಕದ ಬಗ್ಗೆ ಹೊಂದಿದ್ದ ನಿಲುವು, ತಾತ್ವಿಕತೆ ತಿಳಿಯಲು ಅವರ ಈ ಮಾತು ಸಹಾಯಕವಾಗಬಹುದು.
ನಾಟಕವೆಂದರೆ ಮನಸ್ಸಿಗೆ ಹಿಡಿಯುವಂತೆ ಮಂಡಿಸುವ ಕಲೆ.
‘ನವ್ಯ’ ಎಂದು ನಾನು ಕರೆಯುವಾಗಲೂ ಇದು ಆಗಲೇ ಕಾಲಕ್ಕೆ ಬಂಧಿಯಾಗಿರುವಂತದು ಮತ್ತು ವರ್ತಮಾನದಿಂದ ತನ್ನ ಗುಣವನ್ನು ರೂಪಿಸಿಕೊಳ್ಳುವಂತದು ಎಂಬುದನ್ನು ನೆನಪಿಟ್ಟು ಕೊಂಡಿರುವೆ.
ನಾಟಕವೆಂಬುದು ಕಾವ್ಯದಷ್ಟೇ ಗಂಭೀರ ವಿವೇಚನೆಗೆ ಯೋಗ್ಯವಾದ ಮಾಧ್ಯಮ ಎಂಬುದು ನಮಗೆ ಇತ್ತೀಚೆಗೆ ಗೊತ್ತಾಗ ತೊಡಗಿದೆ.
ನಮ್ಮಲ್ಲಿ ಇತರ ಪ್ರಕಾರಗಳಲ್ಲಿ ಉತ್ತಮ ಕೃತಿಗಳನ್ನು ಕೊಟ್ಟವರು ಕೂಡ ಸಮಕಾಲೀನ ರಂಗಭೂಮಿಯ ಪರಿವೆಯಿಲ್ಲದೆ ಅಥವಾ ಸಮಕಾಲೀನ ಪ್ರಜ್ಞೆಗೆ ಬೇಕಾಗಬಹುದಾದ ರಂಗಭೂಮಿಯ ಕಲ್ಪನೆ ಇಲ್ಲದೆ ಬರೆಯುವುದರಿಂದ ನಾಟಕ ಬಡವಾಗಿರುವುದು ಕಂಡು ಬರುತ್ತದೆ.
ಕುವೆಂಪು ಅವರ ರಕ್ತಾಕ್ಷಿ ‘ಹ್ಯಾಮ್ಲೆಟ್‌’ ಯಾವುದನ್ನು ಮಾಡುತ್ತದೋ ಅದನ್ನು ಮಾಡುವುದರಲ್ಲಿ ಸೋಲುತ್ತದೆ.
ಮೂರ್ತಿರಾವ್‌, ಕುವೆಂಪು, ಪು.ತಿ.ನ.ರ ನಾಟಕಗಳು ಪದ್ಯಗಳಂತೆ ಅಥವಾ ಗ್ರಾಂಥಿಕ ವ್ಯಾಯಾಮಗಳಂತೆ ಕಂಡರೆ ಕೈಲಾಸಂ ಅವರ ಕೃತಿಗಳು ಕೇವಲ ಹಲವು ಘಟನೆಗಳ ದಾಖಲೆಗಳಾಗಿ ಕಾಣುತ್ತವೆ.
ನಾಟಕದಲ್ಲಿ ಸಿಗುವುದು ಬೇರೆಲ್ಲೂ ಸಿಕ್ಕಲಾರದು ಎಂಬುದನ್ನು ಸಿದ್ಧಪಡಿಸದೆ ಹೋದರೆ ರಂಗಭೂಮಿಯ ಬಾಗಿಲು ಮುಚ್ಚಿ ಬೀಗ ಜಡಿಯುವುದು ಉತ್ತಮ.
ನಾಟಕದಲ್ಲಿ ಕಾವ್ಯ ಮಾತುಗಳಲ್ಲಿ ಮಾತ್ರ ಇದ್ದರೆ ಅದು ಕೃತಕವಾದ ಪದ್ಯ ನಾಟಕವಾಗುತ್ತದೆ. ಅದು ಘಟನೆಯಲ್ಲಿ ಮತ್ತು ಒಟ್ಟಾರೆ ವಸ್ತುವಿನಲ್ಲಿದ್ದು ವ್ಯಕ್ತವಾದರೆ ಅದು ನಿಜವಾದ ತೀವ್ರ-ಕಾವ್ಯದ ಸೆಲೆಯುಳ್ಳ-ನಾಟಕವಾಗುತ್ತದೆ. ಶೇಕ್ಸ್‌ಪಿಯರ್ ದೊಡ್ಡ ನಾಟಕಕಾರನಾಗಲು ಕಾರಣ ಆತನ ನಾಟಕಗಳಲ್ಲಿನ ಅತ್ಯಂತ ನಾಟಕೀಯತೆ, ಸ್ವಾರಸ್ಯ ಮತ್ತು ಕಾವ್ಯ ಪೂರ್ಣ ಸನ್ನಿವೇಶಗಳು.
‘ಸಂಕೇತಮಾರ್ಗ’ ಸಂಭಾಷಣೆ ಅಥವಾ ವರ್ಣನೆಯ ಮಾರ್ಗಕ್ಕಿಂತ ಭಿನ್ನವಾದದ್ದು.
ನಿಜವಾದ ಸಾಹಿತ್ಯ ಕೃತಿ ಒಂದು ಹೊಸ ನೋಟ, ತಿಳಿವು ದೊರಕಿಸಿಕೊಡುತ್ತದೆಯೇ ವಿನಃ ಧರ್ಮ, ನೀತಿ, ಪಾಠ ಇತ್ಯಾದಿಗಳನ್ನಲ್ಲ.
ಇಷ್ಟಾದರೂ ಗಿರೀಶರ ನಾಟಕಗಳು ಪಶ್ಚಿಮದ ಪ್ರಭಾವವನ್ನು ಹನಿಹನಿಯಾಗಿ ತೋರುತ್ತವೆ.
ವಾಸ್ತವತೆ, ದುರಂತ, ತಮಾಷೆ, ರಮ್ಯತೆ, ಅಸಂಗತತೆಯಿಂದ ಕೂಡಿದ ನಾಟಕೀಯತೆಗಳು ಅತ್ಯುತ್ತಮ ನಾಟಕದ ಅಂಶಗಳು.
“ನಾಟಕ ಬರೆಯುವ ಆಸೆಯಾಗಿ ಎರಡು ದಿನ ಕೂತು ಬರೆದೆ. ನಾಟಕ ಬೇಸರ ತರಬಾರದೆಂದು ತಮಾಷೆ, ವ್ಯಂಗ್ಯ, ನಾಟಕೀಯತೆ ತುರುಕಿದೆ, ಮಾತುಗಳನ್ನು ಕತ್ತರಿಸಿದೆ; ಚೀರಾಡುವ ಮಾತುಗಳನ್ನು ಸೇರಿಸಿದೆ; ಮಾತುಗಳನ್ನು ಸುಂದರಗೊಳಿಸಿ, ಪಾಲಿಶ್‌ ಮಾಡಿದೆ’, ಜೋಕ್‌ ಸೇರಿಸಿದೆ”. (ತೆರೆಗಳು ನಾಟಕ ರಚನೆ ಕುರಿತು) ನಾಟಕದ ಭಾಷೆಗೆ ಪ್ರತ್ಯೇಕ ಅಸ್ತಿತ್ವವಿರದು; ಅದು ಕ್ರಿಯೆಯ ಅವಿಭಾಜ್ಯ ಅಂಗವಾಗಿರುತ್ತದೆ.
ಮೇಲಿನ ಉಲ್ಲೇಖಗಳು ಲಂಕೇಶರು ನಾಟಕ ಪ್ರಕಾರವನ್ನು ಕೃತಿ ಮತ್ತು ರಂಗರೂಪದಲ್ಲಿ ಗ್ರಹಿಸಿದ ಬಗೆಯನ್ನು ತೋರುತ್ತವೆ. ಅಂದರೆ ಸ್ಪಷ್ಟತೆ, ಬೌದ್ಧಿಕತೆ, ಸೃಜನಶೀಲತೆಗಳು ಲಂಕೇಶರ ನಾಟಕಗಳನ್ನು ರೂಪಿಸಿವೆ. ಮುಂದಿನ ವಿಶ್ಲೇಷಣೆಯಲ್ಲಿ ಇದು ಸ್ಪಷ್ಟವಾಗಿದೆ. ೧೯೭೦ರ ದಶಕದಲ್ಲಿ ‘ಪ್ರತಿಮಾ ನಾಟಕ ರಂಗ’ದ ಸೂತ್ರಧಾರಿಯಾಗಿ ಕನ್ನಡ ರಂಗಭೂಮಿಗೆ ಲಂಕೇಶ್‌ ನೀಡಿದ ಪುನಶ್ಚೇತನದ ವಿವರ ದಾಖಲಾರ್ಹ. ಆ ಮೂಲಕ ಅವರ ಸಾಂಸ್ಕೃತಿಕ ಕೊಡುಗೆ, ಅದರ ಕಾಣ್ಕೆ ಗಮನಾರ್ಹ.
ಸಾಹಿತ್ಯ ಎಲ್ಲ ಪ್ರಕಾರಗಳಲ್ಲಿ ತಮ್ಮ ಪ್ರತಿಭೆ ಮೆರೆದ ಲಂಕೇಶರು ಈ ಕೆಳಗಿನ ನಾಟಕಗಳನ್ನು ರಚಿಸಿದ್ದಾರೆ. ನನ್ನ ತಂಗಿಗೊಂದು ಗಂಡು ಕೊಡಿ, ಟಿ. ಪ್ರಸನ್ನನ ಗೃಹಸ್ಥಾಶ್ರಮ, ಪೋಲೀಸರಿದ್ದಾರೆ ಎಚ್ಚರಿಕೆ, ಗುಣಮುಖ, ಸಿದ್ಧತೆ, ಗಿಳಿಯು ಪಂಜರದೊಳಿಲ್ಲ, ಕ್ರಾಂತಿ ಬಂತು ಕ್ರಾಂತಿ ತೆರೆಗಳು, ಬಿರುಕು, ಸಂಕ್ರಾಂತಿ.
ನವ್ಯೋತ್ತರ ಪೀಳಿಗೆಗೆ ಹೊರಳಿದರೂ ಕೂಡ ಮತ್ತೆ ನವ್ಯದ ಗೀಳಿಗೆ ಆಳವಾಗಿ ಇಳಿಯುವ ಲಂಕೇಶ್‌ ಒಂದು ಕಾಲಮಾನದ ಮಹತ್ವದ ಲೇಖಕರ ಸಾಲಿನಲ್ಲಿ ನಿಲ್ಲುವ ನಾಟಕಕಾರ. ಲಂಕೇಶರದು ಬಹುಮುಖಿ ವ್ಯಕ್ತಿತ್ವ.
ಲಂಕೇಶ್‌ ಏಳು ಏಕಾಂಕಗಳನ್ನು ಬರೆದಿದ್ದಾರೆ. ಇವನ್ನು ಅವರು ಸಂಕ್ಷಿಪ್ತ ನಾಟಕಗಳು ಎಂದು ಕರೆದಿದ್ದಾರೆ. ಬಿರುಕು, ಸಂಕ್ರಾಂತಿ, ಗುಣಮುಖ ಅವರ ಮುಖ್ಯ ನಾಟಕಗಳು. ದೊರೆ ಈಡಿಪಸ್‌ ಮತ್ತು ಅಂತಿಗೊನೆ ಅವರು ಅನುವಾದಿಸಿದ ನಾಟಕ. ಇವು ಪ್ರದರ್ಶನ ಕೃತಿಗಳಾಗಿಯೂ ಯಶಸ್ಸುಗಳಿಸಿವೆ. ಕನ್ನಡ ರಂಗಭೂಮಿಯ ಮೇಲೆ ಮಹತ್ವದ ಪ್ರಭಾವ ಬೀರಿವೆ. ವೃತ್ತಿ ರಂಗಭೂಮಿ ಸೊರಗಿದ ಕಾಲದಲ್ಲಿ, ಹವ್ಯಾಸಿಗಳು ನಿಷ್ಕರಿಯವಾಗಿದ್ದ ಸಂದರ್ಭದಲ್ಲಿ, ಕಾಲೇಜು ವಿ.ವಿ.ಗಳ ಸಂಘಗಳೂ ಕೂಡ ಸೃಜನಶೀಲತೆಯಿಂದ ದೂರಾಗುತ್ತಿದ್ದ ಸನ್ನಿವೇಶದಲ್ಲಿ ಇಡೀ ರಂಗಭೂಮಿಯೇ (ಕನ್ನಡ) ಚಕಿತಗೊಳ್ಳುವಂತೆ, ಕ್ರಿಯಾಶೀಲವಾಗುವಂತೆ ಬಡಿದೆಬ್ಬಿಸಿದ ನಾಟಕಗಳಿವು. ನಾಟಕಕಾರರಾಗಿ ಅಲ್ಲದೆ ಲಂಕೇಶ್‌ ನಟ, ನಿರ್ದೇಶಕ, ತೀರ್ಪುಗಾರ-ಹೀಗೆ ಭಿನ್ನ ಪಾತ್ರ ನಿರ್ವಹಣೆಯ ಆಯಾಮಗಳನ್ನು ರಂಗಭೂಮಿಗೆ ನೀಡಿದರು.
ಟಿ.ಪ್ರಸನ್ನನ ಗೃಹಸ್ಥಾಶ್ರಮ, ನನ್ನ ತಂಗಿಗೊಂದು ಗಂಡು ಕೊಡಿ, ಕ್ರಾಂತಿ ಬಂತು ಕ್ರಾಂತಿ, ಗಿಳಿಯು ಪಂಜರದೊಳಿಲ್ಲ, ಪೋಲೀಸರಿದ್ದಾರೆ ಎಚ್ಚರಿಕೆ, ಸಿದ್ಧತೆ, ತೆರೆಗಳು ಇವು ಸಂಕ್ಷಿಪ್ತ ನಾಟಕಗಳು. ಕಡಿಮೆ ಪಾತ್ರಗಳು, ಚಿಕ್ಕ-ಹರಿತ ಸಂಭಾಷಣೆ, ಅಸಂಗತ ಸಂವಿಧಾನ, ವಿರುದ್ಧ ಪರಿಣಾಮ, ವಿಚಿತ್ರ ಆವರಣ, ಸರಳ ವೇದಿಕೆಗಳ ವಿಶಿಷ್ಟ ಗುಣಗಳಿಂದ ಕೂಡಿದ, ಪ್ರದರ್ಶನಕ್ಕಾಗಿಯೇ, ಅಭಿನಯಕ್ಕಾಗಿಯೇ ಬರೆದ ನಾಟಕಗಳಿವು. ೭೦-೮೦ರ ದಶಕದ ರಂಗಭೂಮಿ ಚಟುವಟಿಕೆಗಳಿಗೆ ಜೀವಂತಿಕೆ ತಂದ ರಚನೆಗಳಿವು.
ಟಿ. ಪ್ರಸನ್ನನ ಗೃಹಸ್ಥಾಶ್ರಮ
ಮೂಲತಃ ಬಂಡಾಯ ಪ್ರವೃತ್ತಿಯ ಲಂಕೇಶರಿಗೆ ಸಮಾಜದ ಅವನತಿಯನ್ನು ಕುರಿತು ಉಗ್ರ ಕೋಪವಿದ್ದು ಅದೆಲ್ಲವನ್ನು ಶಕ್ತಿಯುತವಾಗಿ ಅಭಿವ್ಯಕ್ತಗೊಳಿಸಲು ನಾಟಕ ಮಾಧ್ಯಮ ಅವರಿಗೆ ಹೇಳಿ ಮಾಡಿಸಿದಂತಿತ್ತು. ಆಧುನಿಕ ನಾಟಕ ಚಳುವಳಿಯ ಪರಿಚಯ-ಪ್ರಭಾವದಿಂದ ಸ್ಪೂರ್ತಿಗೊಂಡು ನಮ್ಮ ಪರಿಸರಕ್ಕೆ ಹೊಂದಿಕೊಳ್ಳುವ ಸಾಮಾಜಿಕ ನಾಟಕಗಳನ್ನು ರಚಿಸಿದ ಅವರು ತಮ್ಮ ನಾಟಕಗಳಲ್ಲಿ ಬಳಸಿರುವ ಹರಿತವಾದ ಬಳಕೆ ಮಾತಿನ ಗದ್ಯಕ್ಕೆ ಕಾವ್ಯದ ಆಯಾಮ ಇರುವುದರಿಂದ ರಂಗಭೂಮಿಯಲ್ಲಿ ಪರಿಣಾಮಕಾರಿಯಾಗಿ ಮೂಡಿಬರುತ್ತವೆ.
ಲಂಕೇಶರ ಏಳು ಪುಟ್ಟ ನಾಟಕಗಳಲ್ಲಿ ಮೊದಲಿನದಾಗಿ ಬರೆದ ನಾಟಕ ಟಿ.ಪ್ರಸನ್ನನ ಗೃಹಸ್ಥಾಶ್ರಮ. ಗೃಹಸ್ಥಾಶ್ರಮ-ಆಶ್ರಮ ವ್ಯವಸ್ಥೆಯಲ್ಲಿ ಒಂದು. ಲಂಕೇಶ್‌ ಅದನ್ನು ಒಂದು ಮೌಲ್ಯ ಎಂದು ಭಾವಿಸದೇ ‘ಸ್ಥಿತಿ’ ಎಂದು ವಿಶ್ಲೇಷಿಸಿದ್ದಾರೆ. ಮಧ್ಯಮ ವರ್ಗದ ಗಂಡ ಹೆಂಡಿರ ಸಂಬಂಧವನ್ನು ವಾಡಿಕೆಯ ದೃಷ್ಟಿಯಿಂದ ನೋಡದ ಲಂಕೇಶರು ‘ಟಿ.ಪ್ರಸನ್ನನ ಗೃಹಸ್ಥಾಶ್ರಮ’ದ ಮೂಲಕ ಎತ್ತುವ ಪ್ರಶ್ನೆಗಳು ಅವರು ಸೂಚಿಸುವ ಪರಿಹಾರಕ್ಕಿಂತ ಮಹತ್ವದವೆಂದು ಹೇಳಬಹುದು. ಬದುಕಿನ ಅಂತರಂಗ ಬಹಿರಂಗಗಳಲ್ಲಿರುವ ದ್ವಂದ್ವವನ್ನು, ಮುಚ್ಚು ಮರೆಯನ್ನು ಆಕ್ರೋಶದಿಂದ ಬಯಲಿಗೆಳೆಯುವ ಈ ನಾಟಕದ ನಾಯಕನ ಕ್ರೌರ್ಯ ಎಣೆಯಿಲ್ಲದ್ದು. ತಮಾಷೆ ವ್ಯಂಗ್ಯಗಳಿಂದ ಕೂಡಿದ ಚುರುಕು ಮಾತುಗಾರಿಕೆಯೇ ಈ ಚಿಕ್ಕ ನಾಟಕದ ಜೀವ ದ್ರವ್ಯವೆನಿಸಿದರೂ ಮಾತುಗಳನ್ನು ಮೀರಿದ ನಾಟಕೀಯ ಪ್ರಸಂಗ, ಸಂದರ್ಭಗಳು ಇನ್ನೂ ಪರಿಣಾಮಕಾರಿಯಾಗಿವೆ. ಸಮಾಜ ಜೀವನವನ್ನು ಪರಿಶುದ್ಧಗೊಳಿಸುವ ಏಕೈಕ ಮಾರ್ಗವೆಂದರೆ, ಎಲ್ಲವನ್ನೂ ನಿಷ್ಠುರ ವಿಮರ್ಶೆಗೆ ಗುರಿಪಡಿಸುವುದು ಎಂಬ ಈ ನಾಟಕದ ನಿಲುವು ಅವರ ಎಲ್ಲ ನಾಟಕಗಳಿಗೂ ಸಾಮಾನ್ಯವಾದದ್ದು.
ಈ ನಾಟಕ ಆರಂಭವಾಗುವುದು ಗೆಳೆಯರೂ, ತರುಣರೂ, ವಿವಾಹಿತರೂ ಆದ ಪ್ರಸನ್ನ, ರಂಗನಾಥರ ಪ್ರವೇಶದಿಂದ. ಪ್ರಸನ್ನ ಜೋರು, ರಂಗನಾಥ ಹಿಂಜರಿಯುವ. ಇಬ್ಬರದೂ ಹೆಂಗಸರ ಕುರಿತು ಸಂದೇಹ ಪ್ರಕೃತಿ. ಪ್ರಸನ್ನದ ದಾಂಪತ್ಯದ ಅತೃಪ್ತಿ, ಅದಕ್ಕೆ ಕಾರಣ. ಅವನು ಅದಕ್ಕೆ ಕಂಡುಕೊಂಡ ಪರಿಹಾರ, ಅವನ ಹೆಂಡತಿಯ ದಿಟ್ಟತನ-ಇವೆಲ್ಲವೂ ಅಪೂರ್ವ ನಾಟಕೀಯತೆ ಪಡೆದಿವೆ.
ಮೇಲ್ನೋಟಕ್ಕೆ ಬಂಡಾಯಗಾರನಂತೆ ಕಾಣುವ ಪ್ರಸನ್ನ ವಾಸ್ತವವಾಗಿ ಮಾನವ ದ್ವೇಶಿ ಸಿನಿಕ. ಲಕ್ಷ್ಮಿಯ ದಿಟ್ಟತನ ಅವಳ ವ್ಯಕ್ತಿತ್ವಕ್ಕೆ ಅರ್ಥ ನೀಡಿದೆ. ಇದು ಸ್ತ್ರೀ ಬದುಕಿನ ಸಾಧ್ಯತೆಯನ್ನು ಸೂಚಿಸುವಂತಿದೆ.
ತಮ್ಮ ಮೊದಲ ನಾಟಕದಲ್ಲಿಯೇ ಲಂಕೇಶರು ಸಾಮಾಜಿಕ ಜ್ವಲಂತ ಸಮಸ್ಯೆಯೊಂದರ ಆಯಾಮದ ಅನಾವರಣಕ್ಕೆ ಯತ್ನಿಸಿ ಸಫಲರಾಗಿದ್ದಾರೆ.
ಈ ನಾಟಕದಲ್ಲಿ ಕಂಡುಬರುವ ದೃಷ್ಟಿಕೋನ ಸಮಾಜ ಸುಧಾರಕನದಲ್ಲ; ಸಮಾಜವನ್ನು ತಟಸ್ಥವಾಗಿ ನೋಡುವ ಪ್ರೇಕ್ಷಕನಲ್ಲಿ ಸಮಾಜದ ವಿರುದ್ಧ ರೊಚ್ಚಿಗೆದ್ದ ದೃಷ್ಟಿಕೋನ. ಇಲ್ಲಿಯ ಮಾತು ಯಾವ ಮುಖವಾಡವನ್ನೂ ನಿರ್ಮಾಣ ಮಾಡುವುದಿಲ್ಲ. ಅದಕ್ಕೆ ವಿರುದ್ಧವಾಗಿ ಮಾತೆಂದರೆ ಮುಖವಾಡಗಳನ್ನು ಕಿತ್ತು ಹಾಕುವ ಶಸ್ತ್ರವಾಗಿದೆ. ವ್ಯಕ್ತಿ ಸಿನಿಕನಾಗಬಹುದು; ಆಕ್ರೋಶವೆಂಬುದು ಅವನ ಬಂಜೆತನವನ್ನು ಮುಚ್ಚುವ ವೇಷವಗಿರಬಹುದು ಎಂಬ ಅರಿವು ಲಂಕೇಶರಿಗಿದೆ.
ಈ ನಾಟಕದಲ್ಲಿ ವ್ಯಕ್ತಿಯನ್ನು ಸಮಾಜದಿಂದ ಬೇರ್ಪಡಿಸಿ ನೋಡುವ ಪ್ರವೃತ್ತಿಯಿದೆ. ವ್ಯಕ್ತಿ ಸಮಾಜ ಇವುಗಳ ಘರ್ಷಣೇಯೇ ಈ ನಾಟಕದ ಜೀವಾಳ. ‘ಟಿ.ಪ್ರಸನ್ನನ ಗೃಹಸ್ಥಾಶ್ರಮ’ವೆಂಬ ಶೀರ್ಷಿಕೆಯೇ ಸಾಂಪ್ರದಾಯಿಕತೆಯನ್ನು ಕೆಣಕುವಂತಿದೆ. ಈ ನಾಟಕದ ನಾಯಕ ಪ್ರಸನ್ನ ರೂಢಿಯ ಅರ್ಥದಲ್ಲಿ ಸದ್ಗೃಹಸ್ಥನೇ ಅಲ್ಲದಿರುವಾಗ ಅವನ ಕೌಟುಂಬಿಕ ಜೀವನವನ್ನು ಗೃಹಸ್ಥಾಶ್ರಮವೆಂದು ಕರೆದಿರುವುದರ ಔಚಿತ್ಯ ವ್ಯಂಗ್ಯದಲ್ಲಿದೆ. ಸಾಮಾಜಿಕ ಹಿನ್ನೆಲೆಯಲ್ಲಿರುವ ಅವರ ಬಹುಪಾಲು ನಾಟಕಗಳ ಕೇಂದ್ರ ವ್ಯಕ್ತಿಗಳೆಲ್ಲ ಕಣ್ಣಿಗೆ ಕಾಣಿಸದ ಗುಪತ್ತ ವೈರಿಯ ವಿರುದ್ಧ ಹೋರಾಡುವಂತವರು. ಇಲ್ಲಿನ ಪ್ರಸನ್ನ ಕೂಡ ಅದೇ ಮಾದರಿಯವನು.
ಈ ನಾಟಕದ ಮೂಲಕ ಅವರು ಅನಾವರಣಗೊಳಿಸುವ ಪಾತ್ರಗಳು ಕೌಟುಂಬಿಕ ಅಸ್ವಸ್ಥತೆಯ ನೆಲೆಯವು. ನಾಯಕ ಪ್ರಸನ್ನ ತನ್ನ ಗೃಹಸ್ಥಾಶ್ರಮದ ಕೊನೆ ದಿನವನ್ನು ಕಾಣಬೇಕೆಂದು ಹಂಬಲಿಸುತ್ತಿರುತ್ತಾನೆ. ತನ್ನ ಹೆಂಡತಿಯ ರೂಪು, ಮಾತು, ಸಂಗೀತ, ನೃತ್ಯಗಳ ಬಗ್ಗೆ ಮೆಚ್ಚುಗೆ ವ್ಯಕ್ತಪಡಿಸುತ್ತಲೇ ಆಕೆಯನ್ನು ಬಿಟ್ಟುಬಿಡಲು ಸೂಕ್ತವಾದ ಮುಹೂರ್ತಕ್ಕಾಗಿ ಕಾಯುತ್ತಿರುತ್ತಾನೆ. ಡಾ. ಶಿವಶಂಕರ್ ನನ್ನು, ಅವನ ಹೆಂಡತಿ ಸುಲೋಚನಳನ್ನು ಫೋನ್‌ ಮಾಡಿ ಕರೆಸಿಕೊಳ್ಳುತ್ತಾನೆ. ಡಾ. ಶಿವಶಂಕರ್ ಗೂ ಪ್ರಸನ್ನನ ಹೆಂಡತಿ ಲಕ್ಷ್ಮಿಗೂ ಪ್ರೇಮ ಬೆಳೆದಿರುವ ಬಗ್ಗೆ ಸೂಚನೆಗಳು ಕಂಡುಬರುತ್ತವೆ. ಪ್ರಸನ್ನನ ಅಸ್ವಸ್ಥತಗೆ ಇದೇ ಕಾರಣ ಎಂಬ ಅಭಿಪ್ರಾಯಕ್ಕೂ ಅವಕಾಶವಿದೆ. ವಿಚಿತ್ರವೆಂದರೆ ನಾಟಕದಲ್ಲಿ ಏನೆಲ್ಲ ಆಗಬಹುದು ಎಂದು ನಿರೀಕ್ಷಿಸಿದ್ದವರಿಗೆ ಏನೂ ಆಗದ ದಿಗ್ಬ್ರಮೆಯ ಅನುಭವ ಆಗುತ್ತದೆ; ಕೊನೆಗೆ; “ಸಾಧ್ಯವಾದಷ್ಟು ದಿನ ಸುಖವಾಗಿ ಸಂಸಾರ ಮಾಡಿ” ಎನ್ನುವ ವಾಕ್ಯದೊಂದಿಗೆ ನಾಟಕ ಮುಕ್ತಾಯವಾಗುತ್ತದೆ.
ಲಂಕೇಶರ ಇತರ ಏಕಾಂಕ ನಾಟಕಗಳಲ್ಲಿನ ನಾಯಕರು ತಮ್ಮ ಸ್ಥಿತಿಗತಿಗಳಿಗೆ ತಾವೇ ಬಂಡೇಳುವವರು. ಬದುಕಿನ ಟೊಳ್ಳುತನವನ್ನು ತಾವೇ ಬೆರಳುಮಾಡಿ ತೋರಿಸುತವವರು. ಇಲ್ಲಿನ ಪಾತ್ರಗಳಲ್ಲಿ ಕೋಪ-ತಾಪಗಳೇ ಪ್ರಧಾನ. ಆದರೆ ಇಲ್ಲಿನ ಪ್ರಸನ್ನನ ಪಾತ್ರ ಕೊಂಚ ಭಿನ್ನ.
ನನ್ನ ತಂಗಿಗೊಂದು ಗಂಡು ಕೊಡಿ
ಒಂದು ಸಾಮಾಜಿಕ ಸಮಸ್ಯೆ ಕ್ರಾಂತಿಯ ಸಾಧ್ಯತೆ ಆದರೆ ಹೇಗೆ ಎಂಬ ನಿಲುವಿನ ಈ ನಾಟಕದ ನಾಯಕ ಜಗನ್ನಾಥ ತನ್ನ ತಂಗಿಯ ಬದುಕನ್ನು ಉತ್ತಮೀಕರಿಸಲು ಹೋರಾಡುವವನಂತೆ ಕಾಣಿಸಿಕೊಂಡು, ತನ್ನ ತಂದೆ-ತಾಯಿ-ರಾಮಣ್ಣ ಮೊದಲಾದವರ ಮುಖವಾಡಗಳನ್ನು, ಟೊಳ್ಳುತನಗಳನ್ನು ಬಯಲಿಗೆಳೆಯುವ ಬಂಡಾಯಗಾರನಂತೆ ಕಂಡು, ಅನಂತರದಲ್ಲಿ ತಂಗಿ ಕಮಲಳ ಮನಸ್ಸಿನ ಧೋರಣೆಯನ್ನು ಗಮನಿಸದೆ, ಗೆಳೆಯ ರಂಗಣ್ಣನಿಗೆ ಅವಳನ್ನು ಮದುವೆ ಮಾಡಲು ಹೋಗಿ ತಂಗಿಯ ಪ್ರತಿಭಟನೆಯನ್ನು ಎದುರಿಸಬೇಕಾಗುತ್ತದೆ.
ಇಲ್ಲಿನ ಜಗನ್ನಾಥ ಮಂತ್ರಿಯ ಮಗ. ತನ್ನಪ್ಪ ಸರ್ವಾಧಿಕಾರಿ ಎಂಬ ಭಾವನೆ ಅವನದು. ತನ್ನ ತಂಗಿಯನ್ನು ವ್ಯವಸ್ಥೆ ವಿರುದ್ಧ ತಯಾರು ಮಾಡುತ್ತಾನೆ. ತಂಗಿಗೆ ಚುಚ್ಚಿಕೊಟ್ಟು, ಬೋಧಿಸಿ, ಬಂಡಾಯಕ್ಕೆ ಸಿದ್ಧಗೊಳಿಸುತ್ತಾನೆ. ತಂಗಿ ಒಪ್ಪುತ್ತಾಳೆ. ಅಪ್ಪ ಅಮ್ಮ ನೋಡಿದ ಗಂಡನ್ನು ಅವಳು ನಿರಾಕರಿಸುತ್ತಾಳೆ. ಕೊನೆಕೊನೆಗೆ ಎಲ್ಲರನ್ನೂ ತಿರಸ್ಕರಿಸುತ್ತಾಳೆ. ಇಲ್ಲಿನ ಜಗನ್ನಾಥ ನ್ಯಾಯದ ಪರ, ವ್ಯವಸ್ಥೆಯ ವಿರೋಧಿ. ಅವನ ವಿರುದ್ಧವೇ ತಂಗಿ ತಿರುಗಿ ಬೀಳುತ್ತಾಳೆ. ಅಣ್ಣ ತತ್ವ ಮಾತ್ರ ಕಲಿಸದೇ, ಮನುಷ್ಯ ಸಂಬಂಧಗಳನ್ನೇ ಕತ್ತರಿಸಿದ ಎಂದು ಆರೋಪಿಸುತ್ತಾಳೆ. ಆ ಮೂಲಕ ನಾಟಕ ಹೋರಾಟಗಾರರು ಹೇಗೆ ಮಾನವೀಯತೆಯ ವಿರೋಧಗಳಾಗಿರುತ್ತಾರೆ ಎಂಬುದನ್ನು ಸೂಚಿಸುತ್ತದೆ.
ಈ ನಾಟಕದಲ್ಲಿ ಆರಂಭದಲ್ಲಿ ಕ್ರಾಂತಿಕಾರಿಯಂತೆ ಕಂಡುಬರುವ ಜಗನ್ನಾಥ ಕ್ರಮೇಣ ತನ್ನ ಸಿನಿಕತನ, ಉಢಾಪೆ, ಹೊಣೆಗೇಡಿತನದತ್ತ ಜಾರುತ್ತಾನೆ. ಕಮಲ ತಿರುಗಿ ಬಿದ್ದಾಗ ಜಗನ್ನಾಥನಿಗೆ ಆಘಾತವಾದಂತೆ ನಾಟಕದ ಕ್ರಿಯೆಗೂ ತಿರುವು ದೊರೆತಿದೆ. ನಾಗರಿಕ ವಿದ್ಯಾವಂತ ಮಾಧ್ಯಮ ವರ್ಗದ ಬದುಕು ಈ ನಾಟಕ (ಲಂಕೇಶರ ಎಲ್ಲ ಏಕಾಂಕಗಳ) ದ ಭಿತ್ತಿ. ಇಲ್ಲಿನ ರಭಸದ, ಆಕ್ರೋಶದ, ಚುಚ್ಚುಮಾತು ಗಮನಾರ್ಹ.
ನಾಟಕದ ಆರಂಭದಲ್ಲಿ ‘ಸರಿ’ ಎನಿಸುವ ಜಗನ್ನಾಥನ ನಿಲುವು ಕೊನೆಕೊನೆಗೆ ‘ತಪ್ಪು’ ಎನಿಸುತ್ತದೆ. ಭಾಷೆ ಮತ್ತು ತಂತ್ರದ ದೃಷ್ಟಿಯಿಂದ ಈ ನಾಟಕ ‘ತೆರೆಗಳು’ ನಾಟಕವನ್ನು ಹೋಲುತ್ತದೆ. ಅಲ್ಲಿನ ‘ಬೇಟೆಯ ತಂತ್ರ’ ಇಲ್ಲಿ ಇನ್ನೊಂದು ರೂಪದಲ್ಲಿ ಸಂವೇದಿಸುತ್ತದೆ. ಭಾಷೆಯ ದೃಷ್ಟಿಯಿಂದಲೂ ಈ ನಾಟಕ ವಿಶಿಷ್ಟ ಎನಿಸುತ್ತದೆ.
ಕ್ರಾಂತಿ ಬಂತು ಕ್ರಾಂತಿ: ಬದಲಾವಣೆ ಪ್ರಗತಿಯ ಸಂಕೇತ. ಆದರೆ ಪ್ರಗತಿಯ ಸ್ವರೂಪ ಹೇಗಿರೆಬೇಕೆಂಬ ಹಿನ್ನೆಲೆಯಲ್ಲಿ ಈ ನಾಟಕವನ್ನು ಲಂಕೇಶ್‌ರು ಬರೆದಿದ್ದಾರೆ. ಅದು ಲಂಕೇಶರ ಬದುಕಿನ ಪರ್ವಕಾಲ. ಬದುಕುವ, ಬರೆಯುವ, ಚಡಪಡಿಸುವ ಕಾಲ. ಆಗಿನ ಅವರ ಮನಃಸ್ಥಿತಿ ಇಲ್ಲಿ ವ್ಯಕ್ತವಾಗಿದೆ. ಹಾಗೆಯೇ ಆಗಿನ ಅವಸರ, ಆಧುನಿಕತೆ, ಗೊಂದಲ ಕೂಡ.
‘ಶುಭ್ರವಾಗಿ ಬಟ್ಟೆ ಹಾಕಿದ, ಚೊಕ್ಕವಾಗಿ ಶೇವ್ ಮಾಡಿಕೊಂಡ ವ್ಯಕ್ತಿಯೊಬ್ಬ ಕುರ್ಚಿಯಿಂದ ಎದ್ದು ಭಾಷಣ ಮಾಡಲು ಮೈಕಿನ ಹತ್ತಿರ ಬರುತ್ತಾನೆ. ಅವನು ಎದ್ದೊಡನೆ ಶುರುವಾದ ರೆಕಾರ್ರೆ‍ಡ್‌ ಚಪ್ಪಾಳೆ ಮೈಕಿನೆದುರು ನಿಂತು ಮಾತಿಗೆ ಆರಂಭಿಸುವ ಹೊತ್ತಿಗೆ ನಿಲ್ಲುತ್ತದೆ. ಈತನ ಭಾಷಣದ ಸಂದರ್ಭದಲ್ಲಿ ಎಲ್ಲೆಲ್ಲಿ ಸೂಚಿತವಾಗಿದೆಯೋ ಅಲ್ಲೆಲ್ಲ ಭಯಂಕರ ರೆಕಾರ್ಡೆಡ್‌ ಚಪ್ಪಾಳೆ’ ಹೀಗೆ ನಾಟಕ ಆರಂಭವಾಗುತ್ತದೆ.
ಈ ನಾಟಕದ ಒಂದು ಉತ್ಕಟ ಕ್ಷಣದಲ್ಲಿ ಕಳ್ಳನಲ್ಲದಿದ್ದರೂ ಸನ್ನಿವೇಶದ ಮಾಯೆಯಿಂದ ಕಳ್ಳನಾಗಿ ಕಂಡ ದಿವಾಕರ ಸುಳ್ಳು ಕ್ರಾಂತಿಕಾರ ಭಗವಾನನಿಗೆ ಕೊಡುವ ಭಾಷಣ ಹೀಗಿದೆ: “ಕೇಳು, ನೀನು ದೊಡ್ಡವನೆಂದು ತಿಳಿದಿದ್ದೀ, ಎಲ್ಲರಿಗೂ ಮೋಸಮಾಡಬಹುದೆಂದು ಲೆಕ್ಕ ಹಾಕಿದ್ದೀ, ಎಲ್ಲ ಕಲ್ಯಾಣ ಗುಣಗಳನ್ನು ಕೂಡಿಸಿಕೊಂಡು ಗೆಲ್ಲಬಹುದಂತ ಮಾಡಿದ್ದಿ. ನೀನು ಆಸ್ಥಾನದಲ್ಲಿದ್ದೆ-ಬಡವರ ಕತೆ ಹೇಳುತ್ತ, ನೀನು ಬಡವರ ಹತ್ತಿರ ಇದ್ದೆ-ಕ್ರಾಂತಿಯ ಕತೆ ಹೇಳುತ್ತ, ಎಲ್ಲ ನಿನ್ನ ಮಾತಿಗೆ ವಸ್ತು. ಎಲ್ಲ ನಿನ್ನ ಪ್ರದರ್ಶನದ ಕತ್ತಲು, ಬೆಳಕು”.
ಅದೇ ಧ್ವನಿಯ, ಪರಿಣಾಮದ ಇನ್ನೊಂದು ರೀತಿ: ‘ನೀನು ಎಲ್ಲ ಕ್ರಾಂತಿಯ ಶತ್ರು. ಮನುಷ್ಯ ಕೋಟಿಯ ಆಜನ್ಮ ವೈರಿ ನೀನು’. ಈ ಭಾಷಣಕ್ಕೆ ಮೊದಲು ಸುಧಾಗೆ ಹೇಳುವ ಮಾತುಗಳು. ‘ಇಲ್ಲಿ ಕೇಳು, ನೀನು ಈತನ ಮೊದಲನೆ ಆಸ್ತಿ. ನಿನಗೆ ಬೇರೆ ಮೈ ಇಲ್ಲ. ಇವನ ಕೊಡೆಯ ಒಂದು ಭಾಗ ನೀನು. ಟೆಲಿಫೋನ್‌ ರಿಸೀವರ್ ಥರ. ಇವನೇ ನಿನ್ನ ದೇಹದ ಬಂಡವಾಳಗಾರ. ಈತ ಇಲ್ಲಿಯ ‘ಕಳ್ಳ’ ಈ ಮಾತುಗಳು ಅದುವರೆಗಿನ ಕ್ರಿಯೆಯಿಂದ ಉದ್ಭವಿಸಿ ಬಂದವಲ್ಲ. ಹಾಗಾಗಿ ಈ ಬಗೆಯ ‘ರಟರಿಕಲ್‌’ ಮಾತುಗಳು ಪಾತ್ರದ ನಿರೂಪಣೆಗೆ ಅರ್ಥಪೂರ್ಣ ಕೊಡುಗೆ ನೀಡಿವೆ.
ನಾಟಕದಲ್ಲಿ ಪ್ರೊ. ಭಗವಾನನ ಕ್ರಾಂತಿಕಾರಕ ಭಾಷಣದಿಂದ ಪ್ರಭಾವಿತನಾದ ನಕ್ಸಲೈಟ್‌ ದಿನಕರ ಭಗವಾನನ ಮನೆ ಪ್ರವೇಶಿಸುತ್ತಾನೆ. ಅದೇ ಸಂದರ್ಭಕ್ಕೆ ಕಳ್ಳ ಮನೆಗೆ ನುಗ್ಗುತ್ತಾನೆ. ಹೀಗಾಗಿ ಸತ್ಯ ಮರೆಮಾಚಿದ ಸ್ಥಿತಿ ಏರ್ಪಡುತ್ತದೆ. ಆಗ ಭಗವಾನನ ಕ್ರಾಂತಿಕಾರಕ ಭಾಷಣ ಹೇಗಿರುತ್ತದೆ ಎಂಬ ತೀಕ್ಷ್ಮ ವಿಮರ್ಶೆಗೆ ಭಗವಾನನನ್ನು ಒಳಪಡಿಸುವುದನ್ನು ಕಾಣುತ್ತೇವೆ.
ಲಂಕೇಶರು ಈ ಸಂದರ್ಭದ ಭಾಷಣದಲ್ಲಿ ಮೈಮರೆತು ಕರಗಿ ಹೋಗುವ, ವಾಸ್ತವವನ್ನು ರಂಜನೀಯವಾಗಿ ಜನರ ಮುಂದಿಟ್ಟು ಚಪ್ಪಾಳೆಗಿಟ್ಟಿಸುವ ಸಿನಿಕ, ಬೂಟಾಟಿಕೆಯ ಅಧ್ಯಾಪಕ ಪಾತ್ರವನ್ನು ಅತ್ಯಂತ ಸಹಜವಾಗಿ ಚಿತ್ರಿಸಿದ್ದಾರೆ. ಪ್ರಾಧ್ಯಾಪಕ ಭಗವಾನನ ಆದರ್ಶ, ಮಾನವೀಯತೆ, ಕ್ರಾಂತಿಕಾರಕ ಧೋರಣೆಗಳು ಭಾಷಣಗಳ ರಾಜ್ಯದಲ್ಲಿಯೇ ಮುಳುಗೇಳುತ್ತಿರುತ್ತವೆ. ದಿನಕರನಿಗೆ ಭಗವಾನ್‌ ಬೌದ್ಧಿಕ ಆಕ್ರಮಣಕಾರಿಯಾಗಿ, ದುರ್ಬಲನಾಗಿ ಕಾಣುತ್ತಾನೆ. “ನೀನು ಒಮ್ಮೆಗೆ ವ್ಯವಸ್ಥೆ ಮತ್ತು ಕ್ರಾಂತಿಕಾರಿ ಎರಡೂ ಆಗಬಲ್ಲೆ” ಎಂಬ ದಿನಕರನ ಮಾತು ಭಗವಾನನ ಭೋಳೆತನವನ್ನು ಬಿಂಬಿಸುತ್ತದೆ.
ಇಲ್ಲಿನ ಪಾತ್ರಗಳು ತಮ್ಮ ಸ್ವಾರ್ಥದಿಂದ ಮುಕ್ತವಾಗಿಲ್ಲ. ಭಗವಾನ್‌ ಆಕರ್ಷಕವಾಗಿ ಮಾತನಾಡಿ ವಿದ್ಯಾರ್ಥಿಗಳ ಮನಗೆದ್ದು ದೊಡ್ಡ ಕ್ರಾಂತಿಕಾರಿಯಂತೆ ಸೋಗುಹಾಕುವ ಸ್ವಾರ್ಥಿ. ಆತನ ಹೆಂಡತಿ ಸುಧಾ ತನ್ನ ಸುಖಭೋಗಾಕಾಂಕ್ಷೆಗಳಿಗೇ ಪ್ರಾಧಾನ್ಯ ನೀಡುವ ಸ್ವಾರ್ಥಿ. ನಕ್ಸಲೈಟ್‌ ದಿನಕರ ಕೊಲೆಮಾಡಿ ತಪ್ಪಿಸಿಕೊಳ್ಳಲು ಭಗವಾನನ ಸಹಾಯಪಡೆದು ಪ್ರಸಂಗವರಿತು ಆತನಿಗೇ ತಿರುಗಿಬೀಳುವ ಸ್ವಾರ್ಥಿ. ಪೋಲೀಸರು ದಿನಕರನ ಕೊಲೆಯನ್ನು ತಾವೇ ಕಂಡೆವೆಂದು ನಗದೀಕರಿಸಿಕೊಳ್ಳುವ ಸ್ವಾರ್ಥಿಗಳು. ಗೆಳೆಯರಾದ ಶಂಕರ, ರಾಮದಾಸರು ತಮ್ಮ ಬಿಯರ್ ಕುಡಿತದ ಒಲವು ಈಡೇರದ್ದಕ್ಕೆ ಬೇಸರಪಟ್ಟುಕೊಳ್ಳುವ ಸ್ವಾರ್ಥಿಗಳು. ಲಂಕೇಶರು ತಮ್ಮ ಸಾಹಿತ್ಯ-ಸಾಮಾಜಿಕ ಪರಿಸರದಲ್ಲಿ ಕಂಡಿರುವುದು; ಕಾಣಿಸಿರುವುದು ಮನಸ್ಸಿನಲ್ಲಿನ ಸ್ವಾರ್ಥ, ಸಣ್ಣತನಗಳನ್ನೇ. ಹೀಗಾಗಿ ಹೊರನೋಟಕ್ಕೆ ಕಾಣುವ ಕ್ರಾಂತಿಕಾರಕ ಆಚರಣೆಗಳೆಲ್ಲ ಕೇವಲ ಸೋಗಲಾಡಿತನದ ವೇಷಗಳು ಎಂಬುದನ್ನು ಅವರು ಧ್ವನಿಸಿದ್ದಾರೆ.
ಕ್ರಾಂತಿಗೆ ಕರೆಕೊಡುವ ಒಬ್ಬ ಜವಾಬ್ದಾರಿಯುತ ಅಧ್ಯಾಪಕನ ಭಾಷಣಕ್ಕೆ ಚಪ್ಪಾಳೆ ತಟ್ಟುವ ಜನ ದಿನಕರನ ಕೊಲೆಯ ಸತ್ಯವನ್ನು ಮರೆಮಾಚಿ, ಈ ದೇಶದಲ್ಲಿ ಯಾವ ಕ್ರಾಂತಿಗೂ ಉಳಿಗಾಲವಿಲ್ಲ, ಇದು ದರಿದ್ರ ದೇಶ ಎಂದು ಭಾಷಣ ಮಾಡಿದಾಗಲೂ ಚಪ್ಪಾಳೆ ತಟ್ಟಿ, ಶಿಳ್ಳು ಹಾಕಿ ಸಂಭ್ರಮಿಸುತ್ತಾರೆ. ನಾಟಕದಲ್ಲಿ ವಿಚಿತ್ರ ತೀರ್ಮಾನಕ್ಕೆ ಬರಲು ಅವಕಾಶವಿದೆ. ನಕ್ಸಲೈಟ್‌ ದಿನಕರ ತನ್ನ ಸಾಮಾಜಿಕ ಸಿಟ್ಟನ್ನು ಕೃತಿಗಿಳಿಸುವ ಪ್ರಯತ್ನದಲ್ಲಿಯೇ ಕೊಲೆಯಾಗುತ್ತಾನೆ. ಕ್ರಾಂತಿಯ ಬಗ್ಗೆ ಮಾತನಾಡುತ್ತಿದ್ದ ಭಗವಾನ್‌ ಬದುಕಿ ಜನಪ್ರಿಯನಾಗುತ್ತಾನೆ. ಭಾಷಣದಿಂದ ಸಮಾಜದಲ್ಲಿ ಬದಲಾವಣೆ ಅಸಾಧ್ಯ, ಒಳಿತೂ ಆಗುವುದಿಲ್ಲ ಎಂಬುದನ್ನು ನಾಟಕಾರರು ಹೇಳಿದಂತೆ ಭಾಸವಾಗುತ್ತದೆ.
ಭಗವಾನ್‌ ಆಗಲಿ, ಕಮಲ ಆಗಲಿ ನೋಡುಗರ ತಿರಸ್ಕಾರಕ್ಕೆ ಗುರಿಯಾಗುವುದಿಲ್ಲ. ಇದು ಕುತೂಹಲದ ಸಂಗತಿ. ಕ್ರಾಂತಿಕಾರರ ಧೈರ್ಯ-ಸ್ಥೈರ್ಯಗಳನ್ನು, ಉದಾತ್ತ ನಡವಳಿಕೆಗಳನ್ನು ಮೆಚ್ಚಿಕೊಳ್ಳುವ ಲಂಕೇಶರಿಗೆ ಕ್ರಾಂತಿ ಹೊಣೆಗೇಡಿತನದ ಸಾಹಸವಲ್ಲ. ಎಲ್ಲ ಕ್ರಾಂತಿಯನ್ನು ಘೋಷಣೆ ಮತ್ತು ತುತ್ತೂರಿಯ ಮಾತುಗಳಲ್ಲಿ ಪರ್ಯವಸಾನಗೊಳಿಸುವ ಅಪ್ರಾಮಾಣಿಕ ಸಾಮಾಜಿಕ ಪರಿಸರದಲ್ಲಿ ಕ್ರಾಂತಿಯ ಮಾತು ವಿಡಂಬನೆಯಂತೆ ತೋರಿಬರುತ್ತದೆ. ಈ ನಾಟಕದ ಕೇಂದ್ರವ್ಯಕ್ತಿಯಾದ ಭಗವಾನನ ವ್ಯಕ್ತಿತ್ವದಲ್ಲಿ ತೋರುವ ವಿರೋಧಾಬಾಸ ಸಮಕಾಲೀನ ಬುದ್ದಿಜೀವಿಗಳ ಹೊಯ್ದಾಟವನ್ನೂ, ನಕ್ಸಲೈಟ‌ ದಿನಕರನಂತವರ ಹುಂಬ ಸಾಹಸಗಳು ಹೊಣೆಗೇಡಿ ತರುಣರನ್ನೂ ಪ್ರತಿನಿಧಿಸುವಂತಿವೆ. ಕಳ್ಳ-ನಕ್ಸಲೈಟ್‌ರ ಮುಖಾಮುಖಿ ಈ ನಾಟಕದ ತರುಣರನ್ನೂ ಪ್ರತಿನಿಧಿಸುವಂತಿವೆ. ಕಳ್ಳ-ನಕ್ಸಲೈಟ್‌ರ ಮುಖಾಮುಖಿ ಈ ನಾಟಕದ ಉತ್ಕಟವಾದ ಭಾಗವಾಗಿದ್ದು, ನಾಟಕದ ತಾತ್ವಿಕತೆಯನ್ನು ವಿವರಿಸುವಲ್ಲಿ ಸಫಲವಾಗಿದೆ. ವ್ಯವಸ್ಥೆಯ ಆಧಾರಸ್ತಂಭವೇ ತಾನೆಂದು ಹೇಳಿಕೊಳ್ಳುವ ವ್ಯಕ್ತಿ ಕಳ್ಳ, ಸಮಾನತೆಯ ಹರಿಕಾರನಾದ ಕ್ರಾಂತಿಕಾರ ಹೊಣೆಗೇಡಿ. ಈ ಮುಖಾಮುಖಿಯ ಮೂಲಕ ಸತ್ಯದ ಅರಿವಾಗುತ್ತದೆ. ವಾಸ್ತವಿಕ ಮತ್ತು ಸಾಂಕೇತಿಕ ಸ್ತರಗಳೆರಡರಲ್ಲೂ ಈ ಪ್ರಸಂಗವನ್ನು ವಿವರಿಸಲು ಸಾಧ್ಯವಿದೆ. ವಿದ್ಯಾವಂತ ಮಧ್ಯಮ ವರ್ಗದ ಅಸಹಾಯಿಕತೆ ಅವರ ಸುಖಾಪೇಕ್ಷಿಯಾದ ಜೀವನ ವಿಧಾನದಲ್ಲಿದೆ ಎಂಬುದನ್ನು ವಿವರಿಸುವಂತಿದೆ. ಭಗವಾನನ ಮನೆಯ ಸುಸಜ್ಜಿತ ವಾತಾವರಣ, ವ್ಯಂಗ್ಯ ಮತ್ತು ವಿಡಂಬನೆಯಲ್ಲಿನ ವಾಚ್ಯತೆಯಿಂದಾಗಿ ಈ ನಾಟಕದ ಆರಂಭ ಮತ್ತು ಮುಕ್ತಾಯ ದೃಶ್ಯಗಳು ಕುತೂಹಲಕಾರಿಯಾಗಿವೆ. ತನ್ನಲ್ಲಿರುವ ಚಕಿತ ಗುಣ ಹಾಗೂ ಚಿಕಿತ್ಸಕ ದೃಷ್ಟಿಕೋನದಿಂದ ಗಮನ ಸೆಳೆದ ಈ ನಾಟಕ “ಚಂಡಶಾಸನ” ಎಂಬ ಹೆಸರಿನಲ್ಲಿ ಸಿನಿಮಾ ಆಗಿದೆ.
ಇದು ಲಂಕೇಶ್‌ ರಚಿಸಿದ ಅಂತಿಮ ಏಕಾಂಕ ನಾಟಕ. ರಾಜಕೀಯ. ಶಿಕ್ಷಣ, ಸಮಾಜ, ವ್ಯಕ್ತಿ, ಕ್ರಾಂತಿಗಳ ಬೆಸುಗೆ, ಬಿರುಕು ಇಲ್ಲಿವೆ. ಪ್ರಭುತ್ವ ಹಿಂಸೆಯನ್ನು ದಮನಿಸುವ ಕ್ರಿಯೆಯಲ್ಲಿ ಅತಿಹಿಂಸೆ ನೀಡುವ ಬಗೆ, ಆ ಪ್ರಕ್ರಿಯೆಯಲ್ಲಿ ಮಾನವ ಜೀವಕ್ಕೆ ಇಲ್ಲವಾಗುವ ಬೆಲೆ ನಾಟಕದಲ್ಲಿ ಧ್ವನಿಸಿವೆ. ವ್ಯಂಗ್ಯ, ಕ್ರೌರ್ಯ ಹದವಾಗಿ ಬೆರೆತ ನಾಟಕವಿದು.
ಗಿಳಿಯು ಪಂಜರದೊಳಿಲ್ಲ
ದಾಸರ ಈ ಸಾಲು ಧ್ವನಿಪೂರ್ಣವಾಗಿ ವಸ್ತುವಿನ ರೂಪದಲ್ಲಿ ವ್ಯಂಜಿತವಾಗಿರುವ ಈ ನಾಟಕದಲ್ಲಿ, ಹಜಾಮ ಸಹಾಯ ಕೇಳಲು ಬಂದಾಗ, ನಾಯಕ ತನ್ನ ಹೆಂಡತಿಯ ಮೂಲಕಲ ತಾನು ಮನೆಯಲ್ಲಿದ್ದೂ ಇಲ್ಲ ಎಂದು ಸುಳ್ಳು ಹೇಳಿಸುತ್ತಾನೆ. ಆದರೆ ಆತನ ಮಗಳೇ ಹೇಳುತ್ತಾಳೆ: “ಅಪ್ಪ ಒಳಗೇ ಇದ್ದಾನೆ” ಎಂದು. ಇದು ಹಜಾಮ ಮತ್ತು ನಾಯಕ ಇಬ್ಬರಿಗೂ ಕೇಳಿಸುತ್ತದೆ. ಈ ರೋಗ ಹಣದಿಂದ ಹುಟ್ಟಿದ್ದು. ಹಣ ಕೊಡಬೇಕೆನ್ನುವ ಯೋಚನೆ, ತನಗೇ ಖರ್ಚು ಮಾಡಿಕೊಳ್ಳುವ ಹಂಬಲ- ಈ ಎರಡರ ತಿಕ್ಕಾಟದಲ್ಲಿ ಅಂತಿಮವಾಗಿ ಹಣ ಕೊಡದಿರುವ ತೀರ್ಮಾನಕ್ಕೆ ಬರುತ್ತಾನೆ. ಈ ಚಿತ್ರಣ ಹಣ ಸರಿದೂಗಿಸುವ ಸ್ಥಿತಿಯಾಗಿ ಬಂದಿದ್ದರೂ, ನಾಯಕನ ನೈತಿಕ ಪ್ರಜ್ಞೆ ದ್ವಂದ್ವಕ್ಕೆ ಬಿದ್ದು ಅಸ್ವಸ್ಥಗೊಳ್ಳುವುದನ್ನೂ ಕಾಣುತ್ತೇವೆ. ಈ ಮೂಲಕ ಲಂಕೇಶರು ಹಣವುಳ್ಳವನೂ ಸಂತೋಷವಾಗಿರಲಾರನೆಂದು ಹೇಳುತ್ತಾರೆ.
ಸಮಾಜದಲ್ಲಿ ವ್ಯಕ್ತಿ ಸಂಬಂಧಗಳನ್ನು ನಿರ್ಣಯಿಸುವ ಆರ್ಥಿಕ ಕಾರಣಗಳನ್ನು ಈ ನಾಟಕದಲ್ಲಿ ವಸ್ತುನಿಷ್ಟವಾಗಿ ಅನ್ವೇಷಣೆಗೆ ಗುರಿಪಡಿಸಲಾಗಿದೆ. ಹಣದ ಕಾರಣದಿಂದಾಗಿ ಈ ಮಧ್ಯಮ ವರ್ಗದ ಜನ ಎಂತ ಅಪನಂಬಿಕೆಗಳಿಗೆ ಬಲಿಯಾಗಬಹುದು. ಸಣ್ಣವರಾಗಬಹುದು ಎಂಬ ಸಂಗತಿಯನ್ನು ಸರಳ ಸನ್ನಿವೇಶವೊಂದರ ಮೂಲಕ ದೃಷ್ಟಾಂತವೆಂಬಂತೆ ನಿರ್ವಚಿಸಲಾಗಿದೆ.
ಕೌಟುಂಬಿಕ ವ್ಯವಸ್ಥೆ ಮನುಷ್ಯನ ವರ್ತನೆಯನ್ನು ಕಟ್ಟಿಹಾಕಿರುವ ಬಗೆ ಈ ನಾಟಕದ ಸ್ಥಾಯಿ. ಉದಾರತೆ, ಮಾನವೀಯತೆ, ನಂಬಿಕೆಗಳ ಜಾಗದಲ್ಲಿ ಅನುಮಾನ, ಅಪನಂಬಿಕೆ, ಅಮಾನವೀಯತೆ, ಅಸಹಾಯಕತೆ ಸುಳಿದು ಮನುಷ್ಯ ತನ್ನ ವರ್ತುಲದಲ್ಲಿಯೇ ಸಣ್ಣವನಾಗಿಬಿಡುವ ಚಿತ್ರಣ. ದುಡ್ಡು ಮತ್ತು ಸಂಬಂಧಗಳ ಆಯಾಮ ಎಲ್ಲ ಕಾಲದ್ದು!
ಈ ಮತ್ತು ಇಂತ ನಾಟಕಗಳ ಮೂಲಕ ಜಡ್ಡುಗಟ್ಟಿದ್ದ ರಂಗಭೂಮಿಗೆ ಹೊಸತನದ ಲವಲವಿಕೆ ತುಂಬಿದವರು ಲಂಕೇಶ್‌. ಟಿ.ಪ್ರಸನ್ನನ ಗೃಹಸ್ಥಾಶ್ರಮ, ನನ್ನ ತಂಗಿಗೊಂದು ಗಂಡು ಕೊಡಿ ನಾಟಕಗಳ ಮೂಲಕ ಸೊರಗಿದ್ದ ರಂಗಭೂಮಿಗೆ ಹೊಸ ಚೈತನ್ಯ ತಂದದ್ದೇ ಅಲ್ಲದೆ ನಾಟಕಪ್ರಿಯರನ್ನು ಹೊಸ ಅಭಿರುಚಿಗೆ ಸಿದ್ದಗೊಳಿಸಿದವರು ಲಂಕೇಶ್‌.
ಪ್ರತಿಭಟನಾ ರಂಗಭೂಮಿಯನ್ನು ಅತ್ಯಂತ ಯಶಸ್ವಿಯಾಗಿ ಕನ್ನಡದಲ್ಲಿ ತಂದವರು ಲಂಕೇಶ್‌. ವರ್ತಮಾನದ ಕ್ಷಣಕ್ಕೆ ತೀವ್ರವಾಗಿ ಸ್ಪಂದಿಸುವ ಸಾಹಿತ್ಯ ಪ್ರಜ್ಞೆಯುಳ್ಳ ಲಂಕೇಶರಿಗೆ ನಾಗರಿಕ, ಸುಶಿಕ್ಷಿತ, ಮಧ್ಯಮ ವರ್ಗದವರ ಬದುಕಿನ ಸಮಕಾಲೀನ ವಾಸ್ತವತೆಗೆ, ಸಾಂಪ್ರದಾಯಿಕ-ಸಾಮಾಜಿಕ ಸಮಸ್ಯೆಗಳಿಗೆ, ವೈಯಕ್ತಿಕ ನೈತಿಕತೆಯ ವಿಶ್ಲೇಷಣೆಗೆ ಈ ಮಾದರಿಯ ನಾಟಕಗಳು ಹೆಚ್ಚು ಉಪಯುಕ್ತವಾಗಿ ಕಂಡವು. ಈ ಬಗೆಯ ನಾಟಕಗಳನ್ನು ಬರೆದದ್ದರಿಂದ ಲಂಕೇಶರಿಗೆ ಕುಪಿತ ಯುವಕನ ಇಮೇಜು ಪ್ರಾಪ್ತವಾಯಿತು.
ಲಂಕೇಶರ ನಾಟಕಗಳು (೨)
ಪೋಲೀಸರಿದ್ದಾರೆ ಎಚ್ಚರಿಕೆ
‘ಅಸ್ವಸ್ಥತೆ’ಯ ಬಹುಮುಖತೆಯನ್ನು ತಮ್ಮ ಸಾಹಿತ್ಯದಲ್ಲಿ ರೂಪಕದಂತೆ ಬಳಸಿದ ಲಂಕೇಶರು ಈ ನಾಟಕದಲ್ಲಿ ವ್ಯಕ್ತಿಯ ಅಸಹಾಯಕತೆಯ ಆಕ್ರಂದನವನ್ನು ತೀವ್ರವಾಗಿ ಚಿತ್ರಿಸಿದ್ದಾರೆ. “ನಮ್ಮ ಉತ್ತಮ ನಾಟಕಕಾರರಲ್ಲಿ ಒಬ್ಬರಾದ ಸಂಸಾರ ಬದುಕು ವಿಚಿತ್ರವಾದದ್ದು. ಅವರಿಗೆ ಇತ್ತೆಂದು ಹೇಳುವ Persecution complexನ ಒಂದು ರೀತಿಯ ಶೋಧನೆ ಈ ನಾಟಕದ್ದು. ಆದರೆ ವಸ್ತು ಪೂರ್ಣಪ್ರಮಾಣದ ನಾಟಕವನ್ನು ತುಂಬಿ ಹೊರಚೆಲ್ಲುವಷ್ಟು ದೊಡ್ಡದು. ಎಂದಿನಂತೆ ನನ್ನ ಆತುರ ಅವರ ಕೊನೆಯ ದಿನಗಳ ಬಗ್ಗೆ ಮಾತ್ರ ಯೋಚಿಸಲು ನನ್ನನ್ನು ಬಿಟ್ಟಿದೆ. ಇದು ಸಂಸ ಅವರ ಮನಸ್ಥಿತಿ ಎಂಬುದಕ್ಕೆ ಮಾತ್ರ ನನ್ನ ಕುತೂಹಲವಲ್ಲ. ಎಲ್ಲರ ಆಳದ ನೋವು ಎಂಬ ಕಾರಣಕ್ಕೆ ಇವರ ಆಶ್ಚರ್ಯ”. (4). ಎಂಬ ಲಂಕೇಶರ ಮಾತು ನಾಟಕದ ಭೂಮಿಕೆಯನ್ನು ಸೂಚಿಸುತ್ತವೆ.
“ನಾಟಕ ಕತ್ತಲು ಬೆಳಕಿನಲ್ಲಿ ಮನವು ಆಳಕ್ಕೆ ಕೊರೆದು ಹೋದ ಹಾಗೆ, ನಮ್ಮೊಳಗಿನ ಸಂಭಾಷಣೆಯ ಹಾಗೆ ನಡೆದರೆ ಒಳ್ಳೆಯದು. ಅಂದರೆ ಇಲ್ಲಿ ಇರಬಹುದಾದ ಹಾಸ್ಯ ಕೆಡಬೇಕಾಗಿಲ್ಲ, ಜಡವಾಗಬೇಕಾಗಿಲ್ಲ. ದುರಂತವನ್ನು, ರುದ್ರಮೂರ್ತಿಯ ಪ್ರಶ್ನೆಗಳನ್ನು ಆ ಹಾಸ್ಯ ಹೆಚ್ಚು ಖಚಿತಗೊಳಿಸಬೇಕು. ಸಂಭಾವ್ಯಗೊಳಿಸಬೇಕು.” ಎಂಬ ನಾಟಕಕಾರರ ಟಿಪ್ಪಣಿ ಗಮನಾರ್ಹ.
ನಾಟಕ ಆರಂಭಗೊಳ್ಳುವುದು ಸರಳವಾದ ಕೊಠಡಿಯ ‘ನಾಲ್ಕು ಸ್ಟೂಲು’ ದೃಶ್ಯದಿಂದ. ನಾಲ್ಕಾರು ಬಟ್ಟೆಗಳನ್ನು ಒಂದು ಕಡೆ ನೇತು ಹಾಕಿದೆ. ರಂಗದ ಹಿಂಬದಿಗೆ ಮಧ್ಯದಲ್ಲಿ ಬಂದು ಬರೆಯುವ ಮಣೆ, ನಾಲ್ಕಾರು ಪುಸ್ತಕಗಳು. ಅದರಿಂದ ಬಲಕ್ಕೆ ಒಂದು ಸರಳವಾದ ಚಿಕ್ಕ ಮೇಜು. ಅದರ ಮೇಲೆ ನೀರಿನ ಹೂಜಿ. ರೂಮಿನ ಬೆಳಕು ಮಂದವಾಗಿದೆ. ಉಸಿರು ಕಟ್ಟಿಸುವ ವಾತಾವರಣ. ರಂಗದ ಎಡಕ್ಕೆ ಒಂದೇ ಬಾಗಿಲಿದ್ದು ಅದು ಪ್ರೇಕ್ಷಕರಿಗೆ ಕಾಣುವಂತಿರಬೇಕು ಎಂಬ ಈ ಪರಿಸರ ನಾಟಕದ ಪ್ರವೇಶಕ್ಕೆ ಸೂಕ್ತ ವೇದಿಕೆ ಕಲ್ಪಿಸಿದೆ.
ತೆರೆ ಎದ್ದಾಗ ವ್ಯಕ್ತಿಯೊಬ್ಬ ನಿಶ್ಚಲನಾಗಿ ಗಲ್ಲಕ್ಕೆ ಕೈಕೊಟ್ಟು ಕೂತಿದ್ದಾನೆ. ಬಾಗಿಲು ತಟ್ಟುವ ಸದ್ದು.. ಮತ್ತೆ ಮತ್ತೆ ಕ್ರಮೇಣ ಜೋರಾಗುವ ಬಾಗಿಲು ಕುಟ್ಟುವ ಸದ್ದು. ವ್ಯಕ್ತಿ ಮೆಲ್ಲಗೆ ಕತ್ತೆತ್ತಿ ಬಾಗಿಲನ್ನು ನೋಡುತ್ತಾನೆ; ಹೀಗೆ ನಾಟಕ ಆರಂಭಗೊಳ್ಳುತ್ತದೆ.
ಈ ನಾಟಕದ ರುದ್ರಮೂರ್ತಿಗೆ ಪೋಲೀಸರೊಂದಿಗೆ ಎಂದೂ ಮುಖಾಮುಖಿಯಾಗಿಲ್ಲವಾದರೂ ಅವರು ತನ್ನ ವೈರಿಗಳೆಂದು ತಿಳಿದಿದ್ದಾನೆ. ಹೀಗೆ ಕಾಣದ ಕೈಯೊಂದು ಮನುಷ್ಯನ ಬದುಕನ್ನು ನಿರರ್ಥಕಗೊಳಿಸಿ ಅವನ ಹೋರಾಟವನ್ನು ನಗೆ ಪಾಟಲಾಗಿಸುವ ಅಸಂಬದ್ಧ ಚಿತ್ರವೊಂದು ಇಲ್ಲಿ ಗೋಚರಿಸುತ್ತದೆ. ಹೀಗೆ ತಪ್ಪಿಸಿ ಕೊಳ್ಳಲಾರದ ಕ್ರೂರ ಪರಿಸರವೊಂದರಲ್ಲಿ ಬಂಧನಕ್ಕೊಳಗಾಗಿರುವ ವ್ಯಕ್ತಿಯ ಏಕಾಕಿತನವನ್ನು ಲಂಕೇಶರ ಅನೇಕ ನಾಟಕಗಳಲ್ಲಿ ಕಾಣಬಹುದು.
ಈ ನಾಟಕದಲ್ಲಿ ವ್ಯವಸ್ಥೆಯ ಕ್ರೂರ ಹಿಡಿತಕ್ಕೆ ಸಿಕ್ಕಿ, ವ್ಯಕ್ತಿ ಸ್ವಾತಂತ್ಯ್ರವನ್ನು ಕಳೆದುಕೊಂಡ ದಾರುಣ ಸ್ಥಿತಿಯೊಂದನ್ನು ಕಾಣಬಹುದು. ವ್ಯಕ್ತಿಯ ಅಂತರಂಗವನ್ನು ತನ್ನ ಹಿಡಿತಕ್ಕೆ ತೆಗೆದುಕೊಳ್ಳಬಯಸುವ ವ್ಯವಸ್ಥೆಯ ಕ್ರೌರ್ಯದಿಂದಾಗಿ ನೆಲೆ ತಪ್ಪಿದ ಮನುಷ್ಯನ ತೊಳಲಾಟವನ್ನೇ ಇಲ್ಲಿನ ರುದ್ರಮೂರ್ತಿ ಪ್ರತಿನಿಧಿಸುತ್ತಾನೆ.
ಏಕ ಪ್ರಕಾರತಾವಾದಿಗಳಾದ ನಮ್ಮ ಸಮಾಜದ ಜನ, ಭಿನ್ನ ರೀತಿಯವರನ್ನು ಸಹಿಸುವುದಿಲ್ಲ. ತನ್ನ ಪಾಡಿಗೆ ಅವರನ್ನು ಬಿಡದೆ, ನಿರಂತರವಾಗಿ ಪೀಡಿಸುವ ಹಿತ ಶತ್ರುಗಳು ನಿಜವಾಗಿಯೂ ಭಯಂಕರವಾಗಿರುತ್ತಾರೆ.
ಈ ನಾಟಕದಲ್ಲಿ ಒಂದು ವಿಚಿತ್ರ ಮಾನಸಿಕ ಸಮಸ್ಯೆಯನ್ನು ಲಂಕೇಶರು ಚಿತ್ರಿಸಿದ್ದಾರೆ. ನಾಟಕದ ನಾಯಕನನ್ನು ಪೋಲೀಸರು ಬೆನ್ನಟ್ಟಿದ್ದಾರೆ ಎಂಬ ಕಲ್ಪಿತ ಅಸ್ವಸ್ಥತೆ ಇಲ್ಲಿ ಏರ್ಪಟ್ಟಿದೆ. ರುದ್ರಮೂರ್ತಿ ಸಮಾಜದ ಹುಳುಕುಗಳನ್ನು ಬರವಣಿಗೆಯಲ್ಲಿ ಮೂಡಿಸಿ, ಸರ್ಕಾರ, ವ್ಯವಸ್ಥೆ, ಸಮಾಜಗಳ ಅಂತರಾವಲೋಕನ ಮಾಡಿ, ತನ್ನ ಸೃಜನ ಕ್ರಿಯೆಯಲ್ಲಿ ಪರಿಣಾಮಕಾರಿಯಾಗಿ ಚಿತ್ರಿಸಬಲ್ಲ ಪ್ರತಿಭಾವಂತ ನಾಟಕಕಾರ. ವ್ಯವಸ್ಥೆಯ ಕರಾಳ ಮುಖದ ದರ್ಶನದಿಂದಾಗಿ ಸಮಾಜದಿಂದ ದೂರ ಉಳಿಯಲು ಆತ ಪ್ರಯತ್ನ ಪೂರ್ವಕ ಕಸರತ್ತು ನಡೆಸುತ್ತಾನೆ. ಇಂಥ ಸಂದರ್ಭದಲ್ಲಿ ಪೊಲೀಸರು ಆತನ ಬೆನ್ನು ಹತ್ತಿದ್ದಾರೆ. ಇವನಿರುವ ಕಡೆಯಲ್ಲಿ ಶೋಧನೆ ನಡೆಸಿದ್ದಾರೆ. ಅವರಿಗೆ ರುದ್ರಮೂರ್ತಿ ಆತ್ಮಹತ್ಯೆಗೆ ಪ್ರಯತ್ನಪಟ್ಟಿದ್ದು ತಿಳಿದಿದೆ. ಆತನ ಶಕ್ತಿ-ದೌರ್ಬಲ್ಯಗಳೆರಡನ್ನೂ ಅರಿತಿರುವ ರಂಗಣ್ಣ ಮತ್ತು ಚಂದ್ರಶೇಖರ್ ಆತನ ದೌರ್ಬಲ್ಯ ಕಳೆಯಲು ಯತ್ನಿಸುವುದೇ ಹಿಂಸೆಗಿಳಿದಂತೆ ಭಾಸವಾಗುತ್ತದೆ. ರುದ್ರಮೂರ್ತಿಯಂತ ಒಡೆದ ವ್ಯಕ್ತಿತ್ವದ ಮನೋರೋಗಿಗಳು ಹುಟ್ಟಲು ಕಾರಣ ಸಾಮಾಜಿಕ ಪರಿಸರದಲ್ಲಿದೆ.
ವ್ಯಕ್ತಿಯ ಆಲೋಚನೆಗಳ ಮೇಲಿನ ಧಾಳಿ, ವ್ಯವಸ್ಥೆಯ ಅಮಾನುಷ ಕ್ರೌರ್ಯ, ಮನುಷ್ಯನ ತೊಳಲಾಟ ಇಲ್ಲಿದೆ. ಲಂಕೇಶರು ಹೇಳುವಂತೆ ‘ಇದು ಎಲ್ಲರ ಆಳದ ನೋವು’. ಮೂರೇ ಮೂರು ಪಾತ್ರ ಈ ನಾಟಕದ ವೈಶಿಷ್ಟ. ರುದ್ರಮುನಿ, ಅವನ ಅಣ್ಣ, ಹಿತೈಷಿ.
ಪ್ರತಿಭಾವಂತ ನಾಟಕಕಾರರಾಗಿದ್ದ ಸಂಸರ ಬದುಕಿನ ಸ್ಥೂಲ ಹಿನ್ನೆಲೆ, ಕನ್ನಡನಾಡಿನ ಸಂಸ್ಕೃತಿಯಲ್ಲಿ ಸಂಸರ ನಾಟಕತಗಳ ವಸ್ತುವಿಗಿರುವ ಮಹತ್ವ ಮುಂತಾದವನ್ನು ವೈಚಾರಿಕವಾಗಿ ಈ ನಾಟಕದ ಮೂಲಕ ಚರ್ಚಿಸಲಾಗಿದೆ.
ವ್ಯಕ್ತಿಯ ಮನದಾಳದ ಪಾತಳಿಗೆ ಪಾತಾಳಗರಡಿ ಬಿಟ್ಟು ಶೋಧಿಸುವ ಕಾರ್ಯವನ್ನು ವ್ಯವಸ್ಥೆ ನಿರಂತರವಾಗಿ ಮಾಡುತ್ತಿರುತ್ತದೆ. ಆ ಶೋಧನೆ ವಿಕೃತವೂ, ವಿಧ್ವಂಸಕವೂ ಆಗಿದ್ದು ಸಾವಿಗೆ ಶರಣಾಗಿಸುವಷ್ಟು ಕರಾಳವಾಗಿರುತ್ತದೆ. ಅದರ ವಿರುದ್ಧ ನಾವು ಸದಾ ಎಚ್ಚರವಾಗಿರಬೇಕು. ಎಚ್ಚರ ತಪ್ಪಿದರೆ ರುದ್ರಮೂರ್ತಿಯಂತೆ ಸ್ವಧ್ವಂಸಕ ಕಾರ್ಯಕ್ಕಿಳಿಯಬೇಕಾಗುತ್ತದೆ. ಬಾಹ್ಯ ಒತ್ತಡ ಹೆಚ್ಚಿದಷ್ಟೂ ವ್ಯಕ್ತಿ ಅಂತರ್ ಮುಖಿಯಾಗಿ ಹೋಗುತ್ತ ಕೊನೆಗೆ ವ್ಯಕ್ತಿಸ್ವಾತಂತ್ಯ್ರವೇ ಬಿಕ್ಕಟ್ಟಿನಲ್ಲಿ ಉಳಿಯುತ್ತದೆ ಎಂಬ ಲಂಕೇಶರ ಚಿಂತನೆ ಈ ನಾಟಕದಲ್ಲಿ ಕಲಾತ್ಮಕವಾಗಿ, ಪರಿಣಾಮಕಾರಿಯಾಗಿ, ಅಪೂರ್ವ ನಾಟಕೀಯತೆಯಲ್ಲಿ ಮಂಡಿತವಾಗಿದೆ.
ಸಿದ್ಧತೆ
ಪಯಣ ಅನೇಕ ಸಾಹಿತಿಗಳನ್ನು ಕಾಡಿದೆ. ಅಂತ ಪಯಣದ ಸಿದ್ಧತೆಯ ಆಯಾಮ ಈ ನಾಟಕದಲ್ಲಿದೆ. ಸಿದ್ಧತೆ ನಾಟಕದ ನಾಯಕ ಅಮೆರಿಕಾಕ್ಕೆ ಹೋಗಬೇಕೆನ್ನುವ ಆಶಯದಿಂದ ಪರಿತಪಿಸುತ್ತಾನೆ. ಈ ಆಶೆ ಅವನ ಅಸ್ವಸ್ಥತೆಗೆ ಕಾರಣವಾಗುತ್ತದೆ. ಆದರೆ ಅವನು ಕೊನೆಗೂ ಹೋಗುವುದೇ ಇಲ್ಲ. ಅವನು ಹೊರಡುವುದಕ್ಕೆ ಅನೇಕ ಸಣ್ಣ-ಪುಟ್ಟ ತೊಂದರೆಗಳು ಇದ್ದ ಹಾಗೆ ಕಂಡುಬರುತ್ತದೆ. ಆತ ಪಯಣಕ್ಕೆ ‘ಸಿದ್ಧತ ಎ’ ಮಾಡಿಕೊಂಡವನಂತೆ ಕಾಣುತ್ತಾನೆ. ಆದರೆ ವೆಯ್ಟಿಂಗ್‌ ಫಾರ್ ಗೋಡೋ ನಾಟಕದಂತೆ ಕೊನೆಯವರೆಗೂ ಹೋಗುವುದೇ ಇಲ್ಲ. ಯಾರೋ ಬರುತ್ತಾರೆ ಅನ್ನುತ್ತಾನೆ, ಅವರು ಬರುವುದೇ ಇಲ್ಲ. ಗಂಡ-ಹೆಂಡತಿ ಮತ್ತು ಮಗನ ನಡುವೆ ವಿಚಿತ್ರ ಕ್ರೌರ್ಯ ತಲೆ ಎತ್ತಿದೆ. ಕೊನೆಗೆ ನಾಯಕ ಸಾಯುತ್ತಾನೆ. ಇದು ಮಧ್ಯಮ ವರ್ಗದ ಆಕಾಂಕ್ಷೆಗಳನ್ನು, ಕೈಗೆಟುಕದ ಆಸೆಗಳನ್ನು, ತಲೆಬಿಸಿಗಳನ್ನು ಹೇಳುತ್ತದೆ.
ರಂಗಣ್ಣ ಕಲಾವಿದ, ಕನಸುಗಾರ. ಅವನ ನಿರಾಸೆ, ದುರಂತ ನಾಟಕದ ಕೇಂದ್ರ ಸ್ವಹಿಂಸಾ ಪೀಡನೆಗೆ ಬಲಿಯಾಗಿರುವ ರಂಗಣ್ಣ ವಾಸ್ತವದ ಕ್ರೂರ ಹಿಡಿತನಕ್ಕೆ ಬಲಿಯಾಗುತ್ತಾನೆ. ಕಳೆದುಕೊಳ್ಳುವುದು, ನಿರರ್ಥಕ ಹೋರಾಟ, ಬದುಕಿನ ಬೇಸರ, ಇಲ್ಲವಾದ ಸಂವೇದನೆ, ಮುರಿದ ಸಂಬಂಧ, ದೂರಾದ ಸಂಪರ್ಕ ಒಟ್ಟಾರೆ ರಂಗಣ್ಣನ ದುರಂತ ನೋವಿಗೆ ಕಾರಣವಾಗುತ್ತವೆ.
ನಾಟಕದ ನಾಯಕ ರಂಗಣ್ಣ ಮಾಡಿಕೊಳ್ಳುವ ಪಯಣದ ‘ಸಿದ್ಧತೆ’- ಆತನ ದುಗುಡ, ಆತುರ, ನಿರೀಕ್ಷೆ, ನೆನಪು, ನಿರಾಶೆ, ಕನಸು, ತುರ್ತು, ತೀವ್ರತೆಗಳೆಲ್ಲವೂ- ಸಾವಿನ ಸಿದ್ಧತೆಗಳಾಗಿ, ವಿಷಾದದ ನೆಲೆಯಲ್ಲಿ ನಿಲ್ಲುತ್ತವೆ. ರಂಗಣ್ಣನ ಭೂತದ ಅನುಭವವೆಲ್ಲ ವರ್ತಮಾನವನ್ನು ತಿಂದು ಹಾಕುತ್ತದೆ. ಹೋಗಬೇಕಾದ ಕಡೆ ಹೋಗಲಾರದೆ, ಮಾಡಬೇಕಾದ್ದನ್ನು ಮಾಡಲಾಗದೆ, ತನ್ನ ಕುಟುಂಬದಲ್ಲಿ ಯಾರೊಂದಿಗೂ ಪ್ರೀತಿಯಿಂದಿರಲು ಸಾಧ್ಯವಾಗದೆ, ಎಲ್ಲಿಗೋ ಹೋಗಬೇಕು ಎಂದು ಯಾರನ್ನೋ ಕಾಯುತ್ತಿದ್ದಾನೆ. ಎಲ್ಲವೂ ನಿರರ್ಥಕ ಕಾಯುವಿಕೆಯಾಗುತ್ತದೆ.
ರಂಗಪ್ಪ ತೋರುವ ಅಸಹನೆ-ಅಸಮಾಧಾನಗಳು ನಾಟಕದುದ್ದಕ್ಕೂ ಇವೆ. ಅವನ ಕುಟುಂಬದ ಸದಸ್ಯರು (ಹೆಂಡತಿ, ಮಗ) ಪರಸ್ಪರ ಅರ್ಥಮಾಡಿಕೊಂಡು ಬದುಕುವಷ್ಟು ಆತ್ಮೀಯ ಸಂಬಂಧವನ್ನೂ ಹೊಂದಿದವರಾಗಿಲ್ಲ. ಅವರ ಸಾಂಸರಿಕ ಮತ್ತು ಸಾಮಾಜಿಕ ಸಂಬಂಧಗಳಲ್ಲಿ ಒಂದು ಆರೋಗ್ಯಕರ ಮನೋಧರ್ಮ ಇಲ್ಲ. ಒಂದು ಅಸ್ವಸ್ಥ ಕುಟುಂಬದ ಚಿತ್ರಣ ಇಲ್ಲಿದೆ. ಈ ಅಸ್ವಸ್ಥತೆ ಎಷ್ಟೊಂದು ಅಸ್ವಾಭಾವಿಕ ಎಂದರೆ ನಾಲ್ಕು ಪೆಟ್ಟಿಗೆಗಳ ಜೊತೆಯಲ್ಲಿ ಐದನೆಯ ಜಡವಸ್ತು ರಂಗಣ್ಣನಾಗುತ್ತಾನೆ. ಆ ಪೆಟ್ಟಿಗೆಯಲ್ಲಿ ತುಂಬಿರುವುದು ಸಾಮಾನ್ಯ ವಸ್ತುಗಳ ಜೊತೆಗೆ ಕತ್ತಿ, ಕಿರೀಟ, ಡ್ಯಾನ್ಸ್‌ ಬಟ್ಟೆ ಇತ್ಯಾದಿಗಳು. ಆತನ ಸ್ಥಿತಿಗತಿಗಳು ಈ ಬಗೆಯವೆ. ಎಲ್ಲವೂ ಅವ್ಯವಸ್ಥೆ. ಹೀಗಾಗತಿ ಎಲ್ಲ ಸಿದ್ಧತೆಗಳೂ ಕೊನೆ ಮುಟ್ಟುವುದು ರಂಗಣ್ಣನ ಸಾವಿನೊಂದಿಗೆ. ಕೊನೆಗೆ ಇವೆಲ್ಲ ರಂಗಣ್ಣ ಸಾವಿಗೆ ಮಾಡಿಕೊಂಡ ಸಿದ್ಧತೆಗಳಂತೆ ಕಾಣಿಸತೊಡಗುತ್ತವೆ.
ತೆರೆಗಳು
ಇದು ಉಳಿದ ಆರು ಚಿಕ್ಕ ನಾಟಕಗಳಿಗೆ ಹೋಲಿಸಿದಲ್ಲಿ ಗಾತ್ರ, ಸೂತ್ರಗಳಲ್ಲಿ ಕೊಂಚ ದೊಡ್ಡದು. ಸಾಹಿತ್ಯದ ಉದ್ದೇಶ ವ್ಯಕ್ತಿ ಮತ್ತು ಸಮಾಜದ ಅಂತರಂಗ ಮತ್ತು ಬಹಿರಂಗಗಳ ಶೋಧನೆ; ಮನುಷ್ಯನ ಬದುಕನ್ನು ಕೇಂದ್ರವಾಗಿರಿಸಿಕೊಂಡು, ಬದುಕಿನ ಆಳ-ವಿಸ್ತಾರಗಳನ್ನು ಅಭಿವ್ಯಕ್ತಿಸುವುದು. ಪ್ರಜ್ಞಾಪ್ರವಾಹ ಮತ್ತು ಫ್ಯಾಂಟಿಸಿ ತಂತ್ರಗಳ ಮೂಲಕ ಈ ನಾಟಕದಲ್ಲಿ ಲಂಕೇಶರು ಅಸ್ಥಿರ, ಅಸಮತೋಲನದ ಅತಾರ್ಕಿಕ ನೆಲೆಯ ಮನುಷ್ಯನ ಅಂತರಂಗದ ಶೋಧನೆಯನ್ನು ಪರಿಣಾಮಕಾರಿಯಾಗಿ ಮಾಡಿದ್ದಾರೆ. ನೆನಪು, ಮನೋಲಹರಿಗಳು ಪ್ರಜ್ಞೆಯ ಅನುಭವಗಳೇ. ಆದ್ದರಿಂದ ಲಂಕೇಶರಿಗೆ ಈ ತಂತ್ರ-ವಿಧಾನಗಳು ಅಂತರಂಗದ ಶೋಧನಾಸೃಷ್ಟಿಗೆ ಸಹಾಯಕವಾಗಿವೆ.
ಪಾಶ್ಚಾತ್ಯ ಅಸಂಗತ ತತ್ವಾಧಾರಿತ ನಾಟಕಗಳು ಕನ್ನಡದ ನಾಟಕಕಾರನ್ನು ಬಹುಬೇಗ ಆಕರ್ಷಿಸಿದವು. ಜೀವನದಲ್ಲಿನ ಸೌಂದರ್ಯವನ್ನಷ್ಟೇ ಹೀರಿಕೊಂಡು, ಅದನ್ನೇ ಕೀರ್ತಿಸುತ್ತ ಹೋಗುವ ನವೋದಯದ ಲೇಖಕರಿಗಿಂತ ಜೀವನದ ಕುರೂಪ, ಅಸ್ತವ್ಯಸ್ತತೆ, ವಿಘಟನೆ, ಅಸಂಬದ್ಧ ಬದುಕನ್ನು ಚಿತ್ರಿಸುವ ಧೋರಣೆಯನ್ನುಳ್ಳ ನವ್ಯ ಲೇಖಕರಿಗೆ ಅಸಂಗತ ನಾಟಕಗಳನ್ನು ಬರೆಯುವುದು ಸುಲಭವಾಯಿತು. ಹಾಗಾಗಿ ಲಂಕೇಶರು ಆ ವಿಧಾನವನ್ನು ಸಮರ್ಪಕವಾಗಿ ಈ ನಾಟಕದಲ್ಲಿ ಬಳಸಿಕೊಂಡಿದ್ದಾರೆ.
ನ. ರತ್ನ, ಚಂಪಾ, ಕಂಬಾರ, ಗಿರೀಶ್‌ ಕಾರ್ನಾಡ್‌, ಚಂದ್ರಕಾಂತ ಕುಸನೂರು ಮೊದಲಾದವರು ಅಸಂಗತ ವಿಚಾರಗಳನ್ನಿಟ್ಟುಕೊಂಡೇ ನಾಟಕಗಳನ್ನು ಬರೆದರು. ನವ್ಯರಲ್ಲಿ ಪ್ರಮುಖರಾಗಿದ್ದ ಲಂಕೇಶರೂ ಕೂಡ ತಮ್ಮ ಏಕಾಂಕ ರಚನೆಗಳ ಮೂಲಕ ಬಹುಬೇಗನೆ ನವ್ಯ ಮತ್ತು ಅಸಂಗತ ರಂಗಭೂಮಿ ಕಡೆಗೆ ನಡೆದರು. ಇವರ ‘ಟಿ.ಪ್ರಸನ್ನನ ಗೃಹಸ್ಥಾಶ್ರಮ’ದ ಪ್ರಸನ್ನ, ‘ನನ್ನ ತಂಗಿಗೊಂದು ಗಂಡು ಕೊಡಿ’ ನಾಟಕದ ಜಗನ್ನಾಥರು ಕುಪಿತ ಯುವಕರು; ತಮ್ಮ ಮೊನಚು ಮಾತುಗಳಿಂದ, ನಿರ್ಭೀತ ಹರಿತ ವ್ಯಂಗ್ಯದಿಂದ ತಮ್ಮೆಲ್ಲ ಕೋಪ, ಕ್ರೋಧ, ಆವೇಶದಿಂದ ವ್ಯವಸ್ಥೆಯನ್ನು ಚುಚ್ಚಿದವರು.
ಆ ದೃಷ್ಟಿಯಿಂದ ‘ತೆರೆಗಳು’ ಲಂಕೇಶರ ಏಕಾಂಕಗಳಲ್ಲಿಯೇ ಅತ್ಯಂತ ಮಹತ್ವಪೂರ್ಣ ನಾಟಕ. ಇದನ್ನು ಅಸಂಗತ ನಾಟಕ ಎಂದು ಕರೆದದ್ದೂ ಉಂಟು. ಹೆರಾಲ್ಡ್‌ ಪಿಂಟರ್ ನ ‘ಬರ್ತಡೇ ಪಾರ್ಟಿ’ಪ್ರಭಾವ ಇದರ ಮೇಲಿದೆ. ಆದರೆ ತಂತ್ರದ ದೃಷ್ಟಿಯಿಂದ ಇದು ಭಿನ್ನವಾಗಿದೆ. ಸಾಂಕೇತಿಕ ಶೈಲಿ, ತುಂಡು-ತುಂಡು ಸಂಭಾಷಣೆ, ಮೂವರು ಅಪರಿಚಿತರು ಮೆಲ್ಲಗೆ ವ್ಯಕ್ತಿಯ ಬದುಕಿನಲ್ಲಿ ಪ್ರವೇಶ ಮಾಡಿ ಪರಿಚಿತರಂತೆ ನಟಿಸಿ ಕೊನೆಗೆ ನಾಯಕನ ಮೇಲೆ ಹಿಡಿತ ಸಾಧಿಸಿ, ಅವನನ್ನು ಶೋಧಿಸಿ, ನಿಜತ್ವವನ್ನೂ ಹೊರಗೆಡಹಿ ಅಪರಾಧಿ ಸ್ಥಾನಕ್ಕೆ ತರುತ್ತಾರೆ. ಇಲ್ಲಿನ ತಂತ್ರ-ಸಂಭಾಷಣೆ ದೃಷ್ಟಿಯಿಂದದಲ್ಲಿ ಅಸಂಗತದ ಛಾಯೆ ಕಂಡುಬರುತ್ತದೆ. ಆದರೆ ಇಲ್ಲಿ ಮನುಷ್ಯನ ಅಸ್ತಿತ್ವದ ಅಸಂಗತತೆ ಕಂಡುಬರುವುದಿಲ್ಲ. ಇದರಿಂದಾಗಿ ‘ತೆರೆಗಳು’ ಅಸಂಗತ ನಾಟಕವೆಂದು ಪರಿಗಣಿತವಾಗಲಿಲ್ಲ.
‘ತೆರೆಗಳು’ ನಾಟಕದಲ್ಲಿ ಮೇಲಿನ ಅಂಶಗಳು ಒಂದು ವೈಯಕ್ತಿಕ ಅನಿವಾರ್ಯತೆಯಿಂದ ಚಿತ್ರಿತವಾಗುತ್ತವೆ. ಈ ನಾಟಕ ವ್ಯಕ್ತಿ ವ್ಯಕ್ತಿಗಳ ನಡುವಿನ ಅಂತರಂಗ-ಬಹಿರಂಗಗಳ ಘರ್ಷಣೆಯ ವಿಶ್ಲೇಷಣೆಯನ್ನು ಮಾಡುತ್ತದೆ. ಈ ಆಸಕ್ತಿ ಲಂಕೇಶರ ಬಹುಮಟ್ಟಿನ ನಾಟಕಗಳಲ್ಲಿ ಸಾಮಾನ್ಯವಾಗಿ ಕಂಡುಬರುತ್ತದೆ. ಒಬ್ಬನೇ ವ್ಯಕ್ತಿ ಬೇರೆ ಬೇರೆಯಾಗುತ್ತಾ ಹೋಗಿ ಅವನ ಸುತ್ತ ನಿಂತ ವ್ಯಕ್ತಿಗಳ ಅನುಭವವೂ ಬೇರೆ ಬೇರೆಯಾಗುತ್ತಾ ಹೋಗಿ ಇವರ ನಡುವಿನ ಘರ್ಷಣೆ ನಾಟಕೀಯವಾಗಿ ಬಿಡುತ್ತದೆ. ಈ ವಿಶ್ಲೇಷಣೆಯೇ ನಾಟಕಕಾರರ ಉದ್ದೇಶ. “ದರಲ್ಲಿ ನಾನು ಒಂದು ಘಟನೆ, The fall of the two parties in different senses ಕೊಡಲು ಪ್ರಯತ್ನಿಸಿದ್ದೆ. ಅದಕ್ಕೆ ಪೂರಕವಾಗಿ ಬೇಟೆಯ ತಂತ್ರ ಬಳಸಿದ್ದೆ. ಜನಪ್ರಿಯವಾಗಬಲ್ಲ ಕಥೆ, ಪಾತ್ರಪೋಷಣೆ, ಸುಂದರ ಮಾತುಗಳನ್ನು ಕೈಬಿಟ್ಟಿದ್ದೆ. ಒಬ್ಬನ ಮಾತು ಮತ್ತು ಧೈರ್ಯ ಕಡಿದು ಬೀಳುವುದನ್ನು, ಇನ್ನಿತರರ ಮಾತು ನಾಜೂಕಾಗಿ ಧೈರ್ಯ ಹೆಚ್ಚಾಗಿ ಪಶುಗಳಾಗುವುದನ್ನು ತೋರಿಸಲು ಹವಣಿಸಿದ್ದೆ. ನ್ಯಾಯದ ಬಗ್ಗೆ ಪರೋಕ್ಷವಾಗಿ ಹೇಳಲು ಪ್ರಯತ್ನಿಸಿದ್ದೆ” ಎಂಬ ಲಂಕೇಶರ ಮಾತು ಯಥಾರ್ಥವಾಗಿವೆ. ಈ ನಾಟಕ ವ್ಯಕ್ತಿಯ ಆತ್ಮವಂಚನೆಯ ಚಿತ್ರಣವಾಗಿದೆ. ಭಾಷೆ, ರಚನೆ, ಶೈಲಿ, ಅಭಿನಯಸಾಧ್ಯತೆ ಮೊದಲಾದ ಅನೇಕ ದೃಷ್ಟಿಗಳಿಂದ ‘ತೆರೆಗಳು’ ಲಂಕೇಶರ ನಾಟಕಗಳಲ್ಲಿ ತುಂಬಾ ಮುಖ್ಯವಾದುದ್ದಾಗಿದೆ.
ವರ್ಗ ಸಮರದ ಮುನ್ಸೂಚನೆಯಂತಿರುವ ‘ತೆರೆಗಳು’ ಕನ್ನಡ ರಂಗಭೂಮಿಯಲ್ಲಿ ತಾಂತ್ರಿಕ ಪ್ರಯೋಗಶೀಲತೆಯಿಂದಾಗಿ ಹೊಸ ನುಡಿಗಟ್ಟನ್ನು ಸೃಷ್ಟಿಸಿತು. ಈ ನಾಟಕದಲ್ಲಿ ಜನಪ್ರಿಯ ಕತೆ, ಪಾತ್ರ ಪೋಷಣೆಗಳಿಲ್ಲ, ಸಾಂಪ್ರದಾಯಿಕ ಮಾದರಿಯ ಸಂಭಾಷಣೆಯಿಲ್ಲ. ಉಸಿರುಗಟ್ಟಿಸುವಂತ ಸನ್ನಿವೇಶವೊಂದರಲ್ಲಿ ವ್ಯಕ್ತಿಯೊಬ್ಬನನ್ನು ಸಿಲುಕಿಸಿ ಅವನ ಬದುಕನ್ನು ವಿಚಾರಣೆ ನಡೆಸುವ ಮೂಲಕ ಶೋಷಣೆಯ ಸ್ವರೂಪ, ಇತಿಹಾಸ ಮತ್ತು ಪರಿಣಾಮವನ್ನು ತೀಕ್ಷ್ಣವಾಗಿ ಚಿತ್ರಿಸಲಾಗಿದೆ.
‘ತೆರೆಗಳು’ ಮೂವರು ಸಾಮಾನ್ಯರು ಮತ್ತು ನಾಲ್ಕನೆಯ ಅಸಾಮಾನ್ಯನೊಬ್ಬನ ನಡುವಿನ ಘರ್ಷಣೆಗೆ ಸಂಬಂಧಿಸಿದ್ದು. ಇಲ್ಲಿ ಬರುವ ವ್ಯಕ್ತಿಯೊಬ್ಬನ ದುರಾಸೆ, ಮಹತ್ವಾಕಾಂಕ್ಷೆ ಅವನನ್ನು ಎತ್ತರಕ್ಕೆ ಒಯ್ಯುವಂತೆ ಕೆಳಕ್ಕೂ ಸೆಳೆಯುತ್ತದೆ. ಈತನನ್ನು ಒಂದು ಘಟ್ಟದಲ್ಲಿ ಇದ್ದಕ್ಕಿದ್ದಂತೆ ಪ್ರಶ್ನೆಗೆ ಗುರಿಮಾಡುವ ಮೂವರು, ಅದೇ ರೀತಿಯಲ್ಲಿ ಎತ್ತರ ಮತ್ತು ಆಳಕ್ಕೆ ಹೋಗುತ್ತಾರೆ. ಈ ನಾಲ್ವರ ಸಂಬಂಧ ಮತ್ತು ಅವರ ದುರಂತವನ್ನು ಮುಂದಿಡುವುದು ನಾಟಕದ ಗುರಿಯಾಗಿದೆ.
ಈ ನಾಟಕದ ಮುಖ್ಯ ಪಾತ್ರಕ್ಕೆ ಹೆಸರೇ ಇಲ್ಲ! ‘ವ್ಯಕ್ತಿ’ ಎಂದು ಕರೆದಿದ್ದಾರೆ. ಇಲ್ಲಿನ ಅಸಂಗತತೆಗೆ ಈ ದೇಶದ ಸಾಮಾಜಿಕ ಸಂದರ್ಭ ನೆಲೆಯಾಗಿದೆ. ಇಡೀ ನಾಟಕ ತಾನು ಒಳಗೊಂಡಿರುವ ಹಲವು ಸಂಕೇತಗಳ ಮೂಲಕ ಒಂದು ಪ್ರತಿಮೆ ಎನಿಸುತ್ತದೆ. ಧ್ವನಿಶಕ್ತಿ, ಫ್ಯಾಂಟಿಸಿ, ಅಸ್ಪಷ್ಟತೆಗಳು ನಾಟಕಕ್ಕೆ ಅಪರಿಮಿತ ಅರ್ಥ ಸಾಧ್ಯತೆ ನೀಡಿವೆ. ಇಲ್ಲಿನ ಸ್ಥಾಯೀ’ ಕ್ರೌರ್ಯ’; ಹಿಂಸೆಯ ಭಿನ್ನ ಪದರು ಇಲ್ಲಿವೆ. ವರ್ಗ ಸಮರ, ಅಧಿಕಾರ ಹಸ್ತಾಂತರ, ಶೋಷಣೆಯ ‘ಗತಿ ಚಲನೆ’ ಕುರಿತ ನಾಟಕಕಾರರ ಚಿಂತನೆ ಗಮನಾರ್ಹ.
ಭ್ರಮೆ ಮತ್ತು ವಾಸ್ತವಗಳ ನಡುವೆ ನಾಟಕದ ಕ್ರಿಯೆ ಸಾಗುತ್ತದೆ. ನಿಷ್ಕ್ರಮಣವಿಲ್ಲದೆ ಸವೇಗವಾಗಿ ಮುಂದುವರಿಯುವ ನಾಟಕ, ಕ್ರೌರ್ಯದ ತುತ್ತ ತುದಿಯಲ್ಲಿ ಅಂತ್ಯಗೊಳ್ಳುತ್ತದೆ. ಆರಂಭದಲ್ಲಿ ರಂಗದ ಮೇಲಿದ್ದ ಮಧ್ಯವಯಸ್ಕ ಬಳಿಕ ಪ್ರವೇಶಿಸಿ ಅವನನ್ನು ವಿಚಾರಣೆಗೆ ಗುರಿಪಡಿಸಿದ ಮೂವರು ಹೊರಗೆ ಹೋಗಲು ದಾರಿಯಿಲ್ಲದೆ ಪರಿತಪಿಸುತ್ತಾ ಪರಸ್ಪರ ಹಿಂಸಿಸುತ್ತಾರೆ. ಕ್ರೋಧದಿಂದ ಕುದಿಯುತ್ತಾರೆ. ಕೊನೆಗೆ ವ್ಯಕ್ತಿಯ ತಪ್ಪನ್ನು-ಅವನ ಅಹವಾಲನ್ನು ಕೇಳಿಸಿಕೊಳ್ಳದೆ-ಸಾಬೀತುಗೊಳಿಸಿ ನೇಣುಹಾಕುವ ಮೂವರೂ ವಿಧಿ ಕಳಿಸಿದ ಕ್ರೂರ ಬೇಟೆಗಾರರಂತೆ ಅವನನ್ನು ಬೇಟೆಯಾಡಿ ಕೊಲ್ಲುವ ಸನ್ನಿವೇಶ ಉತ್ಕಟವಾಗಿದೆ. ಇತಿಹಾಸದುದ್ದಕ್ಕೂ ವಂಚನೆಗೆ, ಶೋಷಣೆಗೆ ತುತ್ತಾದವರ ಪ್ರತಿನಿಧಿಗಳಂತೆ ಬಂದ ಈ ಮೂವರೂ ವ್ಯಕ್ತಿಯ ನೆನಪನ್ನು ಕೆದಕಿ ಬಿಚ್ಚುತ್ತಾ ಹೋಗುವ ತಂತ್ರ ಅಸದೃಶವಾಗಿದೆ.
ಸಮಾಜದ ನೆನಪುಗಳು ಘೋರವಾಗಿರುತ್ತವೆ: ಅಸಹ್ಯವಾಗಿರುತ್ತವೆ. ಪ್ರತಿಷ್ಠಿತರ ಸುಖಕ್ಕಾಗಿ ಸಾಮಾನ್ಯರ ಬಲಿ ನಡೆದಿರುತ್ತದೆ. ಈ ನಾಟಕದಲ್ಲಿ ಬರುವ ಆಗಂತುಕರು ವ್ಯಕ್ತಿಯ ನೆನಪುಗಳನ್ನು ಭೂತ ಕಾಲದ ಗೋರಿಯಿಂದ ಅಗೆದು ತೆಗೆಯುವ ಶೋಧಕರಂತಿದ್ದಾರೆ. ಹಿಂದೆ ಅವನಿಂದ ಅವನ ಕಡೆಯವರಿಂದ ವಂಚಿತರಾದವರು; ಇತಿಹಾಸದುದ್ದಕ್ಕೂ ವಂಚನೆಗೆ ಗುರಿಯಾದವರೆಲ್ಲರ ಪರವಾಗಿ ನ್ಯಾಯವನ್ನು ಪಡೆಯಲು ನಿಶ್ಚಯ ಮಾಡಿ ಬಂದವರು; ಪ್ರತೀಕಾರದ ಛಲದಿಂದಲೇ ಬಂದು ಅವನನ್ನು ಮುತ್ತಿದವರು. ನಿರ್ದಯವಾದ ಕ್ರೂರ ವಿಧಿಯಂತೆ ಅವರ ವರ್ತನೆ ಮತ್ತು ಮಾತುಗಳಿವೆ. ಅವರ ಮಾತುಗಳ ಚೆಲ್ಲಾಟದಲ್ಲಿ ವ್ಯಕ್ತಿ ಹಣ್ಣಾಗುತ್ತಾನೆ; ತಮ್ಮ ಮಾತುಗಳ ಮೂಲಕ ಅವನನ್ನು ನಿಧಾನವಾಗಿ ವ್ಯಾಪಿಸಿ, ಧೈರ್ಯಗುಂದಿಸಿ ಜರ್ಝರಿತಗೊಳಿಸುತ್ತಾರೆ. ಅವರ ಕಠೋರ ಶಾಸನಕ್ಕೆ ಮೂಕವಾಗಿ ಪ್ರತಿಭಟನೆಯಿಲ್ಲದೆ ವ್ಯಕ್ತಿ ತನ್ನನ್ನು ಒಡ್ಡುತ್ತಾನೆ. ಈ ನಾಟಕದಲ್ಲಿ ದರ್ಪದ ಎದುರು ಕಾನೂನು ಎಷ್ಟು ನಿಶ್ಯಕ್ತವಾದದ್ದು ಎಂದು ತೋರಿಸುವುದರ ಜತೆಗೆ, ಸಮಾಜ ನ್ಯಾಯಬಾಹಿರವಾದರೆ ಕಾನೂನು ಮುರಿದುಬಿದ್ದರೆ, ಜನಗಳೇ ವೈಯಕ್ತಿಕವಾಗಿ ಅನ್ಯಾಯಗಳಿಗೆ ಶಿಕ್ಷೆ ವಿಧಿಸುವಂತ ಅರಾಜಕ ಪರಿಸ್ಥಿತಿ ಉದ್ಭವಿಸಬಹುದು ಎಂಬ ಉಗ್ರವಾದ ಚಿತ್ರವಿದೆ. ಇಂತ ಅರಾಜಕ ಸ್ಥಿತಿಯಲ್ಲಿ ಹುಟ್ಟುವ ನಾಯಕರ ಪಶುಪ್ರವೃತ್ತಿ ಅಮಾನವೀಯವಾಗಿ ಇರುತ್ತದೆಂಬುದನ್ನೂ ಕಂಠಿ, ಕಿಟ್ಟಿ, ವಿಟ್ಟಿಯರ ಪಾತ್ರಗಳು ಸೂಚಿಸುವಂತಿವೆ.
‘ತೆರೆಗಳು’ ಒಂದು ಕ್ರೂರ ಸ್ವಪ್ನದಂತಿದೆ. ಈ ನಾಟಕದ ವ್ಯಕ್ತಿಯನ್ನು ಇದ್ದಕ್ಕಿದ್ದಂತೆ ಬಂದು ಆಕ್ರಮಿಸುವ ಮೂವರು ಅಪರಿಚಿತರು ಒಂದೇ ಕ್ರಿಯೆಯ ಮೂರು ಪ್ರತಿಬಿಂಬಗಳಂತಿದ್ದಾರೆ. ವಸ್ತು ಮತ್ತು ಪಾತ್ರ ನಿರೂಪಣೆಗೆ ಸಂಕೇತಗಳನ್ನು ಆಶ್ರಯಿಸಿರುವ ನಾಟಕಕಾರರು ಇಲ್ಲಿ ತಮ್ಮ ಹಿಂದಿನ ನಾಟಕಗಳಿಂದ ಸಂಪೂರ್ಣ ಭಿನ್ನ ಶೈಲಿಯನ್ನು ರೂಢಿಸಿಕೊಂಡಿರುವುದನ್ನು ಗುರುತಿಸಬಹುದಾಗಿದೆ. ವ್ಯಕ್ತಿಯ ಭೂತಕಾಲದ ಅವಶೇಷಗಳೋ, ಪಾಪ ಕರ್ಮಗಳೋ ಅಥವಾ ಅವನ ಅಪರಾಧಿ ಪ್ರಜ್ಞೆಯೋ ಹೀಗೆ ಯಾವುದನ್ನೂ ಪ್ರತಿನಿಧಿಸಬಲ್ಲ ಈ ಮೂವರು ಅಪರಿಚಿರು ಅವನನ್ನು ಕ್ರೂರವಾಗಿ ಕಾಡುವ ಪರಿ ತಲ್ಲಣಗೊಳಿಸುವಂತಿದೆ; ಅವನ ಅಹವಾಲುಗಳಿಗೆ ಕಿವುಡಾಗಿ ಪ್ರಾಣಿಯೊಂದರಂತೆ ಬೇಟೆಯಾಡಿ ಕೊಲ್ಲುವ ಅವರ ಕ್ರೌರ್ಯ ಎಣೆಯಿಲ್ಲದ್ದು. ಸಂವಾದವು ಕಡಿದು ಬಿದ್ದ ಕ್ರೂರ ಪರಿಸರದ ದುರಂತವನ್ನು ಪರಿಣಾಮಕಾರಿಯಾಗಿ ಮನಮುಟ್ಟಿಸುವ ಈ ನಾಟಕ, ಅಸಂಗತ ಮಾದರಿಗೆ ಹತ್ತಿರವಾಗಿಯೂ ತನ್ನ ವಿಶಿಷ್ಟತೆಯನ್ನು ಕಾಪಾಡಿಕೊಂಡಿದೆ. ಇಲ್ಲಿ ಸುಸ್ಪಷ್ಟವಾಗಿಯೇ ಗೋಚರವಾಗುವ ಸಾಮಾಜಿಕ ಕಳಕಳಿ, ವಸ್ತುವಿನ ಸುಸಂಬದ್ಧ ಬೆಳವಣಿಗೆ, ದುರಂತಮಯವಾದ ಮುಕ್ತಾಯ-ಇದೆಲ್ಲಾ ಅಸಂಗತ ನಾಟಕಗಳಿಗಿಂತ ಭಿನ್ನವಾದ ಲಕ್ಷಣಗಳು. ಸನ್ನಿವೇಶದಲ್ಲಿ ತುಂಬಿರುವ ಕ್ರೌರ್ಯದ ಚಿತ್ರಣ ಮತ್ತು ಸಂಕೇತಗಳ ಬಳಕೆಯಲ್ಲಿ ಅಸಂಗತ ಗುಣವಿದೆ.
ಕನ್ನಡದಲ್ಲೇ ಅತ್ಯಂತ ವಿಶಿಷ್ಟವಾದ ಅಸಂಗತ ಲಕ್ಷಣಗಳುಳ್ಳ ನಾಟಕವಾಗಿದ್ದರೂ ಇದು ಪೂರ್ಣಪ್ರಮಾಣದ ಅಸಂಗತ ನಾಟಕ ಅಲ್ಲ. ವಿಶಿಷ್ಟ ತಾಂತ್ರಿಕತೆ, ಸೀಮಿತಭಾಷೆಯ ಬಳಕೆ, ತೀರಾ ಚಿಕ್ಕ ಸಂಭಾಷಣೆ ಇದರ ಮುಖ್ಯ ಗುಣಗಳು. ಕೊಂಚ ಶಿಷ್ಟವೆನಿಸಿದರೂ ಆಡುಭಾಷೆಯ ಲಯ ಇಲ್ಲಿನ ಸಂಭಾಷಣೆಗಳಲ್ಲಿದ್ದು, ಅಪೂರ್ವ ಲವಲವಿಕೆ ಕಂಡುಬರುತ್ತದೆ. ಗಾಂಧಿ-ನೆಹರು ಯುಗದ ನಂತರದ ರಾಜಕೀಯ ವ್ಯವಸ್ಥೆಯನ್ನು ವಿಡಂಬಿಸಿರುವುದು ಈ ನಾಟಕದ ವಿಶಿಷ್ಟತೆ.
ಸುಸಂಬದ್ಧ, ಒಳ್ಳೆಯ ಕತೆಯಿರುವ, ಅತ್ಯಂತ ನಾಟಕೀಯತೆ ಇರುವ ನಾಟಕವಿದು; ಮತ್ತು ಕತೆ ಇಲ್ಲದೆ, ನಿರ್ದಿಷ್ಟ ಪಾತ್ರಗಳಿಲ್ಲದ, ನಾಟಕದ ತರ ಅನ್ನಿಸದ ನಾಟಕ ಇದು. ರಂಗದಲ್ಲಿ ತನ್ನ ನಾಟಕೀಯ ಕಾಂತಿಯಿಂದ ಅದ್ಭುತ ಪರಿಣಾಮ ಬೀರುತ್ತದೆ. ವ್ಯಕ್ತಿಯ ಪಾಪದ ನಿಗೂಢದ ಭೂತಕಾಲದ ತನಿಖೆ ಮಾಡಿ, ವ್ಯಕ್ತಿಗೆ ಮರಣದಂಡನೆ ವಿಧಿಸುವ ಕ್ರಿಯೆಯಲ್ಲಿ ಸಮಾಜವಾದಿ ನೆಲೆ ಮತ್ತು ವರ್ಗ ಹೋರಾಟವೂ ಧ್ವನಿಸುತ್ತದೆ. ಹಾಗಾಗಿ ವರ್ಗ ವ್ಯವಸ್ಥೆಯ ಸಂಘರ್ಷ ನಾಟಕದಲ್ಲಿ ತೆರೆದುಕೊಳ್ಳುತ್ತದೆ.
ತನ್ನ ಕಾವ್ಯಾತ್ಮಕತೆ, ಸಂಭಾಷಣೆಗಳಿಂದಾಗಿ ಇದು ವಿಶಿಷ್ಟ ನಾಟಕ. ರಂಗಪ್ರಜ್ಞೆಯ ಅಧಿಕೃತತೆ, ಸೂಕ್ತ ತಂತ್ರ, ಭಯದ ಪರಿಸರ, ಅನುಮಾನಗಳು ನಾಟಕವನ್ನು ಸಫಲಗೊಳಿಸಿವೆ. ಇಲ್ಲಿನ ಭಾಷೆ ಮೊನಚಾಗಿದೆ. ಹರಿತವಾಗಿದೆ. ಟೆಲಿಗ್ರಾಫ್‌ನ ಸಂಕ್ಷಿಪ್ತೆ ಪಡೆದಿದೆ. ಕನ್ನಡ ರಂಗಭೂಮಿ ಕಂಡ ಅತ್ಯಂತ ಶುದ್ಧ ಭಾಷೆ ಈ ನಾಟಕದ್ದು.
ನವ್ಯದಲ್ಲಿನ ಅಸಂಗತ ತಂತ್ರವನ್ನು ಬಹುಮಟ್ಟಿಗೆ ಅನುಸರಿಸಿ ಬರೆದ ಕಾರಣಕ್ಕೆ ಈ ನಾಟಕ ತುಂಬಾ ಸಾಂಕೇತಿಕವಾಗಿದೆ. ಒಬ್ಬ ವ್ಯಕ್ತಿ, ಅವನೆದುರು ನಿಲ್ಲುವ ಮೂವರು ವ್ಯಕ್ತಿಗಳು ಅಪರಿಚಿತರಾಗಿ ಪ್ರವೇಶಿಸಿ, ಆ ವ್ಯಕ್ತಿಯೊಂದಿಗೆ ಅನ್ಯೋನ್ಯತೆ ಸಾಧಿಸಿ, ಅವನನ್ನೇ ಬೇಟೆಯಾಡಲು ಆರಂಭಿಸಿ, ಕೊನೆಗೆ ಅವನನ್ನು ಅಸಹಾಯಕನನ್ನಾಗಿ ಮಾಡಿ, ಆ ಮೂವರೇ ನ್ಯಾಯಾಧೀಶರ ಸ್ಥಾನದಲ್ಲಿ ನಿಂತು ವ್ಯಕ್ತಿಯನ್ನು ಗಲ್ಲಿಗೇರಿಸುವ ಮೂಲಕ ಮನುಷ್ಯ ಮುಖವಾಡದಲ್ಲಿ ಲೋಲುಪ ಬದುಕನ್ನು ಬದುಕುತ್ತಿರುತ್ತಾನೆ; ಸ್ವಾರ್ಥಿಯಾಗಿರುತ್ತಾನೆ. ಅವನ ಮುಖವಾಡಗಳನ್ನು ಎಳೆ-ಎಳೆಯಾಗಿ ಬಿಡಿಸಿ ಅವನ ಸ್ವಭಾವವನ್ನು ಮತ್ತು ಮರೆಮಾಚಿದ ಬದುಕನ್ನು ನೈಜವಾಗಿ ಬಿಚ್ಚಿಡುವುದು ಸಾಹಿತ್ಯದ ಕೆಲಸ ಎಂಬುದನ್ನು ನಾಟಕ ಧ್ವನಿಸಿದೆ.
ಮನುಷ್ಯನ ಅಸ್ತಿತ್ವದ ಅಸಂಗತತೆಯನ್ನು ಚಿತ್ರಿಸುವ ಆಶಯ ಈ ನಾಟಕದಲ್ಲಿ ಕಂಡು ಬರುತ್ತದೆ. ಇಲ್ಲಿನ ಭಾಷೆ, ಸಂಭಾಷಣೆ, ವಸ್ತು, ಪಾತ್ರ ರಚನೆಗಳಲ್ಲಿ ಅತಾರ್ಕಿಕತೆ ಕಂಡುಬರುವುದಿಲ್ಲ. ಲಂಕೇಶರು ಈ ಬಗೆಯ ತಂತ್ರವಿಧಾನದಿಂದ ನೈತಿಕವಾಗಿ ಆಧೋಗತಿಗಿಳಿಯುತ್ತಿರುವ ವ್ಯಕ್ತಿಗಳ ಸ್ಥಿತಿಯ ಶೋಧನೆ ನಡೆಸಿದ್ದಾರೆ. ಈ ಶೋಧನೆಯ ಹಾದಿಯಲ್ಲಿ ವಿಶಿಷ್ಟ ತಿರುವುಗಳಿವೆ, ವೈಯಕ್ತಿಕ ತೀವ್ರತೆಗಳಿವೆ.
ಲಂಕೇಶರ ನಾಟಕಗಳು ಹೆಚ್ಚಾಗಿ ನೈತಿಕ ಸಂದಿಗ್ಧತೆಯನ್ನು ಹೇಳುತ್ತವೆ. ನೈತಿಕವಾಗಿ ಸುಲಭವಾಗಿ ಆಯ್ದುಕೊಳ್ಳಲಾಗದ ಸನ್ನಿವೇಶಗಳಲ್ಲಿ ಸಿಲುಕಿಕೊಂಡ ವ್ಯಕ್ತಿಗಳ ಸ್ಥಿತಿಯ ಶೋಧನೆ ಅವುಗಳ ಮುಖ್ಯ ಗುರಿಯಾಗಿದೆ. ಆದರೆ ಈ ಸನ್ನಿವೇಶಗಳು ಹಾಗೂ ನಾಟಕದ ಶಿಖರಗಳಲ್ಲಿ ಸಣ್ಣ ಕಥೆಗಳಂತೆ ಸನ್ನಿವೇಶಗಳು ತೆಗೆದುಕೊಳ್ಳುವ ಅನಿರೀಕ್ಷಿತ ತಿರುವುಗಳು ಎಷ್ಟು ಸೂಕ್ಷ್ಮವಾಗಿವೆ ಎಂದರೆ ಅವು ತಮ್ಮ ಸಾಮಾಜಿಕ ಸಾರ್ವತ್ರಿಕತೆಯನ್ನು ಕಳೆದುಕೊಳ್ಳುತ್ತವೆ.
ವಾಸ್ತವಾಗಿ ಗಿರೀಶ್‌ ಕಾರ್ನಾಡ್‌, ಚಂಪಾ, ಚಂದ್ರಶೇಖರ ಕಂಬಾರ, ಚಂದ್ರಕಾಂತ ಕುಸನೂರು ಮೊದಲಾದ ನವ್ಯ ನಾಟಕಕಾರರಿಗಿಂತ ಹೆಚ್ಚು ಸಮರ್ಥವಾಗಿ ತಮ್ಮ ಏಕಾಂಕಗಳಲ್ಲಿ ಸಾಮಾಜಿಕ ವಸ್ತುವನ್ನು ನವ್ಯ ಮಾದರಿಯ ವ್ಯಕ್ತಿ ಪ್ರಜ್ಞೆಯ ನೆಲೆಯಲ್ಲಿ ಅನಾವರಣಗೊಳಿಸಿದವರು ಲಂಕೇಶ್‌. ಸಮಕಾಲೀನ ಅಸ್ವಸ್ಥ ಕೌಟುಂಬಿಕ ಬಿಕ್ಕಟ್ಟನ್ನು,ವ್ಯಕ್ತಿಯ ಆಷಾಢಭೂತಿತನದ ಆಳ-ಪಾತಳಿಗಳನ್ನು ಯಾವ ಕಾಲಕ್ಕೂ ಸಲ್ಲುವಂತೆ ಅವರು ಬಿಚ್ಚಿಟ್ಟಿದ್ದಾರೆ. ಅವರ ಸೃಜನಶೀಲ ಗುಣ ವ್ಯಕ್ತಿಯನ್ನು ಸಮಾಜದಿಂದ ಬೇರ್ಪಡಿಸಿ ನೋಡಬಲ್ಲದು; ವ್ಯಕ್ತಿ-ಸಮಾಜಗಳ ನಡುವಿನ ಘರ್ಷಣೆಯತ್ತ ತನ್ನ ದೃಷ್ಟಿಯನ್ನು ಕೇಂದ್ರೀಕರಿಸಬಲ್ಲದು. ವಾಸ್ತವವಾಗಿ ಅವರ ಎಲ್ಲ ಏಕಾಂಕಗಳ ವಸ್ತು ಸಾಮಾಜಿಕ ಭಿತ್ತಿಯದಾಗಿದ್ದು, ಅವು ಸಾರ್ವತ್ರಿಕ ಮೌಲ್ಯವನ್ನು ಸಾಧಿಸಿವೆ. ಆದರೆ ತಂತ್ರವಿನ್ಯಾಸವನ್ನು ಹೊರತುಪಡಿಸಿದರೆ, ‘ತೆರೆಗಳು’ ಸೇರಿದಂತೆ ಅವರ ಯಾವ ನಾಟಕಗಳೂ ಅಸಂಗತ ನಾಟಕಗಳಾಗಿಲ್ಲ.
ಸಂಕ್ರಾಂತಿ
ಇದು ಕನ್ನಡದ ನಾಟಕಗಳಲ್ಲಿ ಅತ್ಯಂತ ಶ್ರೇಷ್ಠವಾದುದು. ನವ್ಯ ಲೇಖಕನೊಬ್ಬ ಚರಿತ್ರೆಗೆ ಮುಖಾಮುಖಿಯಾದದ್ದು ಈ ನಾಟಕದಲ್ಲಿ ಮಾತ್ರ. ಸಂಕ್ರಾಂತಿ ವಿಶಿಷ್ಟ ಆಶಯಗಳುಳ್ಳ ನಾಟಕ. ಕೃತಿಯಾಗಿ, ಅಭಿನಯ ಯೋಗ್ಯ ನಾಟಕವಾಗಿ ಇದು ಅಪಾರ ಹೆಸರುಗಳಿಸಿದೆ. ತಮ್ಮ ಮೊದಲ ನಾಟಕಗಳಿಗಿಂತ ಭಿನ್ನವಾದ ಭಾಷೆಯನ್ನು ಲಂಕೇಶ್‌ ಇಲ್ಲಿ ಬಳಸಿದ್ದಾರೆ. ಹಾಗಾಗಿಯೇ ಈ ಮೊದಲ ಹ್ರಸ್ವ ಸಂಭಾಷಣೆಗಳು ಇಲ್ಲಿ ವಾಗ್ವಾದಕ್ಕೆ ತಿರುಗಿವೆ. ಉಷೆ-ರುದ್ರರ, ಬಿಜ್ಜಳ ಬಸವರ ನ್ಯಾಯ ತೀರ್ಮಾನದ ಸನ್ನಿವೇಶದಲ್ಲಿ ಇದನ್ನು ಗಮನಿಸಬಹುದು. ಮತ್ತೊಂದು ವಿಶೇಷವೆಂದರೆ ಚರಿತ್ರೆಯಾಗಲಿ, ಬಸವಣ್ಣನ ವೈಭವೀಕರಣವಾಗಲಿ, ಬಿಜ್ಜಳನ ರಾಜಕೀಯವಾಗಲಿ ಇಲ್ಲಿ ಮುಖ್ಯವಾಗದೆ ಮೊದಲ ಬಾರಿಗೆಂಬಂತೆ ಪ್ರೇಮ ಪ್ರಸಂಗವೊಂದರ ಮೂಲಕ ಜಾತಿ-ಸಮಾಜ-ವ್ಯಕ್ತಿಗಳ ನಡುವಿನ ಸ್ವಭಾವ, ವರ್ತನೆ, ಸ್ಥಿತಿಗಳನ್ನು ಲಂಕೇಶ್‌ ಇಲ್ಲಿ ಗ್ರಹಿಸಲು ಯತ್ನಿಸಿದ್ದಾರೆ. ಆ ಕಾರಣಕ್ಕಾಗಿಯೇ ಉಷೆಯ ವಿಫಲ ಪ್ರೇಮ, ಬೆರಗು, ಆಘಾತ, ಚಿಂತನೆಗೆ ಕಾರಣವಾಗುತ್ತದೆ. “ನೀನು ಬ್ರಾಹ್ಮಣ! ಸಂಸ್ಕೃತದಿಂದ ರಾಜ ಮಹಾರಾಜರನ್ನು ಹತೋಟಿಯಲ್ಲಿಡುತ್ತಿದ್ದ ನೀನು, ಈಗ ಕನ್ನಡದಿಂದ ಶೂದ್ರರನ್ನು ಶರಣರನ್ನಾಗಿಸಿ ಹತೋಟಿಯಲ್ಲಿಡುತ್ತಿದ್ದೀ”, “ಭೂಮಿಯ ವಾಸನೆ ನೋಡಿ ಎಷ್ಟು ದಿನವಾಯಿತು! ಹುಡುಗಿಯೊಬ್ಬಳು ಈ ವಾಸನೆಗೆ ಮರುಳಾಗಬಹುದೆಂಬ ಸಂದೇಹ ಕೂಡ ನಿಮಗೆ ಬರುತ್ತಿಲ್ಲ” ಎಂಬ ಬಿಜ್ಜಳನ ಮಾತುಗಳು ಇತಿಹಾಸ, ಪ್ರೀತಿ-ಮನುಷ್ಯನನ್ನು ಒಟ್ಟಿಗೆ ಬೆಸೆಯುತ್ತವೆ. ವ್ಯಂಗ್ಯ ಇಲ್ಲಿನ ಮುಖ್ಯ ಸ್ಥಾಯಿ. ಭಾರತೀಯ ರಂಗಭೂಮಿಯ ಸಂದರ್ಭದಲ್ಲಿ ಇದು ಬಹು ಮಹತ್ವಾಕಾಂಕ್ಷಿ ನಾಟಕ. ಇಡೀ ಕನ್ನಡ ಸಾಹಿತ್ಯ ಬಸವಣ್ಣನ ಸುತ್ತ ಸುತ್ತುತ್ತಿರುವಾಗ “ಬಸವಣ್ಣ ತನ್ನ ವೈದಿಕ ನೆನಪುಗಳಿಂದ ಪೂರ್ಣ ತಪ್ಪಿಸಿಕೊಳ್ಳದಿರುವುದನ್ನು, ವೈದಿಕ ಪರಂಪರೆಯನ್ನು ಮಾನವೀಕರಣಗೊಳಿಸಿ ಸುಧಾರಿಸಿದ್ದನ್ನು ಬಿಟ್ಟರೆ ಮತ್ತೇನೂ ಆಗಲಿಲ್ಲ” ಎಂಬುದನ್ನು ಲಂಕೇಶ್‌ ಸೂಕ್ಷ್ಮವಾಗಿ ಹೇಳಿರುವಂತೆ ಭಾಸವಾಗುತ್ತದೆ. ಒಟ್ಟಾರೆ ‘ಸಂಕ್ರಾಂತಿ’ ಹನ್ನೆರಡನೇ ಶತಮಾನದ ವಸ್ತುವನ್ನು ಭಿತ್ತಿಯಾಗಿ ಹೊಂದಿಯೂ ಸ್ವಾತಂತ್ಯ್ರೋತ್ತರ ಭಾರತದ ಜಾತಿ-ಪ್ರೇಮ ಮನುಷ್ಯ-ರಾಜಕೀಯ ಇವುಗಳ ಹದ ತಪ್ಪಿದ ಬೆಸುಗೆಯ ಚಿತ್ರಣದ ರೂಪಕವಾಗಿದೆ. ವಚನ ಚಳುವಳಿಯ ಹಿನ್ನೆಲೆಯಲ್ಲಿ ಬಂದ ತಲೆದಂಡ, ಮಹಾಚೈತ್ರ ನಾಟಕಗಳಿಗೆ ಹೋಲಿಸಿದಾಗ “ಸಂಕ್ರಾಂತಿ”ಯ ವಿಶಿಷ್ಟತೆ, ಶ್ರೇಷ್ಟತೆ ಎದ್ದು ಕಾಣುತ್ತದೆ.
ಕೃತಿಯಾಗಿ: ‘ಸಂಕ್ರಾಂತಿ’ ವಿಶಿಷ್ಟ ಮಾದರಿಯ ನಾಟಕ. ಇದನ್ನು ಐತಿಹಾಸಿಕವೆಂದು ಸರಳೀಕರಿಸುವಂತಿಲ್ಲವಾದರೂ ವಸ್ತುವಿನ ಚಾರಿತ್ರಿಕ ಹಿನ್ನೆಲೆಯನ್ನು ಗಮನಿಸದಿರುವಂತಿಲ್ಲ. ಚಾರಿತ್ರಿಕ ವ್ಯಕ್ತಿಗಳಾದ ಬಸವಣ್ಣ, ಬಿಜ್ಜಳರು ಪಾತ್ರವರ್ಗದಲ್ಲಿರುವುದು, ಹನ್ನೆರಡನೇ ಶತಮಾನದ ವೀರಶೈವ ಚಳುವಳಿಯ ಪ್ರಭಾವ ಪರಿಣಾಮಗಳು ನಾಟಕದಲ್ಲಿ ಚರ್ಚೆಗೆ ಗುರಿಯಾಗಿರುವುದು, ಹರಳಯ್ಯ ಮಧುವರಸರ ಮಕ್ಕಳಲ್ಲಿ ಅಂದು ನಡೆದ ವಿವಾಹದ ಮಾದರಿಯ ಪ್ರಣಯ ಕತೆಯೊಂದು ನಾಟಕದ ಬೆನ್ನೆಲುಬಾಗಿರುವುದು-ಇವಿಷ್ಟೂ ಈ ನಾಟಕಕ್ಕೆ ಚಾರಿತ್ರಿಕ ಹಿನ್ನೆಲೆ ಕಲ್ಪಿಸಿವೆ. ಆದರೆ ಈ ಐತಿಹಾಸಿಕ ಸಂಗತಿ, ಸತ್ಯಗಳನ್ನು ನಾಟಕಕಾರರು ಸಾಂಕೇತಿಕವಾಗಿ ಬಳಸಿಕೊಂಡಿರುವುದರಿಂದ ನಾಟಕದ ವಸ್ತು ಸಮಕಾಲೀನವಾಗಿಯೂ ಪ್ರಸಕ್ತವಾಗುತ್ತದೆ. ಉಷಾ-ರುದ್ರ ಪ್ರೇಮ ಪ್ರಕರಣದ ಮೂಲಕ ಹನ್ನೆರಡನೆ ಶತಮಾನದ ಶರಣ ಚಳುವಳಿಯನ್ನು ಸಮಕಾಲೀನ ನೆಲೆಯಲ್ಲಿ ವಿವರಿಸುವ ಈ ನಾಟಕ ಪಾತ್ರ ರಚನೆಗಿಂತ ಸನ್ನಿವೇಶ, ಕಲ್ಪನೆಗಳ ಮೂಲಕ ತನ್ನ ಗುರಿಯನ್ನು ಮುಟ್ಟುತ್ತದೆ. ‘ಸಂಕ್ರಾಂತಿ’ಯ ದೃಶ್ಯ ಗುಣ ಅದ್ಭುತವಾಗಿದ್ದು, ಸಂಭಾಷಣೆಯ ಲವಲವಿಕೆ ಬದುಕಿಗೆ ಹತ್ತಿರವಾಗಿದೆ.
‘ಸಂಕ್ರಾಂತಿ’ಯ ಕೇಂದ್ರ ಪಾತ್ರವೆಂದು ರುದ್ರನನ್ನಾಗಲಿ ಬಸವಣ್ಣನನ್ನಾಗಲಿ ಗುರುತಿಸುವಂತಿಲ್ಲ. ಪರಿವರ್ತನೆಯ ಘಟ್ಟದಲ್ಲಿದ್ದ ಕೆಳ ಸಂಸ್ಕೃತಿ ಮತ್ತು ಈ ಪರಿವರ್ತನೆಯನ್ನು ತಡೆಯಲು ಬದ್ಧ ಕಂಕಣವಾಗಿದ್ದ ಪ್ರತಿಷ್ಠಿತ ಸಂಸ್ಕೃತಿಯ ನಡುವೆ ನಡೆಯುವ ಹೋರಾಟವೇ ಇಲ್ಲಿ ಕೇಂದ್ರವಾಗಿದ್ದು, ರುದ್ರನ ಪ್ರಣಯಕತೆ ಅದಕ್ಕೊಂದು ದೃಷ್ಟಾಂತವಾಗಿದೆ. ಉಷಾ-ರುದ್ರ ಪ್ರೇಮ ಪ್ರಕರಣ, ಪ್ರತಿಷ್ಠಿತ ಬ್ರಾಹ್ಮಣರು ಮತ್ತು ಸುಧಾರಣಾವಾದಿ ಬಸವಣ್ಣನ ಹೋರಾಟಕ್ಕೆ ಒಂದು ನಿರ್ಣಾಯಕ ಸ್ಪರ್ಧೆಯಾಗಿ ಪರಿಣಮಿಸುತ್ತದೆ. ರುದ್ರನನ್ನು ಭೌತಿಕವಾಗಿ ಪ್ರೇಮಿಸಿದ ಉಷಾ ಆತನ ಶರಣತ್ವವನ್ನು ನಿರಾಕರಿಸುವುದು, ತನ್ಮೂಲಕ ಅವನ ಬಲಿಗೆ ಕಾರಣವಾಗುವುದು ನಾಟಕದ ದುರಂತವಾಗಿದೆ. ರುದ್ರನನ್ನು ಶರಣನನ್ನಾಗಿ ಮಾಡುವ ಮೂಲಕ-ಆತ್ಮ ರಕ್ಷಣೆಗೆ ತಕ್ಕ ಸತ್ವವನ್ನೂ ಕಳೆದುಕೊಂಡು ದುರ್ಬಲ ಸಾತ್ವಿಕ ಸಜ್ಜನನ್ನಾಗಿ ಪರಿವರ್ತಿಸಿದ ಬಸವಣ್ಣನೂ ಈ ಪರಿಗೆ ಪರೋಕ್ಷವಾಗಿ ಕಾರಣನಾಗುತ್ತಾನೆ.
ಲಂಕೇಶರ ನಾಟಕಗಳು (೩)
ಉಷಾಳ ರೂಪಕ್ಕಿಂತ ಅವಳ ವೈದಿಕ ಜಾಣತನವನ್ನು ಮೆಚ್ಚಿದ ರುದ್ರ ತಮ್ಮಿಬ್ಬರ ಪ್ರಣಯವನ್ನು ಒಂದು ಸಾಮಾಜಿಕ ಪ್ರತಿಷ್ಠೆಯೆಂದು ಭಾವಿಸಿದರೆ, ಉಷಾ, ರುದ್ರನ ಒರಟುತನವನ್ನು ಮೆಚ್ಚಿಕೊಳ್ಳುತ್ತಾಳೆ; ತನ್ನ ದುರ್ಬಲವಾದ ಸಾತ್ವಿಕ ಹಿನ್ನೆಲೆಗೆ ಮುಜುಗರ ಪಟ್ಟುಕೊಳ್ಳುತ್ತಾಳೆ. ಇಬ್ಬರೂ ಪರಸ್ಪರ ಆಕರ್ಷಿತವಾದದ್ದು ತಮ್ಮಲ್ಲಿಲ್ಲದ ಕಾರಣ ವಿಶೇಷವನ್ನು ಅರಸಿ ತುಂಬಿಕೊಳ್ಳಲಿಕ್ಕೆ. ಇಬ್ಬರ ವ್ಯಕ್ತಿತ್ವವೂ ಅವರವರ ಮಟ್ಟಿಗೆ ಅಪರಿಪೂರ್ಣವೆನಿಸಿದ್ದು ಅದನ್ನು ಪೂರ್ಣವಾಗಿಸಲು ಪರಸ್ಪರ ಪ್ರೇಮಿಸುತ್ತಾರೆ. ತಮ್ಮ ಭೂತವನ್ನು ಮರೆತು ಇನ್ನೊಬ್ಬರ ಮೂಲಕ ಭವಿಷ್ಯವನ್ನು ಕಟ್ಟಿಕೊಳ್ಳುವ ಇಬ್ಬರ ಅಭೀಪ್ಸೆಯೂ ಪರಸ್ಪರ ಪೂರಕವಾಗಿರದೆ ವಿರುದ್ಧ ದಿಕ್ಕಿನಲ್ಲಿದ್ದುದರಿಂದ ಅವರ ಪ್ರೇಮವು ದುರಂತದಲ್ಲಿ ಕೊನೆಗೊಳ್ಳುವುದು ಅನಿವಾರ್ಯವಾಗುತ್ತದೆ. ಉಷಾ… ರುದ್ರರ ಪ್ರೇಮ ಪ್ರಕರಣ ಕೇವಲ ವೈಯಕ್ತಿಕ ನೆಲೆಯಲ್ಲಿ ನಿಲ್ಲದೆ ಅವರವರ ಜಾತಿಗಳನ್ನೂ ವ್ಯಾಪಿಸುವಂತಿದೆ. ರುದ್ರ ಮತ್ತು ಆತನ ಬಂಧುಗಳಾದ ಹೊಲೆಯರು ಯಾವುದೇ ಪರಿವರ್ತನೆಗೆ ಒಳಗಾಗದೆ ರೂಕ್ಷವಾಗಿ, ಮುಗ್ಧವಾಗಿ ಉಳಿಯಬೇಕೆನ್ನುವ ಉಷಾ, ತನಗರಿವಿಲ್ಲದಂತೆ ಪ್ರತಿಷ್ಠಿತ ಬ್ರಾಹ್ಮಣರ ಆಲೋಚನೆಯನ್ನೇ ಸಮರ್ಥಿಸುತ್ತಿರುವುದು ನಾಟಕದ ದುರಂತ ವ್ಯಂಗ್ಯವಾಗಿದೆ.
‘ಸಂಕ್ರಾಂತಿ’ಯ ಬಸವಣ್ಣನ ಪಾತ್ರ ಕಲ್ಪನೆ ಸಂಕೀರ್ಣವಾಗಿದ್ದು, ಹನ್ನೆರಡನೆ ಶತಮಾನದ ಶರಣ ಚಳುವಳಿ ಮತ್ತು ಇಪ್ಪತ್ತನೆ ಶತಮಾನದ ಗಾಂಧೀವಾದವೆರಡೂ ಅದರಲ್ಲಿ ಅಡಕವಾಗಿವೆ. ಮಹತ್ವಾಕಾಂಕ್ಷೆಯ ಸಾಮಾಜಿಕ ಸುಧಾರಣೆಗಳಿಗೆ ವರ್ಗ ಸ್ವರೂಪದ ಸಂಪೂರ್ಣ ಅರಿವಿಲ್ಲದಿದ್ದಾಗ ಘಟಿಸುವ ದುರಂತವನ್ನೇ ‘ಸಂಕ್ರಾಂತಿ’ಯ ಶರಣ ಚಳುವಳಿ ಸಂಕೇತಿಸುತ್ತದೆ. ಬಸವಣ್ಣ ಅಥವಾ ಗಾಂಧೀಜಿಯ ಸದುದ್ದೇಶಗಳನ್ನು ಯಾರೂ ಸಂದೇಹಿಸುವಂತಿಲ್ಲವಾದರೂ ಅವರ ಕೆಲವು ನಂಬಿಕೆಗಳು ಶೋಷಕರಿಗೆ ಅನುಕೂಲವಾಗುವಂತಿದ್ದವೆಂಬುದು ಘೋರ ಸತ್ಯ. ಕೆಳಜಾತಿಯ ಜನರನ್ನು ಸುಸಂಸ್ಕೃತಗೊಳಿಸುವ ಭರದಲ್ಲಿ ಅವರನ್ನು ನಯಗೊಳಿಸದ್ದರಿಂದ ಆದ ಲಾಭಕ್ಕಿಂತ ಹಾನಿಯೇ ದೊಡ್ಡದೆಂಬುನ್ನು ಮರೆಯುವಂತಿಲ್ಲ. ಹೊಲೆಯರ ಆಹಾರ ಪಾನೀಯಗಳನ್ನೂ ಒಳಗೊಂಡಂತೆ ಅವರ ಬದುಕನ್ನು ಸುಸಂಸ್ಕೃತಗೊಳಿಸುವುದರಿಂದ ‘ಸಂಕ್ರಾಂತಿ’ಯ ರುದ್ರನಂತಹ ನವ ಬ್ರಾಹ್ಮಣರು ಹುಟ್ಟುತ್ತಾರೆ. ರಾಜಕೀಯ, ಆರ್ಥಿಕ ಸವಲತ್ತುಗಳನ್ನು ಅಧಿಕಾರ, ಸಂಪನ್ಮೂಲಗಳನ್ನು ಸಾಧಿಸದೆ ಅವರು ಬಹಿರಂಗವಾಗಿ ಸುಸಂಸ್ಕೃತವಾಗುವುದರಿಂದ ಮೂಲಭೂತ ಬದಲಾವಣೆಗಳಾಗುವುದಿಲ್ಲ. ಈ ಸುಧಾರಣೆಗಳಿಗೆ ಕಾರಣವಾದ ಬಸವಣ್ಣ, ಗಾಂಧೀಜಿಯವರ ಪ್ರಾಮಾಣಿಕ ಕಳಕಳಿ ಪ್ರಶ್ನಾತೀತವಾದದ್ದು, ಆದರೆ ಎಲ್ಲ ವರ್ಗದ ಮೇಲೆಯೂ ಹಿಡಿತವನ್ನಿರಿಸಿಕೊಂಡಿರುವ ರಾಜಕಾರಣಿಯ ಚಾಣಾಕ್ಷತೆ ಗಾಂಧೀಜಿ ಮತ್ತು ಬಸವಣ್ಣನ ಕನಸುಗಳನ್ನು ಮೀರಿದ್ದು. ಬಸವಣ್ಣ, ಗಾಂಧೀಜಿಯನ್ನೂ ಬಳಸಿಕೊಂಡು ತನ್ನ ಅಧಿಕಾರದ ಮೂಲವನ್ನು ಭದ್ರಪಡಿಸಿಕೊಳ್ಳುವ ಜಾಣತನ ರಾಜಕಾರಣಕ್ಕೆ ಇದೆಯೆಂಬುದೇ ಇಲ್ಲಿನ ಧ್ವನಿ. ಬಿಜ್ಜಳನು ರುದ್ರನನ್ನು ‘ಸಂಕ್ರಾಂತಿ’ಗೆ ಬಲಿಯೆಂದು ಸಾರಿದಾಗ ಬಸವಣ್ಣನ ಅಸಹಾಯಕ ಸ್ಥಿತಿ ಮರುಕ ತರುವಂತಿದೆ. ತನ್ನ ಜಾಣ್ಮೆಯಾಗಲಿ ಅಥವಾ ಬಿಜ್ಜಳನೊಡಗಿದ್ದ ತನ್ನ ಸ್ನೇಹವಾಗಲಿ ಬಸವಣ್ಣನಿಗೆ ಆಗ ಸಹಾಯ ಮಾಡದೆ ರುದ್ರನ ಕೊಲೆಗೆ ಅಪರೋಕ್ಷವಾಗಿ ತಾನೂ ಕಾರಣವಾಗುವ ಬಸವಣ್ಣನ ದುರಂತ ಧ್ವನಿಪೂರ್ಣವಾಗಿದೆ.
ಯಾವುದೇ ಆದರ್ಶ ಸಮಾಜದ ಕಲ್ಪನೆಯನ್ನಾಗಲಿ, ರಾಜಕೀಯ ಸಿದ್ಧಾಂತವನ್ನಾಗಲಿ ಲಂಕೇಶರು ಈ ನಾಟಕದಲ್ಲಿ ಮಂಡಿಸುವುದಿಲ್ಲವಾದರೂ ವ್ಯವಸ್ಥೆಯ ಉದ್ದೇಶಗಳನ್ನು, ರಾಜಕಾರಣಿಗಳ-ರಾಜಸತ್ತೆಯ ನಿಜವಾದ ಬಣ್ಣವನ್ನು ಅತ್ಯಂತ ಸಮರ್ಥವಾಗಿ ಬಯಲಿಗೆಳೆದಿದ್ದಾರೆ. ಬಿಜ್ಜಳ ಮತ್ತು ಅವನ ಪರಿಸರದ ಚಿತ್ರಣ ಯಾವುದೇ ಕಾಲದ ರಾಜ ಅಥವಾ ಪ್ರಧಾನಿಯ ಪರಿಸರವನ್ನು ಯಶಸ್ವಿಯಾಗಿ ವಿಶ್ಲೇಷಿಸುತ್ತದೆ. ನಾಲ್ಕನೆಯ ದೃಶ್ಯದಲ್ಲಿ ಬರುವ ಬಸವಣ್ಣ-ಬಿಜ್ಜಳರ ಸಂವಾದ, ನಾಟಕದ ಶಿಖರದಂತಿದ್ದು, ವ್ಯವಸ್ಥೆಯ ಘೋರ ಸ್ವರೂಪವನ್ನು ಇಲ್ಲಿ ಚರ್ಚಿಸಲಾಗಿದೆ. ಇಲ್ಲಿನ ಶೋಷಣೆಯ ಸ್ವರೂಪ ಎಷ್ಟು ಸಂಕೀರ್ಣವಾಗಿದೆಯೆಂದರೆ ಸಾಮಾನ್ಯ ಜನತೆಗೆ ಶೋಷಕನೇ ಒಬ್ಬ ಹೀರೋನಂತೆ ಕಂಡುಬರುತ್ತಾನೆ. ಬಿಜ್ಜಳನ ಕಿರೀಟದ ಒಂದು ವಜ್ರ, ಆತನ ಪಟ್ಟದ ಕುದುರೆ, ಚನ್ನಕೇಶವನ ವಿಗ್ರಹ, ಒಂದೊಂದು ರಾಜ್ಯದ ಅರ್ಧ ಹೊಟ್ಟೆಗೆ ಅನ್ನ ಕಾಣಿಸಬಲ್ಲುವೆಂದು ಬಸವಣ್ಣ ನಿರ್ಭಯವಾಗಿ ರಾಜನೆದುರು ವಾದಿಸುತ್ತಾನೆ. ತಮ್ಮ ರಾಜನ ಕುದುರೆಯ ಬೆಲೆ ಲಕ್ಷ ವರಹವೆಂದೂ, ಆತನ ಕಿರೀಟದ ಪಚ್ಚೆಗೆ ಲಕ್ಷ ವರಹವೆಂದೂ ಬೀಗಿ ಮೆರೆಯುವ ಬಡ ಜನತೆಯ ಮೌಢ್ಯವೂ ಬಸವಣ್ಣನಿಗೆ ಗೊತ್ತಿದೆ. ಇಂತ ಅನಿವಾರ್ಯ ಸಂದರ್ಭದಲ್ಲಿ ವ್ಯವಸ್ಥೆಯೆದುರು ಜನರನ್ನು ಕ್ರಾಂತಿಗೆಬ್ಬಿಸುವುದು ಕನಸಿನ ಮಾತಾದುದರಿಂದ ವ್ಯವಸ್ಥೆಯನ್ನು ಬಳಸಿಕೊಂಡೇ ಬಡ ಜನತೆಯ ಸಂಕಷ್ಟ ನಿವಾರಣೆ ಬಸವಣ್ಣನ ಆದರ್ಶವಾಗಿತ್ತು. ಈ ಗುರಿ ಸಾಧನೆಗಾಗಿ ಅಧಿಕಾರವನ್ನು ತ್ಯಜಿಸದೆ ಮುಂದುವರಿದ ಬಸವಣ್ಣನಿಗಿಂತ ವ್ಯವಸ್ಥೆಯ ಪ್ರತಿನಿಧಿಯಾದ ಬಿಜ್ಜಳನ ಬುದ್ಧಿವಂತಿಕೆ ಮಿಗಿಲಾದುದು. ಬಸವಣ್ಣನು ಅಧಿಕಾರದಲ್ಲಿರುವುದರಿಂದ ಜನಪ್ರಿಯ ಆದರ್ಶವಾದಿಯೊಬ್ಬನ ಬೆಂಬಲ ಅವನಿಗೆ ದೊರೆತಂತಾಯಿತು. ಇದು ಅವನ ರಾಜತ್ವವನ್ನು ಭದ್ರಪಡಿಸಿಕೊಳ್ಳಲು ಸಹಾಯಕವಾಯಿತು. ವ್ಯವಸ್ಥೆಯನ್ನು ಕಾಪಾಡುವುದರಲ್ಲಿ ಬಿಜ್ಜಳನಿಗಿರುವ ಆಸಕ್ತಿ ಅವನ ಮಿಕ್ಕೆಲ್ಲ ಪ್ರವೃತ್ತಿಗಳಿಗಿಂತ ಬಲವತ್ತರವಾದುದು. ಬಸವಣ್ಣನನ್ನು ನೇರವಾಗಿ ವಿರೋಧಿಸಿ ಗೆಲ್ಲುವುದಕ್ಕಿಂತ ನಯದ ಮಾತಿನಿಂದ, ಸ್ನೇಹದ ಸೋಗಿನಿಂದ ಗೆಲ್ಲುವುದು ಬಿಜ್ಜಳನಿಗೆ ಸುಲಭವಾಗುತ್ತದೆ. ಖಾಸಗಿಯಾಗಿ ಬಸವಣ್ಣನನ್ನು ಬಿಜ್ಜಳ ಪ್ರೀತಿಸಿದರೂ ಸಾರ್ವಜನಿಕವಾಗಿ ಅವನು ಎಚ್ಚರಿಕೆಯಿಂದ ವ್ಯವಸ್ಥೆಯ ಹಿತಾಸಕ್ತಿಗಳನ್ನೇ ಕಾಪಾಡುತ್ತಾನೆ. ಬಿಜ್ಜಳನಿಂದ ಬಸವಣ್ಣನ ನಂಬಿಕೆಗಳಿಗೆ ಒದಗುವ ಸೋಲು ರುದ್ರನ ಬದುಕಿನ ಮೂಲಕ ದೃಷ್ಟಾಂತಗೊಳ್ಳುತ್ತದೆ.
ಬಸವಣ್ಣ ಮತ್ತು ಉಷಾ ಇಬ್ಬರೂ ತಮ್ಮ ಗಾಢವಾದ ಪ್ರಭಾವದಿಂದ ರುದ್ರನನ್ನು ಹೊಸ ವ್ಯಕ್ತಿಯಾಗಿ ರೂಪಿಸಿದವರು. ಭೌತಿಕವಾಗಿ ಮತ್ತು ಮಾನಸಿಕವಾಗಿ ಅವನನ್ನು ಅರಳಿಸಿದವರು. ಆದರೆ ಬಿಜ್ಜಳನೆದುರು ಬಸವಣ್ಣ ಅಸಹಾಯಕನಂತೆ ಉಳಿದು, ಉಷಾ ಪ್ರತಿಷ್ಠಿತ ಬ್ರಾಹ್ಮಣರಂತೆ ಆಲೋಚಿಸಿದ್ದರಿಂದ ರುದ್ರನ ಕನಸು ನುಚ್ಚು ನೂರಾಗಿ ಹೊಲೆಯರ ಬದುಕು ಕರಾಳವಾಗುತ್ತದೆ. ಬಿಜ್ಜಳನೊಬ್ಬನ ಹೊರತು ಯಾರೂ ಪರಿಸ್ಥಿತಿಯ ಮೇಲೆ ಸಂಪೂರ್ಣ ಹತೋಟಿ ತೆಗೆದುಕೊಳ್ಳಲು ಸಾಧ್ಯವಾಗುದಂತೆ ಏರ್ಪಡುವ ಸನ್ನಿವೇಶ ಕಲ್ಪನೆ ನಾಟಕದ ಅಂತ್ಯವನ್ನು ಅರ್ಥಪೂರ್ಣವಾಗಿಸಿದೆ, ತರ್ಕಬದ್ಧವಾಗಿಸಿದೆ. ಕ್ರಮಕ್ರಮವಾಗಿ ಬಿಜ್ಜಳನು ಪರಿಸ್ಥಿತಿಯನ್ನು ಹತೋಟಿಗೆ ತೆಗೆದುಕೊಳ್ಳುವುದು, ಬಸವಣ್ಣ ದುರ್ಬಲನಾಗುತ್ತಾ ಹೋಗುವುದು ಕಣ್ಣಿಗೆ ಕಟ್ಟಿದಂತೆ ರಚಿತವಾಗಿದೆ.
ಸಂಕ್ರಾಂತಿಯಂತ ಸಂಕೀರ್ಣ ಮಾದರಿಯ ಕೃತಿ ಎಲ್ಲ ವ್ಯಾಖ್ಯಾನಗಳನ್ನೂ ಮೀರಿ ಅರ್ಥಪೂರ್ಣವಾಗಿ ನಿಲ್ಲುತ್ತದೆ. ಸಾಂಸ್ಕೃತಿಕವಾಗಿ ಮಹತ್ವ ಪಡೆಯುವ ಅಪೂರ್ವ ಬಗೆಯ ಕನ್ನಡ ನಾಟಕಗಳಲ್ಲಿ ‘ಸಂಕ್ರಾಂತಿ’ ಅಗ್ರಗಣ್ಯವಾದುದು.
ನಾಟಕವಾಗಿ: ಇದು ಲಂಕೇಶರ ಮೊದಲ ಪೂರ್ಣ ಪ್ರಮಾಣದ ನಾಟಕ. ಆವರೆಗೆ ಲಂಕೇಶರು ಕೌಟುಂಬಿಕ ಮತ್ತು ಸಾಮಾಜಿಕ ಹಿನ್ನೆಲೆಯ ವಸ್ತುವನ್ನು ಮಾತ್ರ ತಮ್ಮ ನಾಟಕಗಳ ಭಿತ್ತಿಯಾಗಿಸಿಕೊಂಡಿದ್ದರು. ಇದರಲ್ಲಿ ಐತಿಹಾಸಿಕ ಮತ್ತು ಸಮಕಾಲೀನ ಸಾಮಾಜಿಕ ವಸ್ತುವನ್ನು ಆಧರಿಸಿ ನಾಟಕವನ್ನು ರಚಿಸಿದ್ದಾರೆ.
ಹನ್ನೆರಡನೆ ಶತಮಾನದ ಸಾಂಸ್ಕೃತಿಕ ಸಂಘರ್ಷವನ್ನು ವಸ್ತುವಾಗಿಸಿಕೊಂಡು, ಸಮಕಾಲೀನ ನೆಲೆಯಲ್ಲಿ ವಿವೇಚನೆ ನಡೆಸಿ ಹಲವರು ನಾಟಕಗಳನ್ನು ಬರೆದಿದ್ದಾರೆ. ಸಂಕ್ರಾಂತಿ, ತಲೆದಂಡ ಮತ್ತು ಮಹಾಚೈತ್ರ ಈ ಮೂರು ನಾಟಕಗಳೂ ಶರಣಕ್ರಾಂತಿಯನ್ನು ಪಾಶ್ಚಾತ್ಯ ಮಾದರಿಯಲ್ಲಿ ನಿರೂಪಿಸಿರುವ ನಾಟಕಗಳು. ಮೂರು ನಾಟಕಗಳಲ್ಲಿಯೂ ಬಿಜ್ಜಳ ಬಸವಣ್ಣರ ಸಂವಾದ ಪರಸ್ಪರ ಪ್ರೀತಿಯ ಸಂಬಂಧದಿಂದ ಕೂಡಿದೆ. ನೀವಿಲ್ಲದೆ ನನಗೆ ಬದುಕಿಲ್ಲ ಎನ್ನುವ ಬಸವ, ನನ್ನ ವ್ಯವಸ್ಥೆ, ನಿಮ್ಮ ಕ್ರಾಂತಿ, ಎರಡಕ್ಕೂ ಮೀರಿದ್ದು ಇನ್ನೊಂದಿದೆ ಎನ್ನುವ ಬಿಜ್ಜಳ ಗಮನ ಸೆಳೆಯುತ್ತಾರೆ. ಸಂಕ್ರಾಂತಿಯ ಜೀವಪರ ತತ್ವವೆಂದರೆ ಉಷಾ ರುದ್ರರ ಪ್ರಣಯ. ರುದ್ರ ತನ್ನ ಮೂಲ ಗುಣಗಳನ್ನು ಕಳೆದುಕೊಂಡು ತನ್ನ ಪರಸರದಿಂದ ಅನ್ಯಗೊಂಡಾಗ ಉಷೆಗೆ ಬೇಡವಾಗುತ್ತಾನೆ. ಇದು ಸಂಘರ್ಷಕ್ಕೆ ಎಡೆಮಾಡಿಕೊಡುತ್ತದೆ.
ಜಾತಿ ಮೌಢ್ಯವನ್ನು ಹೋಗಲಾಡಿಸಲು ಬಸವಣ್ಣ ತಂದ ಪರಿವರ್ತನೆ ಜನರನ್ನು ಶರಣರನ್ನಾಗಿಸುವುದು. ಈ ಕಾರ್ಯ ಬಹಿರಂಗದಲ್ಲಿ ಆದರ್ಶವಾಗಿ, ಕ್ರಾಂತಿಯಾಗಿ ಕಂಡರೂ, ಅಂತರಂಗದ ಭಾವನೆಗಳು ಏನು ಎಂಬುದನ್ನು ನಾಟಕ ಮುಖ್ಯವಾಗಿ ಚಿತ್ರಿಸಿದೆ. ಬಸವಣ್ಣನ ಕುಡಿಯಬಾರದು, ಕೊಲ್ಲಬಾರದು, ಮಾಂಸ ತಿನ್ನಬಾರದು ಎಂಬ ಉಪದೇಶ ದಲಿತ ಸಮುದಾಯಕ್ಕೆ ಆಚರಣೆಗೆ ತರಲು ಅತ್ಯಂತ ಕಷ್ಟ. ತನ್ನ ಮಗ ರುದ್ರ ಮತ್ತು ಬ್ರಾಹ್ಮಣ ಹುಡುಗಿ ಉಷಾ ಅವರ ಸರಸ-ಸಲ್ಲಾಪವನ್ನು ಸಂಭ್ರಮದಲ್ಲಿ ಹೇಳಿಕೊಳ್ಳುತ್ತಾನೆ ಉಜ್ಜ. ಆದರೆ ಬಸವಣ್ಣನ ಉಪದೇಶ ಅವನ ಜೀವಸೆಲೆಯನ್ನೇ ಬತ್ತಿಸಿಬಿಡುತ್ತದೆ. ಈ ಬಿಡುವ ಮತ್ತು ಪಡೆಯುವ (ಶರಣನಾಗುವುದು) ಸಂಕಟವನ್ನು ನಾಟಕ ಹೇಳುತ್ತದೆ. ನಾಟಕದಲ್ಲಿ ಬರುವ “ಹ್ಯಂಗಲಾ ಬಿಡ್ತಿ? ಬಿಟ್ಟೇನ್ಲಾ ಮಾಡ್ತಿ? ಹೆಂಡ ಬಿಡು, ಕಂಡ ಬಿಡು, ಹೆಂಗಸು ಬಿಡು-ಏನೇನಲಾ ಬಿಡೋದು? ಆಞ?” (ಸಂಕ್ರಾಂತಿ, ಪುಟ ೬) ಎಂಬ ಉಜ್ಜನ ಮಾತು ಒಂದು ಸಮುದಾಯದ ತಲ್ಲಣಗಳನ್ನು ದಾಖಲಿಸುತ್ತವೆ.
ಉಷಾ-ರುದ್ರರ ಪ್ರಣಯ, ಉಷಾಳ ಕುಟುಂಬದಲ್ಲಿ ಮತ್ತು ರುದ್ರನ ಕುಟುಂಬದಲ್ಲಿ ಉಂಟಾಗುವ ತಲ್ಲಣಗಳು ಇಡೀ ಸಮಾಜದ ತಲ್ಲಣಗಳೇ ಆಗಿವೆ. ಮುಗ್ಧತೆ, ಒರಟುತನ, ನೇರ ನಡವಳಿಕೆಗಳಿಗೆ ಕೋಮಲತೆ, ಸ್ನಾನ, ಮಡಿ, ಜಪ-ತಪಾದಿಗಳು ಮುಖಾಮುಖಿಯಾಗುತ್ತವೆ. ರುದ್ರ ‘ಉಸಾ’ ಅನ್ನುವುದನ್ನು ಉಷಾ ತಿದ್ದುತ್ತಾಳೆ, ಗೇಲಿ ಮಾಡುತ್ತಾಳೆ. ಆದರೆ ಮೂಲ ಭಾವನೆಗಳನ್ನು ಕಳೆದುಕೊಂಡು ಶರಣನಾಗುವುದನ್ನು ಸಹಿಸುವುದಿಲ್ಲ. ಈ ಮನಸ್ಥಿತಿ ರುದ್ರನಿಗೆ ತಿಳಿಯುವುದಿಲ್ಲ. ರುದ್ರನ ಮೌಢ್ಯ ಉಷಾಳಿಗೆ ಅರ್ಥವಾಗುವುದಿಲ್ಲ. ಬಸವಣ್ಣ ಜಾತಿ, ಮತ, ಧರ್ಮಾದಿಗಳಿಂದ ಏರ್ಪಟ್ಟಿರುವ ಬಿರುಕನ್ನು ಅಳಿಸಲು ಪ್ರತಿಲೋಮ ವಿವಾಹಕ್ಕೆ ಮುಂದಾಗುತ್ತಾನೆ. ಆದರೆ ಇದರಿಂದ ಏರ್ಪಡುವ ಬಿಕ್ಕಟ್ಟುಗಳನ್ನು ನಿರ್ಲಕ್ಷಿಸುತ್ತಾನೆ. ಪರಿಣಾಮವಾಗಿ ಅವನು ಕಾಣಬಯಸಿದ ಕನಸಿನ ಸಮಾಜ ಅವನ ಕಣ್ಣೆದುರೇ ವ್ಯವಸ್ಥೆಯ ಕುತಂತ್ರಕ್ಕೆ ಬಲಿಯಾಗಿ ನುಚ್ಚು ನೂರಾಗುತ್ತದೆ. ಈ ಬಗೆಯ ಅವನತಿಗೆ ಮಡಿವಂತರ ರೊಚ್ಚು, ಮೈಲಿಗೆಯವರ ಸಂಕಟ ಎರಡೂ ಕೈ ಜೋಡಿಸುತ್ತವೆ. ಉಷಾ-ರುದ್ರ ಸಮಾಗಮ ಉಷಾಳ ದೃಷ್ಟಿಯಲ್ಲಿ ಅತ್ಯಚಾರವೆನಿಸಿಕೊಳ್ಳುತ್ತದೆ. ವ್ಯವಸ್ಥೆ ರುದ್ರನ ದೃಷ್ಟಿ-ಧೋರಣೆಗಳನ್ನು ಲೆಕ್ಕಕ್ಕೆ ತೆಗೆದುಕೊಳ್ಳುವುದಿಲ್ಲ. ಹೀಗಾಗಿ ಮೇಲ್ಜಾತಿಯವರ ಆಶೋತ್ತರಗಳಿಗೆ ಹೆಚ್ಚಿನ ಪ್ರಾಮುಖ್ಯ ದೊರೆಯುತ್ತದೆ.
ಬಿಜ್ಜಳ ನಡೆಸುವ ನ್ಯಾಯವಿಚಾರಣೆ ನಿಷ್ಪಕ್ಷಪತವಾದದ್ದಲ್ಲ. ಏಕೆಂದರೆ ದೂರು ಕೊಡಲು ಬಂದ ಬ್ರಾಹ್ಮಣರನ್ನು ಬಿಜ್ಜಳ ವಿಚಾರಮಾಡಿ, ಅವರ ಮನೋಭಾವನೆಯನ್ನು ಅರ್ಥ ಮಾಡಿಕೊಂಡು “ನಿಮಗೆ ಬೇಕಾದದ್ದು ರುದ್ರನ ತಲೆದಂಡ ತಾನೆ? ಆ ಜವಾಬ್ದಾರಿ ನನಗಿರಲಿ” ಎಂಬ ಸರಳ ತೀರ್ಮಾನಕ್ಕೆ ಬರುತ್ತಾನೆ. ಅದಕ್ಕೆ ಸಂಕ್ರಾಂತಿಯ ಬಲಿ ಒಂದು ನೆಪವಾಗುತ್ತದೆ.
ಒರಟುತನವನ್ನು ಇಷ್ಟಪಡುವ ಉಷಾ ರುದ್ರನನ್ನು ಕೆರಳಿಸಿ ಋಷಿಪಡುತ್ತಾಳೆ. “ಕೆಲವರಿಂದ ಕೆಲವು ರೀತಿಯ ಪ್ರಮಾಣ ಮಾತ್ರ ಸಾಧ್ಯ, ಅದು ಗೊತ್ತಾಗದ ನೀನೆಂಥ ಶರಣ” ಎಂಬ ಉಷಾಳ ಮಾತುಗಳು ಅವಳ ಸಾಮಾಜಿಕ ತಿಳುವಳಿಕೆಯನ್ನು ಪ್ರತಿನಿಧಿಸುತ್ತವೆ.
“ನನ್ನ ಬಳಿ ಇದ್ದವ ಬೇರೆ, ಆತ ನನಗೆ ಬೇಕಾದವನು. ಆದರೆ ನಾನು ಎದ್ದು ನೋಡಿದಾಗ ಆತನಿರಲಿಲ್ಲ. ಅಲ್ಲಿದ್ದವನು ಶರಣ ರುದ್ರ. ಇದು ಅತ್ಯಾಚಾರವಲ್ಲದೆ ಮತ್ತೇನು?” ಎನ್ನುವ ದಿಟ್ಟತನ ಮೆರೆಯುವ ಉಷಾಳ ಪಾತ್ರ ನೈಜವಾಗಿದೆ. ಆ ಮೂಲಕ, ಬಸವಣ್ಣನಿಗಿರುವುದು ಬ್ರಾಹ್ಮಣ ಸಂಸ್ಕಾರವೇ ವಿನಾ ಶೂದ್ರ ಸಂಸ್ಕಾರವಲ್ಲ ಎಂಬುದು ಸ್ಪಷ್ಟವಾಗುತ್ತದೆ. ಬಿಜ್ಜಳನ ಮೂಲಕ ಅದು ವ್ಯಕ್ತವಾಗುತ್ತದೆ: “ಇದು ನಿನ್ನ ಪಿತೂರಿ. ಬ್ರಾಹ್ಮಣನಾದ ನೀನು ಹಿಂದೆ ಸಂಸ್ಕೃತದಿಂದ ರಾಜಮಹಾರಾಜರನ್ನು ಹತೋಟಿಯಲ್ಲಿಡುತ್ತಿದ್ದೆ. ಈಗ ಕನ್ನಡದಿಂದ ಶೂದ್ರರನ್ನು ಶರಣರನ್ನಾಗಿಸಿ ಹತೋಟಿಯಲ್ಲಿಡುತ್ತಿದ್ದೀಯ. ಎಲ್ಲರೂ ಶರಣರಾಗುವುದು ಹೇಗೆ ಸಾಧ್ಯ? ಕುಡಿಯುವುದು, ಕೊಲ್ಲುವುದನ್ನು ನಿನ್ನ ಮಾತುಗಳು ಹತ್ತಿಕ್ಕಲಾರವು”.
ಈ ದಿನ ರುದ್ರನನ್ನು ಕೊಲ್ಲದಿದ್ದರೆ ಈ ಜನ ನನ್ನನ್ನು ಬಲಿಕೊಡುತ್ತಾರೆ ಎಂಬ ಹುಸಿವಾದವನ್ನು ಬಿಜ್ಜಳ ಮುಂದಿಡುತ್ತಾನೆ. ಪ್ರತಿಭಟನೆಗಳನ್ನು ನೇರವಾಗಿ ಎದುರಿಸಲಾಗದ ಅಧಿಪತಿ ನಡೆದುಕೊಳ್ಳುವ ಬಗೆಯನ್ನು ‘ಅಗ್ನಿರಾಜ’ನ ಕತೆಯ ಮೂಲಕ ಸಾಂಕೇತಿಕವಾಗಿ ನಾಟಕ ಧ್ವನಿಸಿದೆ. ಇದು ಮುಗ್ಧರನ್ನು,ಅಸಹಾಯಕರನ್ನು ಹತೋಟಿಗೆ ತಂದುಕೊಳ್ಳುವ ಉಪಮಾರ್ಗವೇ ಸರಿ. ಬಿಜ್ಜಳನ ನಿರ್ಣಯ ನಾಟಕದಲ್ಲಿ ಪ್ರಧಾನ ಪಾತ್ರವಹಿಸುತ್ತದೆ.
ಈ ಹಂತದ ಮುಖ್ಯ ಸಂಗತಿಯೆಂದರೆ ಬ್ರಾಹ್ಮಣ, ಜೈನ, ಶೈವ, ಶೂದ್ರ, ದಲಿತ ಇತ್ಯಾದಿ ಇಡೀ ಸಮುದಾಯ ಅತೃಪ್ತಿಯಲ್ಲಿದೆ. ಈ ಅತೃಪ್ತಿ ರಾಜ್ಯದ ಸುಖ ಶಾಂತಿಗಳಿಗೆ ಭಂಗ ತಂದಿದೆ. ಆದ್ದರಿಂದ ಅತೃಪ್ತಗೊಂಡ ಜನರೇ ದಂಗೆಯೆದ್ದಾಗ ಸಂಭವಿಸುವುದು ದಲಿತನ ಕೊಲೆ. ಉಷಾ-ರುದ್ರರದು ಪ್ರೇಮವೋ, ಬಲತ್ಕಾರವೋ; ರುದ್ರನಿಗೆ ಪ್ರೇಮವಾದದ್ದು, ಉಷಾಳಿಗೆ ಬಲಾತ್ಕಾರವಾಗುತ್ತದೆ. ಇಂಥ ಸಂಕೀರ್ಣ ಸನ್ನಿವೇಶದಲ್ಲಿ ಬಿಜ್ಜಳ ತನ್ನ ಪ್ರಭುತ್ವ ಉಳಿಸಿಕೊಳ್ಳಬೇಕಾಗಿದೆ. ಆದ್ದರಿಂದ ಇತ್ತ ಬಸವಣ್ಣನ ಬಾಯಿ ಮುಚ್ಚಿಸುವುದು, ಅತ್ತ ಬ್ರಾಹ್ಮಣರನ್ನು ಸಮಾಧಾನಪಡಿಸುವುದು ಎರಡೂ ಆಗಬೇಕಾಗಿದೆ. ಬಿಜ್ಜಳ ವ್ಯವಸ್ಥೆಯ ಸಂಕೇತ, ಬಸವಣ್ಣ ಕ್ರಾಂತಿಯ ಸಂಕೇತ. ಬಸವಣ್ಣನಿಗೆ ಕ್ರಾಂತಿಯನ್ನು ಪ್ರತಿನಿಧಿಸುವುದು ಸುಲಭ. ಆದರೆ ಬಿಜ್ಜಳನಿಗೆ ವ್ಯವಸ್ಥೆಯನ್ನು ಹಿಡಿತದಲ್ಲಿಟ್ಟುಕೊಳ್ಳುವುದು ಕಷ್ಟ.
ಬ್ರಾಹ್ಮಣ ಹುಡುಗಿಯನ್ನು ಪ್ರೀತಿಸುವ ರುದ್ರ, ಎಲ್ಲರನ್ನೂ ಶರಣರನ್ನಾಗಿಸುವ ಬಸವಣ್ಣ, ಎಲ್ಲರ ಮೆಚ್ಚುಗೆ-ವಿಶ್ವಾಸ ಗಳಿಸಲಿಚ್ಛಿಸುವ ಬಿಜ್ಜಳ, ಅಪಾರವಾಗಿ ಪ್ರೀತಿಸುತ್ತಿದ್ದ ಶರಣ ರುದ್ರನ ಅವಸಾನಕ್ಕೆ ತಾವೇ ಕಾರಣನಾದೆನಲ್ಲ ಎಂಬ ಬಸವಣ್ಣನನ ವಿಷಾದ ನಾಟಕದಲ್ಲಿ ಎದ್ದು ಕಾಣುವ ಸಂಗತಿಗಳು. ಉಷಾಳಿಗೆ ಶೂದ್ರ ಬೇಕು, ಶರಣ ಬೇಡ; ಬಸವಣ್ಣನಿಗೆ ಶೂದ್ರರು ಶರಣರಾಗುವುದು ಬೇಕು. ಶೂದ್ರರು ಶೂದ್ರರಾಗಿಯೇ ಉಳಿಯುವುದು, ಶೂದ್ರರು ಶರಣರಾಗಬೇಕೆಂಬುದು- ಈ ಎರಡೂ ತತ್ವ ಪರಸ್ಪರ ವಿರುದ್ಧ. ಬಸವಣ್ಣ ಹೇಳಿದನೆಂದು ಶರಣನಾಗುವುದು ಹಾಗೂ ಕುಡಿಯುವುದು, ತಿನ್ನುವುದು, ಕೊಲ್ಲುವುದನ್ನು ಬಿಡುವುದು ಮತ್ತೆ ಮೌಢ್ಯವನ್ನು ಹುಟ್ಟುಹಾಕಿದಂತೆಯೇ. ಆದರೆ ಇದಾವುದನ್ನೂ ಲೆಕ್ಕಿಸದೆ, ಸಮುದಾಯವನ್ನು ಹತೋಟಿಯಲ್ಲಿಡಲು ಬಿಜ್ಜಳ ರುದ್ರನ ತಲೆದಂಡಕ್ಕೆ ಮುಂದಾಗುತ್ತಾನೆ.
ಪ್ರಭುತ್ವವನ್ನು ಪ್ರಶ್ನಿಸುವ ಮತ್ತು ಸಾಮಾಜಿಕ ನೆಲೆಯಲ್ಲಿ ನಿಂತು ಒಬ್ಬ ಸಾಮಾನ್ಯನಂತೆ ಬಸವಣ್ಣನು ಬಿಜ್ಜಳನಿಗೆ ಹೇಳುವ ಈ ಮಾತುಗಳು ತುಂಬಾ ಮಾರ್ಮಿಕವಾಗಿವೆ: “ಅರಮನೆಯ ಪಲ್ಲಂಗದ ಮೇಲೆ ಒರಗಿ ಸುಂದರ ಕಂಠಗಳ ಧ್ವನಿ ಕೇಳುವವರಿಗೆ ಬೀದಿಯ ಗೋಳು ತಟ್ಟುವುದು ಕಷ್ಟ. ತಮ್ಮ ಕಿರೀಟದ ಒಂದು ವಜ್ರ ಈ ದೇಶದ ಅರ್ಧ ಹೊಟ್ಟೆಗಳಿಗೆ ಅನ್ನ ಕೊಡಬಲ್ಲದು. ಚನ್ನಕೇಶವನ ಮುತ್ತಿನ ಹಾರ ಅನೇಕರ ಕಂಬನಿ ಒರೆಸಬಲ್ಲದು. ಇದನ್ನು ಹಲವೊಮ್ಮೆ ಹೇಳಿದ್ದೇನೆ. ಮತ್ತೆ ಹೇಳುತ್ತಿದ್ದೇನೆ.” ಆದರೂ ವ್ಯವಸ್ಥೆಯ ಎದುರು ಕ್ರಾಂತಿ ತಣ್ಣಗಾಗುತ್ತದೆ.
ತಮ್ಮ ಪರಂಪರೆಗೆ ‘ಸಂಕ್ರಾಂತಿ’ಯಲ್ಲಿ ಅದ್ಭುತವಾಗಿ ಪ್ರತಿಕ್ರಿಯಿಸಿದ್ದಾರೆ ಲಂಕೇಶ್‌. ಸಂಕ್ರಾಂತಿ ‘ಹನ್ನೆರಡನೆ ಶತಮಾನದ ವಚನ ಚಳುವಳಿಯನ್ನು’ ತೀವ್ರವಾಗಿ ಪರೀಕ್ಷೆಗೆ ಗುರಿಪಡಿಸಿದ ನಾಟಕ. ಆ ಮೂಲಕ ವಚನ ಚಳುವಳಿಯ ಬಗೆಗೆ ತಮ್ಮ ಸಂದೇಹ ಸೂಚಿಸುತ್ತ ಚಿಕಿತ್ಸಕ ನೋಟ ಬೀರಿದ್ದಾರೆ. ಮತಾಂತರ ಕುರಿತಂತೆಯೂ ಮಾತನಾಡಿದ್ದಾರೆ. ಜಾತಿ ಬದಲಾವಣೆಯಿಂದ ಆಗಬಹುದಾದ ಲಾಭವೇನು ಎಂದು ಕೇಳುವ ಪ್ರಶ್ನೆ ಗಮನಾರ್ಹ ಹಾಗೂ ಸಾರ್ವಕಾಲಿಕ.
ಬಿರುಕು
ತಮ್ಮ ‘ಬಿರುಕು’ ಕಾದಂಬರಿಯನ್ನು ಲಂಕೇಶರು ನಾಟಕವಾಗಿ ರೂಪಾಂತರಿಸಿದ್ದಾರೆ. ‘ವಸ್ತು’ವನ್ನು ಕಾದಂಬರಿ ಬಂಧ ದಿಂದ ಬಿಡಿಸಿ ‘ನಾಕ’ ಬಂಧಕ್ಕೆ ಅಳವಡಿಸಿರುವ ಬಗೆ ಗಮನಾರ್ಹ. ಕಾದಂಬರಿಯ ಅಂತರ್ಮುಖತೆ ನಾಟಕದಲ್ಲಿ ‘ದೃಶ್ಯ’ರೂಪ ಪಡೆಯುವಲ್ಲಿ ಸಫಲವಾಗಿದೆ. ಒಂದೊಂದೇ ವಾಕ್ಯದ ಸಂಭಾಷಣೇ ತೀವ್ರ ನಾಟಕೀಯತೆಗೆ ಕಾರಣವಾಗಿದೆ. ೧೯೭೦ರಲ್ಲಿ ‘ಪ್ರತಿಮಾ ನಾಟಕರಂಗ’ ಇದನ್ನು ರಂಗ ಪ್ರಯೋಗವಾಗಿಸಿದೆ.
ಗಾತ್ರದಲ್ಲಿ ಸದೃಢವಾಗಿರುವ ಈ ನಾಟಕ ಸೂತ್ರದಲ್ಲಿ ‘ಯುವ ಪ್ರಜ್ಞೆ’ಯ ಪರಕೀಯತೆ, ಅಸಹಾಯಕತೆ, ಅನಾಥತೆ ಹಾಗೂ ಪ್ರತಿಭಟನೆಯನ್ನು ಒಳಗೊಂಡಿದೆ. ನಗರ-ವ್ಯಕ್ತಿ, ಶ್ರೀಮಂತಿಕೆ-ವ್ಯಕ್ತಿ, ಗ್ರಾಮ್ಯ-ನಗರ, ಗಂಡು-ಹೆಣ್ಣು, ಸಹಜತೆ-ಆಧುನಿಕತೆಗಳ ಮುಖಾಮುಖಿ ಈ ನಾಟಕದ ವೈಶಿಷ್ಟ್ಯ. ಇದು ಲಂಕೇಶರಿಗೆ ಇಷ್ಟವಾದ ‘ವಸ್ತು’. ವ್ಯಕ್ತಿ ಸ್ವಾತಂತ್ಯ್ರ, ಜಾತಿ, ವೈಯಕ್ತಿಕತೆ, ಸಾಮಾಜಿಕ ವರ್ತನೆ, ಸಾಮಾಜಿಕ ಸಂಬಂಧಗಳ ವಿವಿಧ ಆಯಾಮ, ಪರಿಣಾಮ-ಪ್ರಭಾವಗಳನ್ನು ಈ ನಾಟಕ ನಿರ್ವಚಿಸಿದೆ.
ಸಂಕ್ರಮಣದ ಅವಸ್ಥೆಯಲ್ಲಿರುವ ಬಸವರಾಜು, ಅವನ ಬದುಕಿನ ತಲ್ಲಣದ ಚಿತ್ರಣ ಈ ನಾಟಕದ ಕೇಂದ್ರ. ನಾಟಕ ವಾಸ್ತವ, ಭ್ರಮೆ, ಕಲ್ಪನೆ, ಪರಕೀಯತೆ, ಅಸ್ಪಷ್ಟತೆಗಳನ್ನು ಅದ್ಭುತವಾಗಿ ಬಳಸಿಕೊಂಡಿದೆ; ವ್ಯಂಜಿಸಿದೆ. ನಗರ, ಗ್ರಾಮ ಎಂದು ಇಬ್ಬಾಗವಾಗಿರುವ ಈ ದೇಶದ ಹೊಸ ಪೀಳಿಗೆಯ ವ್ಯಕ್ತಿತ್ವದಲ್ಲಿನ ‘ಬಿರುಕು’ಗಳನ್ನು ಪ್ರತಿಫಲಿಸುವಲ್ಲಿ ಈ ನಾಟಕ ಸಫಲವಾಗಿದೆ. ಸಮಾಜ, ಶಿಕ್ಷಣ, ಕುಟುಂಬ, ಸಂಬಂಧಗಳನ್ನು ನಾಟಕ ತೀವ್ರವಾಗಿ ವಿಶ್ಲೇಷಿಸುತ್ತದೆ. ಇಲ್ಲಿನ ವ್ಯಂಗ್ಯ, ವಿಡಂಬನೆ, ಅಸಂಗತತೆ ಗಮನ ಸೆಳೆಯುತ್ತವೆ. ಒಟ್ಟಾರೆ ತಮ್ಮ ನಾಟಕಗಳ ಕುಪಿತ ಯುವಕರನ್ನು ಕುರಿತ ಲಂಕೇಶರ ದೃಷ್ಟಿ ವ್ಯಂಗ್ಯ ಪೂರಿತ, ಚಿಕಿತ್ಸಕ ಮತ್ತು ವಿಶ್ಲೇಷಕವಾದುದು.
೧೯೭೩ರಲ್ಲಿ ಪ್ರಕಟಗೊಂಡ ಈ ನಾಟಕದ ‘ಸಂಭಾಷಣೆ’ ಲಂಕೇಶರ ಉಳಿದ ನಾಟಕಗಳಂತೆಯೇ, ಚುಟುಕು, ಗ್ರಾಮ್ಯ, ಧ್ವನಿಪೂರ್ಣ. ಸಹಜ ಸಂಭಾಷಣೆಯಿಂದಾಗಿ ನಾಟಕ ಸರಾಗ ಓದಿಗೆ ದಕ್ಕುತ್ತದೆ. ಸರಳತೆ ಮತ್ತು ಧ್ವನಿಶಕ್ತಿಯಿಂದಾಗಿ ನಾಟಕ ಅರ್ಥಪೂರ್ಣವೆನಿಸುತ್ತದೆ. ವ್ಯಂಗ್ಯ, ವಿಡಂಬನೆ, ಹಾಸ್ಯ, ಕ್ರೌರ್ಯ, ಹಿಂಸೆ ಈ ಎಲ್ಲವನ್ನೂ ಒಂದೇ ಸಂದರ್ಭದಲ್ಲಿ ಭಿನ್ನ ಪಾತ್ರಗಳ ಮೂಲಕ ಹೊಮ್ಮಿಸಿರುವ ನಾಟಕಕಾರರ ಕೌಶಲ್ಯ ಕುತೂಹಲಕರವಾಗಿದೆ. ಇಲ್ಲಿನ ‘ಓಡುವಿಕೆ’ ರೂಪಕವಾಗಿದೆ. ತಾವೇ ಸೃಷ್ಟಿಸಿಕೊಂಡ ಒಳಸುಳಿಗಳಲ್ಲಿ ಸಿಲುಕಿ ಒದ್ದಾಡುವ, ವಿಷಾದ ಪಡುವ ಪಾತ್ರಗಳು ಸಾಂಕೇತಿಕತೆ ಪಡೆದಿವೆ. ಬದುಕಿನ ಮೌಲ್ಯಗಳ ಅರ್ಥಪೂರ್ಣತೆಯನ್ನು ವಿಶ್ಲೇಷಿಸುತ್ತ, ಒಳ ಹೊರಗಿನ ‘ವ್ಯಕ್ತಿತ್ವ’ಗಳನ್ನು ಬಯಲು ಮಾಡುತ್ತ ಸಾಗುವ ನಾಟಕ ಮೇಲ್ನೋಟಕ್ಕೆ ‘ಲಘು’ ಎನಿಸಿದರೂ ಅಂತಿಮವಾಗಿ ಬೀರುವ ಘನೀಕೃತ ಪರಿಣಾಮ ಗಮನಾರ್ಹ.
ಸಮಾಜವನ್ನು ಅತ್ಯಂತ ಕುತೂಹಲದಿಂದ, ಬೆರಗಿನಿಂದ ನೋಡಿ, ಅದನ್ನು ನಾಟಕದಲ್ಲಿ ಪ್ರತಿಫಲಿಸಿರುವ ‘ರೀತಿ’ ಲಂಕೇಶರ ವೈಶಿಷ್ಟ್ಯತೆಯನ್ನು ತೋರಿಸುತ್ತದೆ. ಗೆಳೆಯರು, ಪ್ರೇಮ, ದುಡ್ಡು, ಶಿಕ್ಷಣ, ಪರಿಸರ ಇವುಗಳನ್ನು ‘ಭೂತಕನ್ನಡಿ’ಯಲ್ಲಿ ತೋರಿಸಿದಂತೆ ನಿರೂಪಿಸಿರುವ ಬಗೆ ಆಹ್ಲಾದಕರವಾಗಿದೆ. ಜೀವನದ ಸಾದಾ-ಸೀದಾ ಅನುಭವಗಳೂ ಭಿನ್ನವೂ, ವಿಶಿಷ್ಟವೂ, ವ್ಯಕ್ತಿನಿಷ್ಟವೂ ಆಗಬಲ್ಲವು; ಧ್ವನಿಪೂರ್ಣತೆಯನ್ನು ಪಡೆಯಬಲ್ಲವು ಎಂಬುದನ್ನು ಈ ನಾಟಕದ ವಸ್ತು, ಅಭಿವ್ಯಕ್ತಿಯ ಮೂಲಕ ಗ್ರಹಿಸಬಹುದು. ದುರಂತವೆಂದರೆ ವ್ಯಕ್ತಿಪ್ರಜ್ಞೆಯ ಬಿರುಕು ಹೇಗೋ ಮುಚ್ಚಲ್ಪಡುತ್ತದೆ! ಆದರೆ ಭಾರತದ ಸಾಮಾಜಿಕ ಬಿರುಕು?
ಗುಣಮುಖ
ಲಂಕೇಶ್‌ ಸಂಕ್ರಾಂತಿ ಬರೆದ ಇಪ್ಪತ್ತೆರಡು ವರ್ಷಗಳ ನಂತರ ಗುಣಮುಖ ನಾಟಕ ಬರೆದರು. ಕ್ರಿ.ಶ. ೧೬೮೮ರಿಂದ ೧೭೪೭ರವರೆಗೆ ಬದುಕಿದ್ದ ನಾದಿರ್ ಷಾನ ಚರಿತ್ರೆಯ ಘಟನಾವಳಿಯ ಕಣ್ಣಲ್ಲಿ ಸಮಕಾಲೀನ ಸಮಾಜದ ನಿರ್ವೀರ್ಯ ಸ್ಥಿತಿಯನ್ನು ಈ ನಾಟಕದಲ್ಲಿ ಚಿತ್ರಿಸಿದ್ದಾರೆ. ಈ ನಾಟಕದ ಕಾಲ “ಆತ್ಮನಿರೀಕ್ಷೆಯ ಆಕ್ರಮಣದ ಆಧುನಿಕ ಕಾಲ” ಎಂದು ನಾಟಕಕಾರರೇ ಹೇಳಿಕೊಂಡಿದ್ದಾರೆ. ಆದ್ದರಿಂದ ಸಮಕಾಲೀನ ತುಡಿತಗಳ ಅನಾವರಣವೇ ನಾಟಕಕಾರರ ಉದ್ದೇಶ ಎಂಬುದು ಸ್ಪಷ್ಟವಾಗುತ್ತದೆ.
ನಾಟಕ ಆರಂಭವಾಗುವುದು ನಾದಿರ್ ಷಾ ಅಸ್ವಸ್ಥನಾಗಿ, ಸಿಡಿಮಿಡಿಗೊಂಡು ಕಾಯಿಲೆಯಲ್ಲಿ ನರಳುತ್ತಿರುವ ಸ್ಥಿತಿಯಿಂದ. ಸುಳ್ಳು, ವಂಚನೆ, ಮೋಸ, ಸೋಗಲಾಡಿತನ, ಅಪ್ರಾಮಾಣಿಕತೆಗಳನ್ನು ಸಹಿಸದ ನಾದಿರ್ ಷಾ ಯುದ್ಧ, ಗೆಲುವು, ರಾಜ್ಯ, ಸಿಂಹಾಸನ, ಚಿನ್ನ, ವಜ್ರ, ಕೀರ್ತಿಗಳಿಗೆ ಮನಸೋತವನು. ಅವನು ಭಾರತವನ್ನು ಗೆಲ್ಲಲು ಬಂದ ವೇಳೆಯಲ್ಲಿ ಭಾರತ ಅರಾಜಕತೆಯಿಂದ ಕೂಡಿತ್ತು. ಇಲ್ಲಿನ ರಾಜರು ವಿವೇಕಶೂನ್ಯರಾಗಿ, ಬುದ್ಧಿ ಕೆಟ್ಟವರಂತೆ ಕಾಣುತ್ತಿದ್ದರು. ಪ್ರಜೆಗಳ ಹಿತರಕ್ಷಣೆಯನ್ನಾಗಲೀ, ಸಾಮಾಜಿಕ ಸೇವಾಕಾಂಕ್ಷೆಯನ್ನಾಗಲಿ ಹೊಂದಿರದ ಇವರು ತಮ್ಮ ಸ್ಥಾನಮಾನಗಳನ್ನು ಭದ್ರಪಡಿಸಿಕೊಳ್ಳುವಲ್ಲಿ, ಆಧಿಪತ್ಯಕ್ಕೆ ಸಂಚಕಾರ ಬಂದಾಗ ಮೇಲಿನವರನ್ನು ಯಾವುದೇ ವಾಮಮಾರ್ಗದಿಂದ ಸರಿಪಡಿಸಿಕೊಂಡು ತಾವು ಸುಖವಾಗಿದ್ದು ಹೆಣ್ಣು, ಹೆಂಡ, ಅರಮನೆಯ ಸುಖಭೋಗಗಳ ಲೋಲುಪದಲ್ಲಿ ಬದುಕುತ್ತಿದ್ದರು. ನಾದಿರ್ ಷಾ ಇಲ್ಲಿನ ಸ್ಥಿತಿ ಕಂಡು ಸಿಡಿಮಿಡಿಗೊಳ್ಳುತ್ತಾನೆ, ಅಸ್ವಸ್ಥನಾಗುತ್ತಾನೆ. ಮೊಗಲ್‌ ದೊರೆಯ ನಿಷ್ಕ್ರಿಯತೆ, ಜಡತೆ, ಹೊಲಸು ರಾಜಕಾರಣ, ಆಡಳಿತ ವ್ಯವಸ್ಥೆಯ ನಿಧಾನ ದ್ರೋಹ-ಎಲ್ಲವೂ ಅವನ ರೋಗವನ್ನು ಉಲ್ಬಣಗೊಳಿಸಿತ್ತವೆ.
ನಾಟಕ ಮನುಷ್ಯನ ಮೂಲಭೂತ ಸಂಗತಿಗಳನ್ನು ಹೆಚ್ಚು ಚರ್ಚಿಸುತ್ತದೆ. ಮನುಷ್ಯನ ಅಧಿಕಾರ ತಂದುಕೊಡುವ ಸಂತೋಷ, ಏರುವ ಎತ್ತರ, ಸಾಮಾಜಿಕ ಪ್ರತಿಷ್ಠ, ದುರಹಂಕಾರ, ಮೌಲ್ಯಗಳ ಪತನ, ಮನುಷ್ಯನ ನೀಚತನಗಳು ನಾದಿರ್ ಷಾನ ಪಾತ್ರ ಮುಖೇನ ಚಿತ್ರಿತವಾಗಿವೆ. ನಾದಿರ್ ಷಾ ಒಂದೆಡೆ ಕೂರಲಾರ, ಮಲಗಲಾರ, ವಿಶ್ವಾಸದಿಂದಿರಲಾರ. ಎಲ್ಲರ ವಿಷಯದಲ್ಲಿಯೂ ಸಂಶಯ, ಅನುಮಾನ, ದ್ವೇಷ, ರೊಚ್ಚು. ಅಹಂ, ಸ್ವಪ್ರತಿಷ್ಠೆ, ಈರ್ಷ್ಯೆಯಂತಹ ವಿಕೃತ ವ್ಯಾಧಿಯಲ್ಲಿ ಬಳಲುತ್ತಿದ್ದಾನೆ. ಇದಕ್ಕೆ ಭಾರತದ ರಾಜಕಾರಣ ಮತ್ತು ಆತನ ಮೂಲಭೂತ ಗೊಂದಲಗಳು ಕಾರಣವಾಗಿವೆ. ನಾದಿರ್ ಷಾನ ಈ ರೋಗ ದೇಹಕ್ಕೆ ಮೀರಿದ್ದು, ಮನಸ್ಸಿಗೆ ಸಂಬಂಧಿಸಿದ್ದು.
ಕೊಲ್ಲುವ, ಕೊಚ್ಚುವ, ರಾಜ್ಯ ವಿಸ್ತರಿಸುವ, ಭೋಗಿಸುವ, ಆ ಮೂಲಕವೆ ಜಗದ್ವಿಖ್ಯಾತನಾಗಿ ಮೆರೆಯಬಯಸುವ ನಾದಿರ್ ಷಾನಿಗೆ ಕಿವಿ ಕಿವುಡಾಗಿದೆ, ಕಣ್ಣು ಕಾಣದಾಗಿದೆ. ಇಂಥ ರೋಗವನ್ನು ವಾಸಿಮಾಡಬಲ್ಲ ವೈದ್ಯನಾಗಿ ಅಲಾವಿ ಖಾನ್‌ ಬರುತ್ತಾನೆ.
ಅಲಾವಿ ಖಾನ್‌ ಶ್ರೇಷ್ಠ ರಾಜವೈದ್ಯ. ಮೊಗಲ್‌ ದೊರೆಗೆ ಆಪ್ತ ಹಕೀಮ. ಸಾತ್ವಿಕ ಮನಸ್ಸಿನ ಈತನಿಗೆ ಸಮಾಜದ ಒಳಿತು ಮುಖ್ಯ. ದಿಲ್ಲಿಯ ಮೊಗಲ್‌ ರಾಜ್ಯದಲ್ಲಿ ರಾಜಕಾರಣಿಗಳ ಸೂಚನೆಯ ಮೇರೆಗೆ ಔಷಧಿ ಕೊಡಬೇಕಾಗಿ ಬಂದಾಗ, ಅಲ್ಲಿಂದ ಬಿಡುಗಡೆ ಪಡೆದು ಕಾಡುಮೇಡುಗಳಲ್ಲಿ ಅಲೆದಾಡಿಕೊಂಡು, ಬಡವರಿಗೆ ಚಿಕಿತ್ಸೆ ನೀಡುತ್ತಿದ್ದ ವಿವೇಕಸಂಪನ್ನ ಈ ವೈದ್ಯ. ಇನ್ನೊಬ್ಬ ಹಕೀಮ ಸಂಶುದ್ದೀನ್‌ ಖಾನ್‌ ಆಡಂಬರದ ವೈದ್ಯ. ತನ್ನ ಚಿಕಿತ್ಸೆಗೂ ಮೀರಿ ದೊರೆಯನ್ನು ಮೆಚ್ಚಿಸುವ ಹಂಬಲವುಳ್ಳವನ್ನು. ತನ್ನ ಅರ್ಹತೆಯನ್ನು, ಕರ್ತವ್ಯ ಪ್ರಜ್ಞೆಯನ್ನು ಹೇಳಿಕೊಂಡು ದೊರೆಯ ಮೆಚ್ಚುಗೆಗೆ ಹಾತೊರೆಯುವವನು. ಆದರೆ ಅಲಾವಿ ಖಾನ್‌ನಿಗೆ ಹಣ, ಮೆಚ್ಚುಗೆ, ಪದವಿ, ಅವಕಾಶ ಯಾವುದೂ ಬೇಕಿಲ್ಲ. ಆತನಿಗೆ ನಾದಿರ್ ಷಾ ಚಕ್ರವರ್ತಿಯೂ ಒಂದೆ, ಸಾಮಾನ್ಯ ರೋಗಿಯೂ ಒಂದೆ.
ಲಂಕೇಶ್‌ ತನ್ವೀರ್ ನಂತ ಸಾಮಾನ್ಯ ಅಡುಗೆಭಟ್ಟನ ಪಾತ್ರದ ಮೂಲಕ ಭಾರತದ ದೊರೆಗಳ ನಿರ್ವೀರ್ಯ ಸ್ಥಿತಿಯನ್ನು ಚಿತ್ರಿಸಿದ್ದಾರೆ. ತನ್ವೀರ್ ನ ಜುಜುಬಿ ಬೇಟೆಯನ್ನು ಕೊಂಡಾಡುವ ಹೊಗಳುಭಟ್ಟರ ಗುಂಪು ಮತ್ತು ಭಾರತದ ರಾಜರ ಕ್ರಿಮಿಗಳ ರೂಪದ ಬದುಕು ಒಬ್ಬ ಅಡುಗೆಭಟ್ಟ ಕೂಡ ವೀರಾಧಿವೀರನಂತೆ ರೂಪುಗೊಳ್ಳಲು ಕಾರಣವಾಗಿವೆ. ಇಲ್ಲಿನ ದೊರೆಗಳಾರೂ ನೇರ ಹೋರಾಟ ಮಾಡಿ ಜಯಸಾಧಿಸುವ ಹಟ, ಕೆಚ್ಚು, ಹಂಬಲ ಉಳ್ಳವರಾಗಿಲ್ಲ. ಮೊಗಲ್‌ ದೊರೆ ಮಹಮ್ಮದ್‌ ನಜೀರುದ್ದಿನ್‌ ಷಾ, ದಿವಾನರಾದ ಸಾದತ್‌ ಖಾನ್‌, ನಿಜಾಮ ಉಲ್‌ಮುಲ್ಕ್‌ಇವರದೆಲ್ಲ ಸ್ವಾಮಿ ದ್ರೋಹದ ಪಿತೂರಿ ರಾಜಕಾರಣ. ಆದ್ದರಿಂದಲೇ ಅಡಿಗೆಭಟ್ಟ ಸಹ ಬಾರತದ ಅರಾಜಕತೆಯಲ್ಲಿ ವೀರಾಧಿವೀರನಂತೆ ಕೊಲ್ಲುತ್ತಿದ್ದಾನೆ, ಸಿಡಿಮದ್ದಾಗಿದ್ದಾನೆ. ಇಂಥ ಸಂದರ್ಭದಲ್ಲಿ ಅಲಾವಿ ಖಾನ್‌ ತೋರಿಸಿಕೊಡುವ ಒಂದು ಪರಿಹಾರ ಪ್ರೇಮ. ಪ್ರೇಮದಿಂದ ಮಾತ್ರ ಆರೋಗ್ಯಕರ ಸಹಬಾಳ್ವೆಯ ಸಮಾಜ ನಿರ್ಮಾಣ ಸಾಧ್ಯ ಎಂದು ಅವನು ತೋರಿಸಿಕೊಡುತ್ತಾನೆ.
ನಾದಿರ್ ಷಾನ ರೋಗ ಕೇವಲ ಅವನದು ಮಾತ್ರವಲ್ಲ: ಅದೊಂದು ಸಾಮಾಜಿಕ ರೋಗ. ಈ ರೋಗ ಇಡೀ ಸಮಾಜವನ್ನೇ ನಾಶಮಾಡುತ್ತಿದೆ; ವ್ಯವಸ್ಥೆಯ ರೋಗವಾಗಿ ಪರಿಣಮಿಸಿದೆ. ಅದನ್ನು ಶಮನ ಮಾಡದಿದ್ದಲ್ಲಿ ಇಡೀ ಸಮಾಜಕ್ಕೆ ಉಳಿಗಾಲವಿಲ್ಲ. ಆದ್ದರಿಂದ ರೋಗದ ನಿಧಾನ, ಉಲ್ಬಣ-ಶಮನ ಪ್ರಕ್ರಿಯೆಗಳು ನಾಟಕದುದ್ದಕ್ಕೂ ನಡೆಯುತ್ತವೆ. ಇದರ ಏಕೈಕ ಪರಿಹಾರಕಾರ ಅಲಾವಿ ಖಾನ್‌. ದುರಹಂಕಾರಿ ದೊರೆಯ ಮನೋರೋಗಗಳನ್ನು ರೋಗಿಯ ಬಾಯಿಂದಲೇ ಕೇಳಿ ಚಿಕಿತ್ಸೆ ನೀಡುತ್ತಾನೆ. ಇಂಥ ಚಿಕಿತ್ಸೆ ಕ್ಲಿಷ್ವವೆನಿಸಿದಾಗಲೆಲ್ಲ ಅಲಾವಿ ಅಲ್ಲಾನನ್ನು ಪ್ರಾರ್ಥಿಸುತ್ತಾನೆ. ಇಡೀ ಮನುಕುಲದ ಕ್ಲಿಷ್ಟತೆಯ ಬಗ್ಗೆ ಮಾತನಾಡುತ್ತಾನೆ. “ದೇವರೇ, ದೇವರೇ, ಮನುಷ್ಯನನ್ನು ಕ್ಲಿಷ್ಟ ವಸ್ತುವಾಗಿ ಸೃಷ್ಟಿಸಿದೆ; ಅವನ ಸೆರೆಮನೆಗಳೇ ಅವನಿಗೆ ಗೊತ್ತಿಲ್ಲ” ಎಂದು ಮೊರೆ ಇಡುತ್ತಾನೆ.
ಕೊಲ್ಲುವ, ಕೊಚ್ಚುವ, ರಾಜ್ಯ ವಿಸ್ತರಿಸುವ, ಭೋಗಿಸುವ ಮೂಲಕವೇ ಜಗದ್ವಿಖ್ಯಾತನಾಗಿ ಮೆರೆಯುವ ನಾದಿರ್ ಷಾ ಬೌದ್ಧಿಕ ದಾರಿದ್ಯ್ರದಿಂದ ಹೃದಯಶೂನ್ಯವಾಗಿ ಮನುಷ್ಯ ಪ್ರೀತಿಯನ್ನೇ ಮರೆತವನಾಗಿ ವರ್ತಿಸುತ್ತಾನೆ.
ಅಲಾವಿಖಾನ್ ನಾದಿರ್ ಷಾನ ಮನೋರೋಗಗಳನ್ನೆಲ್ಲ ಕರಗಿಸಿ, ಮನುಷ್ಯನ ಉದಾತ್ತ ಭಾವನೆಗಳನ್ನು ಮೊಳೆಯಿಸಲು ಯತ್ನಿಸುತ್ತಾನೆ. ನಾದಿರ್ ಷಾ ದಿಗ್ವಜಯಿಯಾಗಿ, ಜಗದ್ವಿಖ್ಯಾತ ಚಕ್ರವರ್ತಿಯಾಗಿ ರಾರಾಜಿಸುತ್ತಾ ಮೇಲೇರುತ್ತಿರುವಾಗಲೇ ಕಗ್ಗತ್ತಲಿನಲ್ಲಿ, ನೋವಿನಲ್ಲಿ, ನೆನಪುಗಳಲ್ಲಿ, ಐಂದ್ರಿಯ ದಾಸ್ಯದಲ್ಲಿ, ಅಹಂಕಾರದಲ್ಲಿ, ಕೊಲ್ಲುವ, ಆಳುವ, ಹತ್ತಿಕ್ಕುವ ದಿಮಾಕಿನಲ್ಲಿ ಪ್ರಪಾತಕ್ಕಿಳಿಯುತ್ತಾನೆ. ಅವನ ಪಾಪಕೃತ್ಯಗಳು ಅವನಿಗೇ ತಿಳಿಯುತ್ತಿಲ್ಲ. ಅದನ್ನು ತಿಳಿಸಿಕೊಟ್ಟು ಸದ್ವರ್ತನೆಯತ್ತ ಷಾ ಮುಖ ಮಾಡುವಂತೆ ಅಲಾವಿ ಚಿಕಿತ್ಸೆ ನೀಡುತ್ತಾನೆ. ಅವನ ಚಿಕಿತ್ಸೆ ನಾದಿರ್ ಷಾನ ರೋಗವನ್ನು ಉಪಶಮನಕ್ಕೆ ತಂದು ‘ಗುಣಮುಖ’ನಾಗಲು ಅವಕಾಶ ಮಾಡಿಕೊಡುತ್ತದೆ. ಹೀಗೆ ಗುಣಮುಖ ನಾಟಕ ಒಂದು ಮಾನಸಿಕ ವಿಷಮತೆಯ ಶಮನದ ಸಾಧ್ಯತೆಯನ್ನು ಎತ್ತಿ ತೋರುತ್ತದೆ.
ಗುಣಮುಖ ಮತ್ತು ಸಂಕ್ರಾಂತಿ ನಡುವೆ ೨೨ ವರ್ಷಗಳ ಅಂತರವಿದೆ! ಈ ಸುಧೀರ್ಘ ಅವಧಿ ಲೇಖಕರ ಮೌನ, ಚಿಂತನೆ, ಅಭಿವ್ಯಕ್ತಿ ವಿಧಾನದ ಪರಿಕರಗಳನ್ನು ಗಮನಿಸುವಂತೆ ಮಾಡಿದೆ. ೧೭೪೦ರಲ್ಲಿ ಭಾರತವನ್ನಾಳಿದ ಪರ್ಶಿಯನ್‌ ದೊರೆ ‘ನಾದಿರ್ ಶಾ’. ಮೊಗಲರನ್ನು ಹಿಂದಿಕ್ಕಿ, ಇಲ್ಲಿ ಆಳ್ವಿಕೆ ಶುರು ಮಾಡಿ ದಿಗ್ವಿಜಯ ಸಾಧಿಸಿದ ನಂತರದ ಹಂತದಲ್ಲಿ ಬೇರೆ ವ್ಯಕ್ತಿಯಾಗತೊಡಗುತ್ತಾನೆ. ವ್ಯಕ್ತಿಗಳ ಸೋಗಲಾಡಿತನ, ಆಂತರಿಕ ಮತ್ತು ಬಾಹ್ಯ ಅರಾಜಕತ್ವ, ನಿರ್ವೀಯತೆ, ಗೋಸುಂಬೆತನದ ಎಲ್ಲ ದೌರ್ಬಲ್ಯ, ವ್ಯಕ್ತಿಹೀನತೆಯ ಲಕ್ಷಣಗಳನ್ನು ಅಂದಿನ ಭಾರತದ ಪ್ರಜೆಗಳಲ್ಲಿ, ಸಮಾಜದಲ್ಲಿ ಕಂಡ ನಾದಿರ್, ಮೇಲೆ ರೋಗಿಯಂತೆ ಭಾಸವಾದರೂ ಆಳದಲ್ಲಿ ತಲ್ಲಣಕ್ಕೀಡಾಗುತ್ತಾನೆ. “ನಾದಿರ್ ನ ಈ ವಿಚಿತ್ರ ದಿಗ್ವಿಜಯದ ಸೋಲಲಿನ ಜೀವನದಲ್ಲಿ ನನ್ನ ಮನಸ್ಸು ಸೆಳೆದದ್ದು ಆತನ ಅನುಮಾನ, ನಿಷ್ಠುರತೆ ಮತ್ತು ಕಾಯಿಲೆ ಘಟನಾವಳಿಗಳು ಮತ್ತು ಮನುಷ್ಯನ ದ್ವಂದ್ವಗಳು. ನಾದಿರ್ ನನ್ನು ರಸಾತಳಕ್ಕೆ ತಳ್ಳಿದರೂ ಆತ ಎದ್ದು ಬರುವ ರೀತಿ; ಮತ್ತು ಸತ್ಯ ಮತ್ತು ಸುಳ್ಳು ಒಬ್ಬ ಪ್ರತಿಷ್ಠನನ್ನು ಸ್ಪರ್ಶಿಸುವ ಬಗ್ಗೆ” ಎನ್ನುತ್ತಾರೆ ಲಂಕೇಶ್‌ ಈ ನಾಟಕದ ಮುನ್ನುಡಿಯಲ್ಲಿ.
‘ನಾದಿರ್’ ನ ರೋಗ ಪತ್ತೆ ಹಚ್ಚಿ ಚಿಕಿತ್ಸೆ ನೀಡುವ ಅಲಾವಿಖಾನ್‌ ಇಲ್ಲಿನ ಮತ್ತೊಂದು ಮುಖ್ಯ ಪಾತ್ರ ನಾದಿರ್ ರೋಗಗ್ರಸ್ತ ಸಮಾಜದ ಸಂಕೇತವಾದರೆ; ಅಲಾವಿಖಾನ್‌ ಪ್ರಬುದ್ಧತೆ, ಮುಗ್ಧತೆ, ಧರ್ಮನಿರಪೇಕ್ಷತೆಗಳ ಪ್ರತೀಕ. ಅಧಿಕಾರ, ಅಹಂಕಾರಗಳನ್ನು ತೊರೆದಾಗ ನೀನು ಮಗುವಾಗುವೆ, ಗುಣವಾಗುವೆ ಎಂದು ಹೇಳುವ ಅಲಾವಿಖಾನ್‌ ಮಾತು ವ್ಯಕ್ತಿ-ಸಮಾಜಕ್ಕೆ ಒಟ್ಟಿಗೆ ಹೇಳಿದಂತ ಮಾತು. ಆಧುನಿಕ ಭಾರತದ ಬರ್ಬರ ಬದುಕು, ಹುಸಿ ರಾಷ್ಟ್ರೀಯತೆ, ಅಂಧ ದೇಶಾಭಿಮಾನ, ಒಣಪ್ರತಿಷ್ಠೆ, ಅರಾಜಕತೆ, ಅನೈತಿಕ ಮಿಲನ, ವ್ಯಕ್ತಿಗಳ ಸೋಗಲಾಡಿತನ ಈ ಎಲ್ಲವನ್ನೂ ನಾಟಕ ಕೆಳಪದರಿನಲ್ಲಿ ಬಿಂಬಿಸುತ್ತದೆ. ಹಾಗೆ ನೋಡಿದರೆ ಸಂಕ್ರಾಂತಿಯ ಬಸವಣ್ಣನಿಗಿಂತಲೂ ಇಲ್ಲಿನ ಅಲಾವಿಖಾನ್‌ ಪಾತ್ರ ಹೆಚ್ಚು ಗಮನಾರ್ಹ. ಆ ಕಾರಣಕ್ಕೆ ಈ ನಾಟಕ ಹಿಂಸೆ ಮತ್ತು ಅಧಿಕಾರಗಳ ನಿರರ್ಥಕತೆಯನ್ನು ಸೂಚಿಸುತ್ತಲೇ ಗಾಂಧೀವಾದದ, ಸಮಾಜವಾದದ ಪ್ರಸ್ತುತತೆಯನ್ನು ತನಗರಿವಿಲ್ಲದೇ ತಿಳಿಸುತ್ತದೆ. ಚರಿತ್ರೆ ವರ್ತಮಾನದ ನೆನಪುಗಳಲ್ಲಿ ಪದರುಗಟ್ಟಿರುತ್ತದೆ ಮತ್ತು ಹಿಂಸಾಮೂಲದಿಂದಲೇ ವರ್ತಮಾನವಾಗುತ್ತಿದೆ. ಈ ಅನುಭವ ನಮಗೆ ಜಾತ್ಯತೀತ ಭಾರತದ ಕೋಮುವಾದಿ ಅಧಿಕಾರದ ಹಿನ್ನೆಲೆಯಲ್ಲಿ ವೇದ್ಯವಾಗುತ್ತದೆ. ಅಧಿಕಾರಿ ‘ವ್ಯಕ್ತಿ’ಗಿಂತಲೂ ಮಾನವ ‘ವ್ಯಕ್ತಿ’ ಬಲುಬೇಗ ಗುಣವಾಗುತ್ತಾನೆ. ವ್ಯಕ್ತಿ ಮಗುವಾಗುತ್ತಲೇ ಅವನ ರೋಗ ಮರೆಯಾಗತೊಡುತ್ತದೆ ಎಂಬ ಸಾಮಾಜಿಕ ಅರಿವು ನಾಟಕದ ಕೊನೆಯ ದೃಶ್ಯದಲ್ಲಿ ಸಂವೇದಿಸುತ್ತದೆ.
ಈ ನಾಟಕದ ಮೊದಲ ಎರಡು ಅಂಕಗಳಲ್ಲಿ ಮೊಗಲ್‌ ಚಕ್ರಾಧಿಪತ್ಯದ ಅವನತಿಯನ್ನು ನಾದಿರ್ ಶಾ ಮತ್ತು ಅವನ ಸಂಗಡಿಗರ ಕ್ರೌರ್ಯ ಮತ್ತು ಶೋಷಣೆಯನ್ನು ಮನಮುಟ್ಟುವಂತೆ ನಿರೂಪಿಸುವ ನಾಟಕಕಾರರು ಸಾಂಕೇತಿಕವಾಗಿ ಸಮಕಾಲೀನ ಭಾರತದ ಭ್ರಷ್ಟ ಪರಿಸರದ ಅಂತರಂಗವನ್ನು ತೆರೆದು ತೋರಿಸುತ್ತಾರೆ. ಮಾತುಗಾರಿಕೆಯಲ್ಲಿ ಒಂದು ಬಗೆಯ ವಿನೋದಪರತೆ ಮತ್ತು ವ್ಯಂಗ್ಯ ಉದ್ದೇಶಪೂರ್ವಕವಾಗಿದೆ. ಚರಿತ್ರೆಯ ಕಾಲದೇಶಗಳ ಪರಿಮಿತಿಯನ್ನು ಮೀರಿ ಸಮಕಾಲೀನ ಸಮಾಜದ ಇಣುಕುನೋಟವನ್ನು ಈ ಮೂಲಕ ಸಾಧಿಸಿದ್ದಾರೆ. ಸಾಮಾಜಿಕ ನೆಲೆಯಿಂದ ವ್ಯಕ್ತಯ ಅಂತರಂಗ ವಿಶ್ಲೇಷಣೆಗೆ ನಾಟಕ ಮುಂದುವರಿಯುವುದು ಮೂರನೇ ಅಂಕದಲ್ಲಿ; ಈ ಅಂಶವೇ ನಾಟಕದ ಶಿಖರದಂತಿದ್ದು, ಉಳಿದೆರಡು ಅಂಕಗಳು ಇದಕ್ಕೆ ಪೂರ್ವಾಭಾವಿಯಾಗಿಯೇ ರಚನೆಯಾದಂತಿವೆ. ಹಾಗೆ ನೋಡಿದರೆ ಇದೊಂದು ವ್ಯಕ್ತಿ ಪ್ರಧಾನ ನಾಟಕವೆಂದರೂ ಸರಿ. ನಾದಿರ್ ಷಾ ಪಾತ್ರ ರಚನೆಯ ಮೂಲಕವೇ ನಾಟಕದ ತಾತ್ವಿಕತೆ ನಿರೂಪಿತವಾಗುವುದು ಗಮನಾರ್ಹ.
ಲಂಕೇಶರ ನಾಟಕಗಳು (೪)
ಕ್ರೌರ್ಯ ಹಿಂಸೆಗಳನ್ನು ಆನಂದಿಸುತ್ತಿದ್ದ ನಾದಿರ್ ಶಾ ಆಳದಲ್ಲಿ ಇದೆಲ್ಲದರ ನಿಷ್ಪಲತೆಯನ್ನು ಅರಿತವನು. ಎಲ್ಲರಲ್ಲಿಯೂ ಸ್ವಾರ್ಥ, ವಂಚನೆ, ಸುಳ್ಳುಗಳೇ ಅವನಿಗೆ ಅಧಿಕ ಪ್ರಮಾಣದಲ್ಲಿ ಕಾಣುತ್ತಿದ್ದವು. ತನ್ನ ವಂಶದ ಬಗೆಗಿನ ಕೀಳರಿಮೆ, ಹುಟ್ಟನಿಂದ ಚಕ್ರವರ್ತಿಗಳಾಗಿದ್ದವರ ಬಗೆಗಿನ ತಿರಸ್ಕಾರ ಈ ಎಲ್ಲ ತುಮುಲಗಳೂ ಇನ್ನೂ ಹೆಚ್ಚಿನ ಒರಟುತನಕ್ಕೆ, ಕ್ರೌರ್ಯಕ್ಕೆ ಅವನನ್ನು ಪ್ರೇರೇಪಿಸುತ್ತಿದ್ದವು. ಇಬ್ಬಗೆಯ ವ್ಯಕ್ತಿತ್ವದಿಂದಾಗಿ ದೈಹಿಕ ಅಸ್ವಸ್ಥತೆಗೆ ಗುರಿಯಾದ ನಾದಿರ್ ಷಾನ ಕಾಯಿಲೆ ಗುಣಪಡಿಸಲು ವೈದ್ಯರಿಗೆ ಸಾಧ್ಯವಾಗದ ಮಟ್ಟಿಗೆ ಅವನು ಜನಸಂಪರ್ಕದಿಂದ ವಂಚಿತನಾಗಿದ್ದ. ಅವನ ದೇಹ-ಮನ್ಸುಗಳ ಆಳವನ್ನು ಹೊಕ್ಕು ಚಿಕಿತ್ಸೆ ಮಾಡುವ ಅಲಾವಿಖಾನ್‌ ಒಬ್ಬ ವಿಶಿಷ್ಟ ಬಗೆಯ ಹಕೀಮ. ನಾಟಕದ ಮೂರನೆಯ ಅಂಕ ನಾದಿರ್ ಶಾ ಮತ್ತು ಅಲಾವಿಖಾನ್‌ರ ಮುಖಾಮುಖಿ ಮತ್ತು ವಾಗ್ವಾದಗಳಿಗೆ ಮೀಸಲಾಗಿದೆ. ನಾಟಕದ ತಾತ್ವಿಕತೆಯನ್ನು ಸ್ಪಷ್ಟವಾಗಿ ನಿರೂಪಿಸುವ ಈ ವಾಗ್ವಾದ ಅತಿಯಾದ ಮಾತುಗಾರಿಕೆಯ ನೀತಿ ಪಾಠದಂತೆ ಕಾಣಿಸಿದರೂ ಮನುಷ್ಯನ ಅಸ್ತಿತ್ವಕ್ಕೆ ಸಂಬಂಧಿಸಿದ ಮೂಲ ಪ್ರಶ್ನೆಗಳಿಗೆ ಉತ್ತರವನ್ನು ಹುಡುಕುವ ಪ್ರಯತ್ನವಾಗಿ ಗಾಢವಾಗಿ ಮನಸ್ಸನ್ನು ತಟ್ಟುತ್ತದೆ. ನಿರ್ದಿಷ್ಟ ದೇಶ ಕಾಲಗಳಿಗೆ ಬದ್ಧವಾದ ಚರಿತ್ರೆಯ ನೆಲೆಯಿಂದ ಹೊರಟ ನಾಟಕ, ಸಮಕಾಲೀನ ಸಮಾಜದ ಕೇಡು ಅನಿಷ್ಟಗಳನ್ನು ಪರೋಕ್ಷವಾಗಿ ಪರಿಶೀಲಿಸುತ್ತಾ ಮುಂದುವರಿದು ಎಲ್ಲ ಕಾಲದ ಬದುಕಿನ ದ್ವಂದ್ವವನ್ನು ಒಂಟಿತನವನ್ನು ವಿಶ್ಲೇಷಿಸಿ ಇದಕ್ಕೆ ಪರಿಹಾರವನ್ನು ಶೋಧಿಸುವಲ್ಲಿಗೆ ದ್ವಂದ್ವವನ್ನು ಒಂಟಿತನವನ್ನು ವಿಶ್ಲೇಷಿಸಿ ಇದಕ್ಕೆ ಪರಿಹಾರವನ್ನು ಶೋಧಿಸುವಲ್ಲಿಗೆ ಮುಕ್ತಾಯವಾಗುತ್ತದೆ. ನಾಟಕಕಾರರ ಅನ್ವೇಷಕ ಪ್ರವೃತ್ತಿ ನಾಟಕದ ರಚನಾ ಸೂತ್ರವನ್ನು ಬಿಗಿಯಾಗಿ ಹಿಡಿದಿಟ್ಟಿರುವುದನ್ನು ಗಮನಿಸಲೇಬೇಕು.
ಈ ನಾಟಕದಲ್ಲಿ ಲಂಕೇಶ್‌ ತಮ್ಮ ಹಿಂದಿನ ನಾಟಕಗಳಿಗಿಂತಲೂ ಭಿನ್ನ ಎನ್ನಬಹುದಾದ ಭಾಷೆಯನ್ನು ಬಳಸಿದ್ದಾರೆ. ಇದು ಉದ್ದೇಶ ಪೂರ್ವಕವಾಗಿ ಎಂಬಂತೆ ಕಂಡುಬಂದರೂ ನಿರ್ವಹಣೆ ಸುಲಲಿತವಾಗಿರುವುದಕ್ಕೂ ಕಾರಣವಾಗಿದೆ. ಒಂದು ರೀತಿಯ ನಿರ್ಲಿಪ್ತ ಇಲ್ಲವೇ ತಟಸ್ಥ ಎನ್ನಬಹುದಾದದ್ದು ಇಲ್ಲಿನ ಭಾಷೆ. ಇಂಥ ಭಾಷೆಗೆ ಒಂದು ವಿಶಿಷ್ಟ ಲಕ್ಷಣವಿರುತ್ತದೆ. ಅಂತಲ್ಲಿ ನಾಟಕಕಾರ ಭಾಷೆಯ ಅನ್ವೇಷಣೆಗಿಂತಲೂ ವಸ್ತುವಿನ ಅನ್ವೇಷಣೆಗೆ, ಪಾತ್ರಗಳ ವಿಶ್ಲೇಷಣೆಗೆ ಗಮನ ಕೊಡುತ್ತಾನೆ. ಭಾಷೆಯ ಮೂಲಕ ಪಾತ್ರವನ್ನು ಕಟ್ಟುವ ಬದಲು ಸಮಸ್ಯೆಯ ಮೂಲಕ ಪಾತ್ರಗಳನ್ನು ಕಟ್ಟುತ್ತಾ ಹೋಗುತ್ತಾನೆ. ಇಂಥ ಕಡೆ ವ್ಯಕ್ತಿ ವಿಶಿಷ್ಟ ಭಾಷೆಗಿಂತ ಶಿಷ್ಟ ಭಾಷೆಯೇ ಹೆಚ್ಚು ಪ್ರಯೋಜನಕಾರಿಯಾದ್ದು. ಈ ಶಿಷ್ಟ ಭಾಷೆ ಕೂಡ ಸಮಕಾಲೀನವಾದ ಆಧುನೀಕರಣಗೊಂಡ ಭಾಷೆಯಲ್ಲ. ಕಾಲ ಮತ್ತು ಸ್ಥಳಗಳಿಂದ ಕೊಂಛ ದೂರ ನಿಂತ ಭಾಷೆ. ನಾಟಕದ ಯಾವುದೇ ಹಂತದಲ್ಲೂ ಈ ದೂರಕ್ಕೆ ಧಕ್ಕೆ ಬಾರದ ಹಾಗೆ ಎಚ್ಚರಿಕೆಯಿಂದ ಭಾಷೆ ಬಳಕೆಗೊಂಡಿರುವುದು ಈ ನಾಟಕದ ವೈಶಿಷ್ಟ್ಯ. ಹಾಗಾಗಿ ಇಲ್ಲಿನ ಬಾಷೆ ಒಟ್ಟಾರೆ ಲಂಕೇಶರ ನಾಟಕಗಳ ಭಾಷೆ. ಶ್ರೀರಂಗ, ಕಾರ್ನಾಡ್‌, ಕಂಬಾರ ಮೊದಲಾದ ನಾಟಕಕಾರರಿಗಿಂತ ಭಿನ್ನವಾದ, ಹಾಸ್ಯ ಪೂರ್ಣವಾದ, ಕಾವ್ಯಮಯತೆ, ಕಟಕಿ, ಪೃಥಕ್ಕರಣೆ ಮತ್ತು ಅಚಾನಕತೆಯಿಂದ ಕೂಡಿರುವ ಭಾಷೆ ಇಲ್ಲಿದೆ. ನವ್ಯ ಮನೋಧರ್ಮ, ಭಿನ್ನ ಚಿಂತನೆ, ಪೂರಕ ಭಾಷೆ ಅಪೂರ್ವ ವ್ಯಂಗ್ಯ, ಚಿಕಿತ್ಸಕ ನೋಟ, ಸಮುದಾಯದ ತಲ್ಲಣ, ವ್ಯಕ್ತಿ ಒಳನೋಟಗಳಿಂದ ಕೂಡಿದ ಈ ನಾಟಕದ ಮೂಲಕ ಕನ್ನಡದ ಮಹತ್ವದ ನಾಟಕಕಾರರಾಗಿದ್ದಾರೆ ಲಂಕೇಶ್‌. ಕೇವಲ ಸಾಹಿತ್ಯ ಕೃತಿಗಳಿಗಾಗಿ ಅಲ್ಲದೆ ಪ್ರದರ್ಶನ ಕೃತಿಗಳಾಗಿಯೂ ಲಂಕೇಶರ ನಾಟಕಗಳು ಅಪಾರ ಯಶಸ್ಸು ಗಳಿಸಿವೆ ಹಾಗೂ ಮಹತ್ವದ ಪರಿಣಾಮಗಳನ್ನು ಬೀರಿವೆ.
ಇದು ಲಂಕೇಶರ ಕೊನೆಯ ನಾಟಕ. ‘ನವ್ಯ’ ಮನೋಧರ್ಮದ ಎಲ್ಲ ಸೆಳಕುಗಳನ್ನು ದಾಟಿ ಸಮಾಜವಾದಿ ನೋಟ ಮತ್ತು ನೆಲೆಗೆ ಬದ್ಧವಾಗಿ, ಗಾಂಧೀ, ಬಸವ, ಬುದ್ಧರ ಚಿಂತನೆಗಳಿಂದ ಗಟ್ಟಿಗೊಂಡು ಸಮಾಧಾನ ಚಿತ್ತರಾಗುತ್ತಿದ್ದ ತಿರುವಿನ ಹಂತದಲ್ಲಿ ಲಂಕೇಶರು ರಚಿಸಿದ್ದು ಈ ನಾಟಕ. ಹಾಗಾಗಿಯೇ ಇದು ಅವರ ಉಳಿದ ನಾಟಕಗಳಿಗಿಂತ ಹೆಸರು, ವಸ್ತು, ಒಳತೋಟಿ, ಪರಿಣಾಮ ಹಾಗೂ ಭಾಷೆಯ ನೆಯ್ಗೆಯಲ್ಲಿ ಭಿನ್ನವಾಗಿದೆ. ಇದರ ವಸ್ತು ಐತಿಹಾಸಿಕ; ಆದರೆ ಕಾಣ್ಕೆ ಸಾಮಾಜಿಕ, ಸಮಕಾಲೀನ ಮತ್ತು ಸಾರ್ವಕಾಲಿಕ. ಇಲ್ಲಿ ನಾಯಕ ‘ನಾದಿರ್’ನ ಕಾಯಿಲೆ ಗುಣಮುಖವಾಗುವುದು ಕುತೂಹಲ, ಆಶ್ಚರ್ಯ, ಸಮಾಧಾನ ತರುತ್ತದೆ. ಅವನ ಕಾಯಿಲೆಯ ಮೂಲ ಸ್ಪಷ್ಟವಾದಂತೆ, ನಾಟಕ ತನಗರಿವಿಲ್ಲದಂತೆ ಮತ್ತು ನೋಡುಗನಿಗೆ ತಟ್ಟನೆ ಅರಿವಾಗದಂತೆ ನೀಡುವ ಸಂದೇಶ ಅಥವಾ ವ್ಯಕ್ತಿತ್ವದಲ್ಲಿ ತರಬಹುದಾದ ಬದಲಾವಣೆ ಗಮನ ಸೆಳೆಯುತ್ತದೆ. ಅಧಿಕಾರ ಎಲ್ಲ ರೋಗಗಳ ಮೂಲ; ಮಾನವೀಯತೆ ಕಾಯಿಲೆಗೆ ಪರಿಹಾರ ಎಂಬ ಸರಳ ತಿಳುವಳಿಕೆ ಮಾರ್ಮಿಕವಾಗಿ, ಸಾಂಕೇತಿಕವಾಗಿ ಮತ್ತು ಅರ್ಥಪೂರ್ಣವಾಗಿ ಬಿಂಬಿತವಾಗುತ್ತದೆ. ‘ನಾದಿರ್’ನ ಅಧಿಕಾರ ಲಾಲಸೆ, ಅವನ ದಿವಾನರ ಲಂಚಗುಳಿತನ, ಧರ್ಮಬಾಹಿರ ನಡವಳಿಕೆ, ದೇಸೀ ಒಡೆಯರ ಲಾಲಸೆ, ನಾಯಿಪಾಡುಗಳು ತಟ್ಟನೆ ಕಾಡಲು ಸುರು ಮಾಡುತ್ತವೆ. ಕೊನೆಗೆ ‘ನಾದಿರ್’ ಪ್ರಬುದ್ಧನಾಗುತ್ತಾನೆ. ಮಗುವಾಗ ತೊಡಗಿದೊಡನೆ ಅವನು ಹಕ್ಕಿಯಾದಂತೆ ಸಂಭ್ರಮಿಸುತ್ತಾನೆ. ಅಲಾವಿಖಾನ್‌ನಂತ ವೈದ್ಯರು ಇಲ್ಲವಾಗುತ್ತಿರುವ ಬಗ್ಗೆ ಖೇದ ಉಂಟಾಗುತ್ತದೆ. ಈ ಸಮಾಜ ಚಲಿಸುತ್ತಿರುವ ನೆಲೆಗೆ ವಿರುದ್ಧವಾದ ಆದರೆ ಬದುಕಿಗೆ ಹತ್ತಿರವಾದ ಮತ್ತು ಬದ್ಧವಾದ ಜೀವನ ವಿಧಾನವನ್ನು ನಾಟಕ ನೋಡುಗನ ಮುಂದಿಡುತ್ತದೆ. ಲಂಕೇಶರ ಅರಿವಿನ ಪ್ರಬುದ್ಧತೆ ಇಂತಹ ಬದಲಾವಣೆಗೆ ಹಪಹಪಿಸಿ, ಅಭಿವ್ಯಕ್ತಗೊಂಡಿರುವುದು ಕುತೂಹಲ, ಸಂತೋಷಗಳಿಗೆ ಎಡೆನೀಡುತ್ತದೆ.
ತಮ್ಮ ಸಾಹಿತ್ಯ ಮತ್ತು ಪತ್ರಿಕೆಯ ಉತ್ತುಂಗದಲ್ಲಿ ನವ್ಯದ ಮಾರ್ಗದರ್ಶಿ ಲೇಖಕರಾಗಿದ್ದ ಲಂಕೇಶರು ೧೯೯೪ರ ನಂತರ ಹಿಡಿದ ಹಾದಿಯೇ ಬೇರೆ. ಆವರೆಗೆ ವ್ಯಕ್ತಿ ಮತ್ತು ವ್ಯಕ್ತಿತ್ವ ಮುಖ್ಯವಾಗಿದ್ದ ಅವರ ಬರವಣಿಗೆ ಬದುಕು, ಬದುಕಿನ ಮಾರ್ಗ ಮತ್ತು ಬದುಕುವ ಮಾರ್ಗದ ಶೋಧನೆಗೆ ಇಳಿದದ್ದು ಗಮನಾರ್ಹ. ಹಾಗೆಯೇ ವೈಯಕ್ತಿಕ ಏಳ್ಗೆಗಿಂತ ಸಾಮೂಹಿಕ ಮತ್ತು ಸಾಮುದಾಯಿಕ ಆರೋಗ್ಯ ಮುಖ್ಯ, ಆ ಮೂಲಕ ಸಮಾಜ ನೆಮ್ಮದಿಯಾಗಿರಬಲ್ಲದು ಎಂಬ ಚಿಂತನೆ ಅವರ ಈ ನಾಟಕ ಸೇರಿದಂತೆ ಇತ್ತೀಚಿನ ಕತೆ, ಲೇಖನಗಳಲ್ಲಿ ಕಂಡುಬರುತ್ತದೆ. ಆ ನೆಲೆಯಲ್ಲಿ ‘ಗುಣಮುಖ’ ನಾಟಕ ಒಂದು ಸಾಹಿತ್ಯ ಕೃತಿಯಾಗಿ ಹಾಗೂ ರಂಗಪ್ರದರ್ಶನವಾಗಿ ಬಹುವಾಗಿ ಕಾಡುತ್ತದೆ.
ರಂಗದಲ್ಲಿ: ಈ ನಾಟಕದ ಪ್ರದರ್ಶನದಲ್ಲಿ ನಿರ್ದೇಶಕರು ಮಾಡಿಕೊಂಡಿರುವ ಬದಲಾವಣೆಗಳು ಅಥವಾ ರಂಗತಂತ್ರಗಳ ಬಗ್ಗೆ ಎರಡು ಮಾತು. ಸಾಹಿತ್ಯ ಕೃತಿಯಾಗಿ ನಾಟಕವೊಂದು ಕಾಣುವ ರೀತಿಯೇ ಬೇರೆ; ಓದುವಾಗ ಇಲ್ಲವೇ ನಾಟಕವನ್ನು ಪಠ್ಯವಾಗಿ ಓದುವಾಗ, ಬೋಧಿಸುವಾಗ-ಅದು ಯಾವ ಪ್ರಕಾರಕ್ಕೆ ಸೇರಿದ ನಾಟಕವೇ ಆಗಿರಲಿ-ಪರಿಣಾಮದಲ್ಲಿ ಏರಿಗಿಂತಲೂ ‘ಪೇರು’ ಜಾಸ್ತಿ. ಆದರೆ ಅದೇ ನಾಟಕ ರಂಗದ ಮೇಲೆ ನೀಡುವ, ಬೀರುವ ಪರಿಣಾಮ, ಪ್ರಭಾವಗಳು-ಗರಿಷ್ಠಮಟ್ಟದಲ್ಲಿದ್ದು- ಸಾಹಿತ್ಯ ಕೃತಿಯೊಂದು ನೀಡಬಲ್ಲ ಪರಿಮಾಣದಷ್ಟೇ ಅದಕ್ಕಿಂತಲೂ ಹೆಚ್ಚಿನ ಧನಾತ್ಮಕ ರೂಪದಲ್ಲಿರುತ್ತವೆ.
ಈ ನಾಟಕವನ್ನು ಪ್ರದರ್ಶಿಸಲು ನಿರ್ದೇಶಕರು ಮಾಡಿಕೊಂಡಿರುವ ಬದಲಾವಣೆಗಳು ಹೀಗಿವೆ. ೧. ಕೆಲವು ಅಂಕಗಳನ್ನು ಬಿಟ್ಟಿರುವುದು, ೨. ಕೆಲವು ಸಂಭಾಷಣೆಗಳನ್ನು ಕೈ ಬಿಟ್ಟಿರುವುದು, ೩. ಹಾಗೆಯೇ ಕೆಲವು ಮಾತುಗಳನ್ನು ಮೊಟಕುಗೊಳಿಸಿರುವುದು, ೪. ಅತ್ಯಂತ ಮುಖ್ಯವಾದ ಪ್ರಯೋಗವೆಂದರೆ ಕೇವಲ ಐವರು ನಟರಿಂದ ಮುಖ್ಯ ಪಾತ್ರಗಳನ್ನು ಬಿಂಬಿಸಿರುವುದು, ೫. ವೇದಿಕೆಯ ಮೇಲೆಯೇ ರಂಗ ಸಜ್ಜುಗೊಳಿಸುವುದು, ೬. ಸರಳ, ಸಾಂಕೇತಿಕ ವೇಷಭೂಷಣ, ೭. ಸ್ತ್ರೀ ಪಾತ್ರವೇ ಇಲ್ಲದಿರುವುದು! (ಪ್ರೊಥಿಯೂ ಪ್ರಯೋಗ).
ಹಲವಾರು ಪಾತ್ರಗಳು ನಾಟಕದ ವೈಶಿಷ್ಟ್ಯ ಮತ್ತು ಸಾಮಾನ್ಯ ಲಕ್ಷಣ. ಆದರೆ ನಿರ್ದೇಶಕ ಕೆಲವೇ ಪಾತ್ರಧಾರಿಗಳ ಮೂಲಕ ಹಲವಾರು ಪಾತ್ರಗಳನ್ನು ಮೂಡಿಸಿದಾಗ ಒಬ್ಬ ನಟ ಕೆಲವೇ ಕ್ಷಣದಲ್ಲಿ ನೀಡಬಹುದಾದ ಭಿನ್ನ ಅಭಿನಯದ ಅವಕಾಶ, ಸಾಮರ್ಥ್ಯಗಳ ಗಣನೆಯನ್ನು ಬಿಟ್ಟರೆ ನೋಡುಗನಿಗೆ ಇದರಿಂದ ಲಾಭವೇನೂ ಇಲ್ಲ, ಹಾಗಾದ ಮೇಲೆ ಇದು ನಿರ್ದೇಶಕರಿಗೆ ಅನುಕೂಲವಾದ ಮಾರ್ಪಾಟು ಎಂದುಕೊಳ್ಳಬೇಕಾಗುತ್ತದೆ. ದೇಶೀ ಪ್ರಭುವೊಬ್ಬನ ಪಾತ್ರ ನಿರ್ವಹಿಸಿ ಅಪಹಾಸ್ಯಕ್ಕೆ ಗುರಿಯಾಗಿ, ಅವಹೇಳನಕ್ಕೆ ತುತ್ತಾದ ನಟನೊಬ್ಬ ನಂತರ ಅಲಾವಿಖಾನ್‌ ಪಾತ್ರ ಮಾಡಿ ‘ಸೈ’ ಎನಿಸಿಕೊಳ್ಳುತ್ತಾನೆ. ಆದರೆ ಅದು ‘ಅಭಿನಯ’ ವಿಭಾಗಕ್ಕೆ ಸಂದ ಹೊಗಳಿಕೆ ಮಾತ್ರವೇ ವಿನಃ ವಸ್ತು, ಅದರ ಪರಿಣಾಮ, ಅದರ ನಿರ್ವಹಣೆಗೆ ಸಂದಂತಲ್ಲ. ಮತ್ತೊಂದು ಮುಖ್ಯ ಸಂಗತಿಯೆಂದರೆ ನೋಡುಗನಿಗೆ ಕಾಣುವಂತೆಯೇ ರಂಗಸಜ್ಜಿಕೆಯನ್ನು ಅದೇ ನಟರು ಸಿದ್ಧಮಾಡುವುದು (ಪ್ರತೀ ಸನ್ನಿವೇಶದ ನಂತರ) ಕೂಡ ಕೇವಲ ಪ್ರಯತ್ನವೆನಿಸುತ್ತದೆ. ಪ್ರಯೋಗವಷ್ಟೇ ಎನಿಸುತ್ತದೆ. ಹಾಗಾಗಿ ಮೌಲ್ಯ ಪರಿಣಾಮ, ಪ್ರಭಾವಕ್ಕೆ ಯಾವ ಆಯಾಮವೂ ಇದರಿಂದ ದಕ್ಕದು ಎನಿಸುತ್ತದೆ.
ಇಷ್ಟರ ಹೊರತಾಗಿಯೂ ಈ ನಾಟಕವನ್ನು ರಂಗಕ್ಕೆ ತಂದ ಪ್ರಯತ್ನ ಗಮನಾರ್ಹ, ಮುಖ್ಯ-ಚಿಂತನಶೀಲ ವಸ್ತುವಿನ, ಲಂಕೇಶರಂಥ ಸಮಾಜಮುಖಿ, ಬಹುಮುಖಿ ಲೇಖಕರ ಸಾಹಿತ್ಯವನ್ನು ಜನರಿಗೆ ತಲುಪಿಸುವ ಈ ಪ್ರಯತ್ನ ಹೊಗಳಿಕೆಗೆ ಮೀರಿದ್ದು. ಮಾಡಬೇಕಾದ ಪ್ರಯತ್ನವಿದು.
ದೊರೆ ಈಡಿಪಸ್‌ ಮತ್ತು ಅಂತಿಗೊನೆ
ಗ್ರೀಕ್‌ ರುದ್ರ ನಾಟಕಕಾರರಲ್ಲಿ ಒಬ್ಬನಾದ ಸಪೋಕ್ಲಿಸ್‌ ಮೂಲ ನಾಟಕಕಾರ. ವಿಧಿ ಹಾಗೂ ದೇವತೆಗಳ ಅಪರಿಮಿತ ಶಕ್ತಿ ಮತ್ತು ಮನುಷ್ಯನ ಸೀಮಿತ ಸಾಮರ್ಥ್ಯಗಳ ಸೆಣೆಸಾಟ ಈ ನಾಟಕದ ಕೇಂದ್ರ ವಸ್ತುವಾಗಿದೆ. ಥೀಬ್ಸ್‌ನ ರಾಜ ಲಾಯಿಸ್‌ ಮತ್ತು ರಾಣಿ ಯೆಕಾಸ್ತರ ಮಗ ಈಡಿಪಸ್‌. ಮುಂದೆ ಈ ಮಗು ತಂದೆಯನ್ನು ಕೊಂದು ತಾಯಿಯನ್ನು ಹೆಂಡತಿಯನ್ನಾಗಿಸಿಕೊಳ್ಳುತ್ತಾನೆ ಎಂಬ ದೇವವಾಣಿಯಿಂದ ತಂದೆ ತಾಯಿಯರಿಗೆ ಭಯವಾಗಿ ಆ ಮಗುವನ್ನು ತನ್ನ ಸೇವಕರಿಗೆ ಊರಾಚೆ ತೆಗೆದುಕೊಂಡು ಹೋಗಿ ಮುಗಿಸಬೇಕೆಂದು ರಾಜ ಅಪ್ಪಣೆ ಮಾಡುತ್ತಾನೆ. ಆದರೆ ಸೇವಕ ಆ ಮಗುವನ್ನು ಪಕ್ಕದ ರಾಜ್ಯದ ಕುರಿಗಾಯಿಗೆ ಒಪ್ಪಿಸುತ್ತಾನೆ. ಅಲ್ಲಿ ಅವನು ದೊಡ್ಡವನಾಗಿ ಒಮ್ಮೆ ದಾರಿಯಲ್ಲಿ ಬರುವಾಗ ಅಡ್ಡ ಸಿಕ್ಕಿದ ಮುದುಕನೊಬ್ಬ ಠೇಂಕಾರದಿಂದ ವರ್ತಿಸಿದನೆಂದು ಅವನನ್ನು ಕೊಂದು ಆ ರಾಜ್ಯದ ರಾಜನ ಸ್ಥಾನವನ್ನು ಜನರ ವಿಶ್ವಾಸದಿಂದ ಪಡೆದು, ರಾಣಿಯನ್ನು ಕೂಡಿ ಮಕ್ಕಳನ್ನು ಪಡೆಯುತ್ತಾನೆ. ಕೆಲವು ವರ್ಷಗಳ ನಂತರ ರಾಜ್ಯದಲ್ಲಿ ಕ್ಷಾಮ, ರೋಗರುಜಿನ ಹರಡಲು, ಇದಕ್ಕೆ ಕಾರಣವೇನೆಂದು ಅಪಲೋ ದೇವತೆಯನ್ನು ಕೇಳಲು, ತಾನು ತಂದೆಯನ್ನು ಕೊಂದು ತಾಯಿಯನ್ನು ಕೂಡಿದ್ದು ಅರಿವಾಗಿ ತಾನು ಮಾಡಿದ ಪಾಪಕ್ಕಾಗಿ ಆತ್ಮಹತ್ಯೆ ಮಾಡಿಕೊಳ್ಳುವ ಈಡಿಪಸ್‌ ದುರಂತ ನಾಯಕನಾಗಿ ಕೊನೆಗೊಳ್ಳುತ್ತಾನೆ.
‘ದೊರೆ ಈಡಿಪಸ್‌’ ನಾಟಕತ್ವದ ದೃಷ್ಟಿಯಿಂದ ಜಗತ್ತಿನ ಅತ್ಯುತ್ತಮ ನಾಟಕ. ಎಲ್ಲ ದೃಷ್ಟಿಯಿಂದ ಅತ್ಯುತ್ತಮ ನಾಟಕ ಎಂದು ಅರಿಸ್ಟಾಟಲ್‌ ಹೇಳಿದ್ದಾನೆ. ತಾತ್ವಿಕವಾಗಿ ಅಸ್ಪಷ್ಟ ಎನಿಸುವ ಸಾಪೋಕ್ಲಿಸ್‌ ನಾಟಕಗಳ ಸಂತೋಷ ಮುಖ್ಯವಾಗಿ ಬದುಕಿನ ಕ್ಲಿಷ್ಟತೆಯನ್ನು ಸ್ಪಷ್ಟಗೊಳಿಸಿಕೊಳ್ಳುವುದರಲ್ಲಿದೆ. ಒಂದು ಗೊತ್ತಾದ ಧಾರ್ಮಿಕ ಪರಿಸರದಲ್ಲಿ ಬರೆಯುವ ಸಾಪೋಕ್ಲಿಸ್‌ಗೆ ಸ್ಪಷ್ಟತೆ ಮತ್ತು ವಿನ್ಯಾಸ ಸೌಷ್ಠವ ಸಾಧ್ಯವಾಗಿದೆ.
ಈ ನಾಟಕ ಹಲವು ಬಗೆಯಲ್ಲಿ ವಿಸ್ಮಯಕರ ಕೃತಿಯಾಗಿದೆ. ಮೊದಲನೆಯದಾಗಿ ಈ ನಾಟಕದ ರಚನೆ; ಕೆಲವೇ ಗಂಟೆಗಳ ಘಟನೆಗಳನ್ನು ಇದು ನಮ್ಮ ಮುಂದಿಡುತ್ತದೆ. ನಾಟಕ ಸಾಗಿದಂತೆ ಈಡಿಪಸ್‌ನ ಹಿಂದಿನ ವರ್ಷಗಳು ನಮ್ಮೆದುರು ಬಿಚ್ಚಿಕೊಳ್ಳುತ್ತವೆ. ಆತನ ರುದ್ರ ಗಳಿಗೆಗಳು ಅತ್ಯಂತ ಸ್ಪಷ್ಟವಾಗುತ್ತಾ ಹೋಗುತ್ತವೆ. ಈ ವಿರೋಧಗಳನ್ನು ಗಮನಿಸಿದರೆ ಇಲ್ಲಿಯ ನಾಟಕತ್ವ ತಿಳಿಯುತ್ತದೆ. ಈಡಿಪಸ್‌ ರಾಜನಾದವನು; ಈತ ತನ್ನ ಅಸಂಖ್ಯ ಪ್ರಜೆಗಳೊಂದಿಗೆ ವ್ಯವಹರಿಸಬೇಕಾಗಿರುವಂತೆಯೇ ತನ್ನ ವೈಯಕ್ತಿಕ ಕಷ್ಟಗಳೊಂದಿಗೆ ಸೆಣಸಬೇಕಾಗಿದೆ. ಇದು ನಾಟಕದ ಧೋರಣೆಯ ವೈವಿಧ್ಯಕ್ಕೆ ಸಹಾಯ ಮಾಡುತ್ತದೆ. ಭಾಷಣ, ಸಂಭಾಷಣೆಯಿಂದ ಹಿಡಿದು ಅತ್ಯಂತ ಭಾವಗೀತಾತ್ಮಕ, ವೈಯಕ್ತಿಕ ಅಭಿವ್ಯಕ್ತಿಯವರೆಗೆ ಈ ವೈವಿಧ್ಯ ಹಬ್ಬಿದೆ. ಮೇಳ ನಾಟಕಕಾರನಿಗೆ ಕಾಲದ ಐಕ್ಯ ಸಾಧಿಸಲು ನೆರವಾಗುತ್ತದೆ. ಈಡಿಪಸ್‌ಗೆ ದೊರೆಯುವ ಶಿಕ್ಷೆ ಅನ್ಯಾಯವೆಂದಿದ್ದಾರೆ ಲಂಕೇಶರು. ಆತ ಚಿಕ್ಕ ಹುಡುಗನಾಗಿದ್ದಾಗ ಪಾಲಿಬಸ್‌ನಿಂದ ಓಡಿ ಹೋಗಿ ದೇವರ ನಿಯಮ ದಾಟಲೆತ್ನಿಸಿದ್ದರೂ ಪ್ರಬುದ್ಧನಾದ ಮೇಲೆ ಅವನನ್ನು ಶಿಕ್ಷಿಸುವುದು ತೀರಾ ಕ್ರೂರ. ಈಡಿಪಸ್‌ ತಾನು ತಿಳಿದು ತಪ್ಪು ಮಾಡಿಲ್ಲ. ತಪ್ಪು ಮಾಡಿದ್ದು ಅವನ ತಂದೆ ಲಾಯಿಸ್‌. ದೇವರ ಭವಿಷ್ಯವಾಣಿಯ ಪ್ರಕಾರ ತಂದೆಯನ್ನು ಕೊಂದು ತಾಯಿಯ ಜೊತೆಗೆ ಮಲಗುವ ಮಗನ ಬಗ್ಗೆ ಭಯಗೊಂಡು ಆ ದೇವವಾಣಿ ಸುಳ್ಳಾಗಲೆಂದು ಗುಡ್ಡಗಾಡಿಗೆ ಮಗುವನ್ನು ಸಾಗಿಸುವ ಕ್ರಿಯೆ(ಸಾಯಿಸುವ) ಲಾಯಿಸ್‌ ದೇವರಿಗೊಡ್ಡಿದ ಸವಾಲು; ಇದಕ್ಕೆ ಮುನಿದ ದೇವರು ತನ್ನ ನಿಯಮವನ್ನು ನೆರವೇರಿಸಿಯೇ ಬಿಟ್ಟ. ಈಡಿಪಸ್‌ ತನಗೆ ಗೊತ್ತಿಲ್ಲದೆಯೇ ತನ್ನ ತಂದೆಯನ್ನು ಕೊಂದು ಹೆತ್ತವಳ ಮದುವೆಯಾದ; ಸ್ಫಿಂಕ್ಸ್‌ನ ಒಗಟು ಬಿಡಿಸಿದ್ದು ಆತ ರಾಜನಾಗಲು ಮತ್ತು ಉಳಿದ ಭಾಗ್ಯ ಪಡೆಯಲು ನೆರವಾಯಿತು. ಈಡಿಪಸ್‌ ತನ್ನ ಪಾಪವನ್ನು ತನಗೆ ಗೊತ್ತಿಲ್ಲದೆ ಮಾಡಿದ್ದರೂ ದೇಶ ಕಷ್ಟಕೋಟಲೆಗಳಿಗೆ ಸಿಕ್ಕಿತು. ಇದಕ್ಕೆಲ್ಲ ಪರೋಕ್ಷವಾಗಿ ಮಾತ್ರ ಅವನು ಜವಾಬ್ದಾರ. ಈ ನಾಟಕದಲ್ಲಿ ದುಷ್ಟರನ್ನು ಶಿಕ್ಷಿಸುವ ಶಿಷ್ಟರನ್ನು ಪರಿಪಾಲಿಸುವ ನ್ಯಾಯವನ್ನು ಮೀರಿದ ತರ್ಕಾತೀತ ಶಕ್ತಿಯನ್ನು ತನ್ನ ಕೃತಿಯ ಕಟ್ಟಡದೊಳಗೆ ತಂದು ಸಾಪೋಕ್ಲಿಸ್‌ ಕವಿ ಆಧುನಿಕರಿಗೆ ಹತ್ತಿರವಾಗುತ್ತಾನೆ. ಸಾವಿಗೆ ಹೇಗೆ ಉತ್ತರವಿಲ್ಲವೋ ಹಾಗೆ ಮುಪ್ಪು, ನೋವುಗಳಿಗೆ ಉತ್ತರವಿಲ್ಲ; ಆಕಸ್ಮಿಕಗಳ ಮೇಲೆ ಕಟ್ಟಿದ್ದು ಬದುಕು. ಆಶಾವಾದ, ತರ್ಕ, ವೈಭವ, ಮಹಾತ್ವಾಕಾಂಕ್ಷೆಗಳಿಗೆ ವಿಧಿಯ ಕುಹಕದ ಉತ್ತರ ನೋಡಿ ಮನುಷ್ಯ ವಿಸ್ಮಿತನಾಗುತ್ತಾನೆ. ಈ ದೃಷ್ಟಿಯಲ್ಲಿ ಈಡಿಪಸ್‌ ಸಾರ್ವಕಾಲಿಕ ಸಂಕೇತ. ಆದ್ದರಿಂದಲೇ ಈಡಿಪಸ್‌ನದು ತ್ಯಾಗ ಕೂಡ. ತನ್ನ ರಾಜತ್ವ, ಅಧಿಕಾರ ಯಾವುದನ್ನೂ ಲೆಕ್ಕಿಸದೆ ತನ್ನ ಬಗೆಗಿನ ಸತ್ಯಕ್ಕಾಗಿ, ತನ್ನ ಮೂಲಕ್ಕಾಗಿ ಹುಡುಕುತ್ತಾನೆ. ಪಾಪದ ನೆಪದಲ್ಲಿ ಆತ ಗಳಿಸಿಕೊಳ್ಳುವುದು ಪುಣ್ಯ. ತನ್ನವರು, ತನ್ನದು ಎಲ್ಲವನ್ನು ತೊರೆದು ಕಣ್ಣು ಕಳೆದುಕೊಂಡು ನಿಜಕ್ಕೂ ತಪಸ್ವಿಯ ಸ್ಥಿತಿ ಹೊಕ್ಕಂದು ಅವನಿಗೆ ಇನ್ನೊಂದು ವೈಭವ ದಕ್ಕುತ್ತದೆ.
ದೈವಿಕತೆಯ ಹಿನ್ನೆಲೆ, ದೇವರ ನಿಯಮದ ಮಿತಿಯಲ್ಲಿ ನಾಟಕ ಕ್ರಿಯೆ ನಡೆಯುವಂತೆ ಕಂಡರೂ ‘ದೊರೆ ಈಡಪಸ್‌’ ಹೀಗೆ ಮನುಷ್ಯನ ಶೋಧನೆಯ ಜಯವೆನ್ನಿಸಿ, ಈ ಎಲ್ಲ ಶೋಧನೆಯ ದುರಂತದೊಂದಿಗೆ ಸಂವೇದಿಸುತ್ತದೆ. ಒಂದು ರೀತಿಯಲ್ಲಿ ನಿರಾಶೆ ಕವಿದ, ನಿರಪರಾಧಿಯನ್ನು ಶಿಕ್ಷಿಸುವ ಈ ನಾಟಕ ಇನ್ನೊಂದು ಕಾರಣಕ್ಕೆ ಮನುಷ್ಯತ್ವದ ಮತ್ತು ಮನುಷ್ಯ ಸಾಧ್ಯವಾದದ್ದರ ಆರಾಧನೆಯೆನ್ನಿಸುತ್ತದೆ. ಘರ್ಷಣೆಯಲ್ಲಿ ಶಕ್ತಿ ಇರುವಂತೆ ನಾಟಕ ಶೈಲಿಯಲ್ಲಿ ತೇಜಸ್ಸಿದೆ. ಈಡಿಪಸ್‌ ತನ್ನ ಬುಡಕ್ಕೆ ತಾನೇ ಕೊಡಲಿಯೇಟು ಹಾಕಿಕೊಳ್ಳುವಾಗ ಸಹ ಜೀವನೋತ್ಸಾಹದಿಂದ ವಿಜೃಂಭಿಸುತ್ತಾನೆ. ಇದನ್ನು ಈಡಿಪಸ್‌ನ ಹಠ ಅಥವಾ ಅಹಂಕಾರ ಎನ್ನಬಹುದು. ಇವನ ಅಹಂಕಾರ ಈತ ಟೈರೀಸಿಯಸ್‌, ಕ್ರೆಯಾನ್‌, ಕುರುಬ-ಇವರೊಂದಿಗೆ ಮಾತಾಡುವಾಗ ಗೊತ್ತಾಗುತ್ತದೆ. ರಾಜ್ಯದ ನ್ಯಾಯಕ್ಕಾಗಿ ದೇವರ ನ್ಯಾಯದ ಬಗ್ಗೆ ಕುರುಡಾದ ಈತ ಗಂಟಲೆತ್ತಿ, ಭಾಷೆಯ ಎಲ್ಲ ಶಕ್ತಿಯನ್ನು ಬಳಸಿಕೊಂಡು ಮಾತಾಡುತ್ತಾನೆ. ಕಣ್ಣಿದ್ದಾಗ ಈಡಿಪಸ್‌ ಮಾಡುವ ಪಾಪ ಮತ್ತು ಕಣ್ಣು ಕಳೆದುಕೊಂಡ ಮೇಲೆ ಆತ ಗಳಿಸುವ ತೇಜಸ್ಸು-ಇದನ್ನು ಒಗ್ಗೂಡಿಸುವುದು ಈ ನಾಟಕದ ಕಾವ್ಯ ಗುಣ.
ಲಂಕೇಶರಿಗಿಂತ ಮೊದಲು ಕ.ವೆಂ.ರಾಘವಾಚಾರ್ ಮೊದಲಾದವರು ಈ ನಾಟಕಗಳನ್ನು ಕನ್ನಡಕ್ಕೆ ಅನುವಾದಿಸಿದ್ದರು. ಆದರೆ ಜಡವೂ, ಗ್ರಾಂಥಿಕವೂ ಆದ ಭಾಷೆ ಮತ್ತು ಪ್ರದರ್ಶನ ಯೋಗ್ಯವಲ್ಲದ ಅನುವಾದದಿಂದ ಅವು ಪರಿಣಾಮಿಕಾರಿಯಾಗಿಲ್ಲ. ಹಾಗಾಗಿ ಲಂಕೇಶರು ಸಹಜ ನುಡಿಗಟ್ಟು, ಸಹಜಲಯ, ಕನ್ನಡ ಪರಿಸರದಿಂದ ಪುನರ್ ರೂಪಿಸಿ, ಅನುವಾದಿಸಿದ ಕಾರಣ ಈ ನಾಟಕಗಳು ಪ್ರಸಿದ್ಧಿಯಾದವು. ಅಲ್ಲಿನ ಭಾಷೆ-ಭಾವದ ನಿದರ್ಶನಕ್ಕೆ ಈ ಸಾಲು:
“ಆದರೆ ಯಾವನಾದರೂ ಈ ವಿಷಯ ಬಚ್ಚಿಟ್ಟುಕೊಂಡರೆ
ಯಾವುದೇ ಕಾರಣದಿಂದ ಈ ನನ್ನ ಆಜ್ಞೆ ಉಲ್ಲಂಘಿಸಿದರೆ,
ನಾನೇನು ಮಾಡುವೆ ಕೇಳಿ;
ಈ ದೇಶದ, ಈ ನನ್ನ ಪ್ರಭುತ್ವದ ಪ್ರಜೆಗಳಲ್ಲಿ
ಯಾರೂ ಅಂಥವನ ಜೊತೆ ಸೇರಕೂಡದು
ಮಾತನಾಡಬಾರದು” ……. (ಈಡಿಪಸ್‌ ಮಾತು)
ಜಡಗೊಂಡಿದ್ದ ಕನ್ನಡ ರಂಗಭೂಮಿಗೆ ಚೇತನ ತಂದಂತ ಅನುವಾದ ಇದು. ಸಾಹಿತ್ಯ ಕೃತಿ, ರಂಗಕೃತಿಯಾಗಿ ಈ ಅನುವಾದ ಮೊದಲ ದರ್ಜೆಯದು.
ಅಂತಿಗೊನೆ
ಗ್ರೀಕ್‌ ನಾಟಕಗಳ ಅಪರೂಪದ, ಅಪೂರ್ವವಾದ ಸ್ತ್ರೀ ಪಾತ್ರ ಇದು. ‘ದೊರೆ ಈಡಿಪಸ್‌’ ನಾಟಕ ವಿಧಿಯ ಬಲೆಯಲ್ಲಿ ಸಿಕ್ಕ ಮನುಷ್ಯ ಅದರ ಆಟವನ್ನು ನಡೆಸಿಕೊಳ್ಳುತ್ತಲೇ ಮಾನವತೆಯನ್ನು ಉಜ್ವಲಗೊಳಿಸಿ ತೋರುವ ಮೂಲಕ ವಿಧಿಯನ್ನು ಗೆಲ್ಲುವ ಚಿತ್ರಣ ಕೊಟ್ಟರೆ, ‘ಅಂತಿಗೊನೆ’ ವ್ಯಕ್ತಿ ಮತ್ತು ವ್ಯವಸ್ಥೆಯ ನಡುವಿನ ಘರ್ಷಣೇ ಮಂಡಿಸುವುದರ ಮೂಲಕ ಮೂಲಭೂತ ಅನಿಸಿಕೆಯೊಂದನ್ನು ಮುಂದಿಡುತ್ತದೆ. ಅಂತಿಗೊನೆ ಮತ್ತು ಕ್ರೆಯಾನ್‌ ನಡುವಿನ ಜಗಳಕ್ಕೆ ಕಾರಣವೇನೆಂದು ನೋಡಿದರೆ ಇದು ಸ್ಪಷ್ಟವಾಗುತ್ತದೆ. ಅಂತಿಗೊನೆಯ ಅಣ್ಣಂದಿರಾದ ಪಾಲಿನೈಕಸ್‌ ಮತ್ತು ಎತೆಯೋ ಕ್ಲೇಸ್‌ ಯುದ್ಧದಲ್ಲಿ ಸತ್ತಿದ್ದಾರೆ. ಕಿರಿಯನಾದ ಎತೆಯೋಕ್ಲೇಸ್‌ ದೇಶಕ್ಕಾಗಿ ಹೋರಾಡಿದನೆಂಬ ಕಾರಣಕ್ಕೆ ಅವನಿಗೆ ಶವಸಂಸ್ಕಾರ ಮರ್ಯಾದೆ ದೊರೆತಾಗ, ದೇಶವನ್ನು ನಾಶಪಡಿಸಲು ದಂಡೆತ್ತಿ ಬಂದನೆಂಬ ಕಾರಣಕ್ಕೆ ಪಾಲಿನೈಕಸ್‌ನ ಶವ ಬಯಲಲ್ಲಿ ಬಿದ್ದು ನಾಯಿನರಿಗಳ ಪಾಲಾಗಿದೆ.
ಹಾಗೆ ಎಸೆಯುವುದರ ಮೂಲಕ ಕ್ರೆಯಾನ್‌ ತನ್ನ ಉದ್ದೇಶಕ್ಕೆ ವಿರುದ್ಧವಾದ ಕೃತ್ಯ ನಡೆಸಿದ್ದಾನೆ. ಮನುಷ್ಯನ ಮನಸ್ಸು ಮತ್ತು ದೇಹದ ಆರೋಗ್ಯಕ್ಕೆ ಒಳಿತಲ್ಲದ ಕೆಲಸ ಇದು. ಹೆಣ ಕೊಳೆತು ನೋಟಕ್ಕೆ ಭೀಕರವಾಗಿದೆ. ದೇಶದ ಪರಂಪರೆಗೆ ವಿರುದ್ಧವಾದ ಕೆಲಸ ಇದು-ಏಕೆಂದರೆ ಮನುಷ್ಯ ಜಗತ್ತಿನಲ್ಲಿ ದ್ರೋಹ ಅನಿಸಿಕೊಳ್ಳಬಲ್ಲ ಕೃತ್ಯ ದೇವರ ಜಗತ್ತಿನಲ್ಲಿ ಹಾಗಿರದೆ ಇರಲಿಕ್ಕೆ ಸಾಕು; ಸತ್ತವನನ್ನು ಕ್ಷಮಿಸಿ ‘ಶವಸಂಸ್ಕಾರ’ ನಡೆಸಿ ಹೇಡ್ಸ್‌ಗೆ ಕಳಿಸಿಕೊಡಬೇಕಾದ್ದು ಮನುಷ್ಯರ ಕರ್ತವ್ಯ. ವ್ಯವಸ್ಥೆ ಕಾಪಾಡುವ ನೆವದಲ್ಲಿ ದೇಶಪ್ರೇಮವೆಂದು ಕ್ರೆಯಾನ್‌ ಬಣ್ಣಿಸಿಕೊಳ್ಳುವ ಹುಂಬತನದಿಂದ, ಕೊಬ್ಬಿನಿಂದ ಹೆಣದ ಬಗ್ಗೆ ಕ್ರೌರ್ಯ ತೋರಿ ಪರಂಪರೆ ಮುರಿದಿದ್ದಾನೆ. ಗ್ರೀಕರು ಯಾವುದನ್ನು ದೇವರ ನಿಯಮವೆನ್ನುತ್ತಾರೋ ಅದನ್ನು ಉಲ್ಲಂಘಿಸಿದ್ದಾನೆ. ದೇಶಪ್ರೇಮ ಅತಿಯಾದರೆ ಅದು ಹೇಗೆ ಮಾನವರೆಲ್ಲರ, ದೇವತೆಗಳೆಲ್ಲರ ವಿರುದ್ಧ ಹೋಗಬಹುದು ಎಂಬುದು ಇದರಿಂದ ಗೊತ್ತಾಗುತ್ತದೆ.
ಕ್ರೆಯಾನನ ಆಜ್ಞೆ ಉಲ್ಲಂಘಿಸುವ ಅಂತಿಗೊನೆಗೆ ಕೂಡ ಹಲವು ಬಗೆಯ ಪ್ರೇರಣೆಗಳಿವೆ. ಅವಳ ಮನಸ್ಸಿನಲ್ಲಿ ತನ್ನ ತಂದೆ ಮಾಡಿದ ಪಾಪ ಮತ್ತು ಆತನಿಗೆ ಅದಕ್ಕಾಗಿ ದೊರೆತ ಶಿಕ್ಷೆ ಮತ್ತು ಪಾಪದ ರಕ್ತ ತನ್ನಲ್ಲಿ ಮತ್ತು ಇಡೀ ವಂಶದಲ್ಲಿ ಹರಿಯುತ್ತಿರುವುದು ಭಾರವಾದ ನೆನಪಾಗಿ ಉಳಿದಿದೆ. ತಂದೆಯ ಶಾಪದಿಂದಾಗಿ ಅಣ್ಣಂದಿರು ಸತ್ತ ಸಂಗತಿಯನ್ನು ಆಕೆ ಮರೆತಿಲ್ಲ; ಜನರ ಕಣ್ಣಿನಲ್ಲಿ ಮುಳ್ಳಾಗಿ, ಬದುಕಿನಲ್ಲಿ ಸುಖ ಕಾಣದೆ ಬೆಳೆದಿದ್ದಾಳೆ. ಈ ಎಲ್ಲ ಕಾರಣದಿಂದಾಗಿ ಜನರೆದುರು ಘನತೆಯುಳ್ಳ ಕೆಲಸವೊಂದನ್ನು ಮಾಡಬೇಕೆಂದು ಅವಳು ಪಾಲಿನೈಕಸ್‌ನನ್ನು ಹೂಳುವುದು ಸಾಮಾಜಿಕ ಮುಖವುಳ್ಳ ಪ್ರೇರಣೆ; ಆತ್ಮಹತ್ಯೆ ಮಾಡಿಕೊಳ್ಳುವುದು ಅನಿವಾರ್ಯವಾದಾಗ ಅದನ್ನು ಹುತಾತ್ಮ ಗುಣಕ್ಕೆ ತಿರುಗಿಸುವುದು ಅವಳ ಆತ್ಮವಂಚನೆ.
ಕ್ರೆಯಾನ್‌ ಕಾನೂನು, ದೇಶಪ್ರೇಮದ ಹೆಸರಲ್ಲಿ ತಪ್ಪು ಮಾಡುವಂತೆ, ಈಕೆ ದೇವರ ನಿಯಮದ ಹೆಸರಲ್ಲಿ ಅಹಂಕಾರಿಯಾಗಿದ್ದಾಳೆ. ಈ ಇಬ್ಬರ ಮುಖಾಮುಖಿಯ ಮೂಲಕ ಸಾಪೋಕ್ಲಿಸ್‌ ಮುಖ್ಯ ಸಮಸ್ಯೆಯೊಂದನ್ನು ಪೃಥಕ್ಕರಿಸುತ್ತಾನೆ; ದೇಶದ ವ್ಯವಸ್ಥೆ ಆರಿಸಿಕೊಂಡು ಕ್ರೆಯಾನ್‌ ದೇಶಕ್ಕೆ ವಿರುದ್ಧವಾದದ್ದು ಮಾಡಿದ್ದಾನೆ; ಸ್ವಂತ ಅಣ್ಣನ ಬಗ್ಗೆ ಪ್ರೇಮ ಮತ್ತು ಅಮೂರ್ತ ದೇವರಾಣತಿ ಆರಿಸಿಕೊಂಡ ಅಂತಿಗೊನೆ ತನ್ನ ಅಹಂಕಾರದಿಂದಾಗಿ ಸಾವನ್ನಪ್ಪುತ್ತಾಳೆ. ಇಲ್ಲಿ ದೇವರ ನಿಯಮದತ್ತ ಕಾಳಜಿಯುಳ್ಳ ವೈಯಕ್ತಿಕ ಪ್ರೇಮ ಮುಖ್ಯವೆಂದು ಸಾಪೋಕ್ಲಿಸ್‌ ಹೇಳುವಂತೆ ತೋರುತ್ತದೆ. ಇದನ್ನು ಕ್ರೆಯಾನನ ಸದ್ಯ ದೃಷ್ಟಿಯಾಗಲಿ, ಅಂತಿಗೊನೆಯ ಹಠಮಾರಿತನವಾಗಲಿ ಇಲ್ಲದ ಹಯ್‌ಮೋನನ ಮೂಲಕ ಕವಿ ಹೇಳಿದ್ದಾನೆ. ಮೇಲ್ನೊಟಕ್ಕೆ ಬಹಳ ಬುದ್ಧಿವಂತನಂತೆ ಕಾಣುವ ತನ್ನ ತಂದೆ, ಕ್ರೆಯಾನ್‌ ಮತ್ತು ಪ್ರೇಯಸಿ ಅಂತಿಗೊನೆ ಇಬ್ಬರ ದೋಷದಿಂದಲೂ ಮುಕ್ತನಾದವನು. ಈತ ಕ್ರೆಯಾನನೆದುರು ಧೈರ್ಯದಿಂದ ಮಾತಾಡಿ ಅವನ ಕ್ರಮಗಳನ್ನು ಅಲ್ಲಗೆಳೆಯುತ್ತಾನೆ. ಕ್ರೆಯಾನ್‌ ತಂದೆ ತನ್ನ ಮಾತಿಗೆ ಕಿವಿಗೊಡದಿದ್ದಾಗ ತಂದೆಯ ಭ್ರಷ್ಟ ವ್ಯವಸ್ಥೆಗಿಂತ ಪ್ರೇಯಸಿ ಅಂತಿಗೊನೆಯೊಂದಿಗೆ ಸಾಯುವುದು ಉತ್ತಮವೆಂದು ನಿರ್ಧರಿಸುತ್ತನೆ. ಅಂತಿಗೊನೆಯ ಮೌಲ್ಯಗಳನ್ನು ಆತ ಒಪ್ಪಿದರೂ ಅದಕ್ಕಿಂತ ಮುಖ್ಯವಾಗಿ ಅವಳ ಬಗೆಗಿನ ಪ್ರೇಮಕ್ಕಾಗಿ ಆತ ಸತ್ತಂತೆ ಭಾಸವಾಗುತ್ತದೆ. ಕಾರಣ ಅಂತಿಗೊನೆಯ ಮೌಲ್ಯಗಳು ಅವಳ ಸಾಕ್ಷಿ ಪ್ರಜ್ಞೆಯ ಬಣ್ಣದೊಂದಿಗೆ ಮಿಳಿತವಾಗಿವೆ.
ಸಾಕ್ಷಿ ಪ್ರಜ್ಞೆ ಕೂಡ ಒಂದು ರೀತಿಯಲ್ಲಿ ಪರಿಸರದ ಫಲ; ಯಾವುದು ಸರಿ, ಯಾವುದು ತಪ್ಪು, ಯಾವುದು ಮುಖ್ಯ, ಯಾವುದು ಅಮುಖ್ಯ ಎಂಬುದನ್ನು ವ್ಯಕ್ತಿ ಕೇಳಿಕೊಳ್ಳುವಂತೆ, ಆತ ಸಾರ್ವತ್ರಕವಾದದ್ದನ್ನು ಸಂದೇಹಿಸಿ ನೋಡುವಂತೆ ಈ ಪ್ರಜ್ಞೆ ಮಾಡುತ್ತದೆ. ಈ ಸಂದೇಹ ಹಠಕ್ಕೆ ತಿರುಗಿದಾಗ ವ್ಯಕ್ತಿಯ ಅಡಿ ತಪ್ಪುತ್ತದೆ; ಸಾಕ್ಷಿ ಪ್ರಜ್ಞೆಯ ಹೆಸರಿನಲ್ಲಿ ತಪ್ಪು ಆರಂಭವಾಗುತ್ತದೆ. ಅಂತಿಗೊನೆಯ ಸಾಕ್ಷಿಪ್ರಜ್ಞೆ ಈ ಬಗೆಯದು. ಆದರೆ ಹಯ್‌ಮೋನ್‌ ಬಗೆ ಬೇರೆ. ಎಲ್ಲವನ್ನೂ ತರ್ಕಬದ್ಧವಾಗಿ ಸಂಯಮದಿಂದ ಯೋಚಿಸಿ ಜಗತ್ತಿನ ತುಡಿತ ಮತ್ತು ಪರಮಾತ್ಮನ ನಿಯಮಕ್ಕೆ ವ್ಯಕ್ತಿಕಯ ಇಷ್ಟವನ್ನು ಹೊಂದಿಸಿಕೊಂಡು ಆತ್ಮತ್ಯಾಗಕ್ಕೆ ಸಿದ್ಧನಾಗುವ ಹಯ್‌ಮೋನನ ಸಾಕ್ಷಿ ಪ್ರಜ್ಞೆ ಸಾಪೋಕ್ಲಿಸ್‌ ಒಪ್ಪುವಂಥದು. ಈಡಿಪಸ್‌ ಮನಕರಗುವಂತೆ ವರ್ಣಿಸಿರುವ ಈ ಹಯ್‌ಮೋನನ ಬಲಿಗೆ ಪ್ರೇಕ್ಷಕರ ಮನಸ್ಸು ಒಲಿಯುತ್ತದೆ; ಇವನ ತ್ಯಾಗದಿಂದ ಅಂತಿಗೊನೆಯ ಸಾವಿಗೆ ಕೂಡ ಒಂದು ಬಗೆಯ ಅರ್ಥ ಬರುತ್ತದೆ.
ನಾಗರೀಕತೆ ನಡೆದು ಬಂದ ಬಗೆಯನ್ನು ಸೂಚಿಸುವ ಪರಂಪರೆ, ಆಧುನಿಕತೆಯ ಘರ್ಷಣೆ ಈ ಕೃತಿಯಲ್ಲಿದೆ; ಭೌತಿಕವಾದದೊಂದಿಗೆ ಆಧ್ಯಾತ್ಮಿಕ ಅಂಶ ಹೆಣೆದುಕೊಂಡಿದೆ. ನಾವು ಅರಿತು ಮಾಡುವುದರೊಂದಿಗೆ ಅರಿಯದ ಪ್ರೇರಣೆ ಘರ್ಷಿಸಿ ನಾಟಕ ಕಟ್ಟಿಕೊಳ್ಳುತ್ತದೆ. ಸಾಪೋಕ್ಲಿಸ್‌ ಇಲ್ಲಿ ಸರಳಗೊಳಿಸಿ ಹೇಳಲಾರ. ಅವನ ಪ್ರಕಾರ ಮಾನವನ ಜ್ಞಾನವೆಂದರೆ ನಮ್ಮ ಅರಿವಿಗೆ ನಿಲುಕುವಂಥ-ನಿಲುಕದಂಥ ಎಲ್ಲವನ್ನೂ ತಿಳಿಯುವ ಪ್ರಯತ್ನ. ಈ ಜ್ಞಾನ ಮಾತ್ರ ಅವನಿಗೆ ನೆಮ್ಮದಿ ತರಬಲ್ಲುದು. ಈಡಿಪಸ್‌ ನಾಟಕದಲ್ಲಿ ಈ ಜ್ಞಾನದಾಹ ಈಡಿಪಸ್‌ನ ಶೋಧನೆಯೊಂದಿಗೆ ಪ್ರೇಕ್ಷಕ ಒಂದಾಗುವುದರಲ್ಲಿ ಹಿಂಗುತ್ತದೆ, ಮನುಷ್ಯನ ಮಿತಿ ಮತ್ತು ವೈಭವಕ್ಕೆ ಪ್ರೇಕ್ಷಕನ ಮನಸ್ಸು ಹಿಗ್ಗುತ್ತದೆ. ಅಂತಿಗೊನೆಯಲ್ಲಿ ಯಾವ ಮುಖ್ಯ ಪಾತ್ರವೂ ಈ ಪರಿವೆಗೆ ವಾರಸುದಾರನಾಗುವುದಿಲ್ಲ; ಇದು ಒಟ್ಟು ನಾಟಕರೂಪ ನೋಡುಗನಲ್ಲಿ ಉಂಟುಮಾಡುವ ಅನುರಣನದಿಂದ ಸಾಧ್ಯವಾಗಬೇಕು; ಇದರಿಂದ ಅವನ ಭಾವನೆಗಳ ಶುದ್ಧೀಕರಣ ಆಗಬೇಕು. ಹಾಗೆ ಮಾಡುವುದು ‘ಅಂತಿಗೊನೆ’ಯ ವೈಶಿಷ್ಟ್ಯತೆಗಳಲ್ಲಿ ಒಂದು.
ಇಂಥ ಘನೀಕೃತ ನಾಟಕವನ್ನು ಲಂಕೇಶ್‌ ಅದ್ಭುತವಾಗಿ ಅನುವಾದಿಸಿದ್ದಾರೆ. ಭಿನ್ನ ಸಂಸ್ಕೃತಿ ಎನಿಸದಷ್ಟು ‘ವಸ್ತು’ ಭಾಷಿಕವಾಗಿ ರೂಪು ತಳೆದಿದ್ದೆ. ಪ್ರಕೃತಿ-ದೈವ-ಮನುಷ್ಯ ಸಂಘರ್ಷಗಳು ಲಂಕೇಶರ ಮೂಲ ಕುತೂಹಲ. ಅದನ್ನು ತಣಿಸಲೆಂಬಂತೆ ಈ ಅನುವಾದಗಳು ಮೂಡಿವೆ. ಲಂಕೇಶರ ತೀವ್ರತರ ಆಸಕ್ತಿ, ವಿಸ್ತಾರ ಓದು, ಮಾನವ ಸಂಸ್ಕೃತಿಯ ಅನ್ವೇಷಣೆಗೆ ನಿದರ್ಶನವಾಗಿವೆ ಈ ಅನುವಾದಿತ ನಾಟಕಗಳು.
“ಇಲ್ಲ ಹಾಗಾದರೆ ನನಗೆ ನಿನ್ನ ಸಹಾಯ ಬೇಕಿಲ್ಲ,
ನೀನಿನ್ನು ಕೊಟ್ಟರೂ ಅದಕ್ಕೆ ನನ್ನ ಕೃತಜ್ಞತೆ ಇಲ್ಲ.
ನಿನ್ನ ದಾರಿ ನಿನಗೆ;ನಾನು ನಿನ್ನಣ್ಣನಿಗೆ ಸಮಾಧಿ ಮಾಡುತ್ತೇನೆ.
ಅದಕ್ಕಾಗಿ ಸಾಯುವುದೆಂದರೆ ಎಂಥ ಅದೃಷ್ಟವಂತೆ ನಾನು”
(ಅಂತಿಗೊನೆ ಮಾತು)
“ಅಂತಿಗೊನೆ ಒಂದು ಶ್ರೇಷ್ಠ ನಾಟಕಿ. ಲಂಕೇಶ್‌ ಅದನ್ನು ಅದ್ವೀತಿಯಾಗಿ ಅನುವಾದಿಸಿದ್ದಾರೆ. ಇದು ಎಲ್ಲರಿಗೂ ಸಿದ್ದಿಸೋಕೆ ಸಾಧ್ಯವಿಲ್ಲ” ಎಂಬ ಮಾತು ಅದನ್ನು ಸಮರ್ಥಿಸುತ್ತದೆ.
“ಬಹುಶಃ ಅನುವಾದಿತ ನಾಟಕಗಳಲ್ಲಿ ಇವುಗಳನ್ನು ಸರಿಗಟ್ಟುವಂತಹ ನಾಟಕಗಳು ಕನ್ನಡದಲ್ಲಿ ಇಲ್ಲ. ಈ ಅನುವಾದಗಳನ್ನು ಮಾದರಿಯಾಗಿಟ್ಟುಕೊಂಡು ಅನೇಕ ಒಳ್ಳೆಯ ಅನುವಾದಗಳು ಬಂದವು. ಶೇಕ್ಸ್‌ಪಿಯರನ ನಾಟಕಗಳ, ಗ್ರೀಕ್‌ನ ಮುಖ್ಯ ನಾಟಕಗಳ ಒಳ್ಳೆಯ ಅನುವಾದಗಳು ಬಂದವು. ಇದಕ್ಕೆಲ್ಲ ಒಂದು ರೀತಿಯಲ್ಲಿ ಪ್ರೇರಣೇಯನ್ನು ಲಂಕೇಶರ ಈ ಅನುವಾದಗಳು ತಂದವು” ಎಂಬ ಡಾ.ಕೆ. ಮರುಳಸಿದ್ದಪ್ಪನವರ ಮಾತು ಲಂಕೇಶರ ಅನುವಾದದ ವಿಶಿಷ್ಟತೆಯನ್ನು ಗುರುತಿಸಿವೆ.
ಮುಕ್ತಾಯ
ಲಂಕೇಶರು ರಂಗಭೂಮಿಗೆ ನೀಡಿರುವ ಕೊಡುಗೆ ಅನನ್ಯ. ನಾಟಕಕಾರ, ನಟ, ನಿರ್ದೇಶಕನಾಗಿ ಅಲ್ಲದೆ ‘ಪ್ರತಿಮಾ ನಾಟಕರಂಗ’ ಎಂಬ ತಂಡ ಕಟ್ಟಿ, ತಮ್ಮ, ಉಳಿದವರ ನಾಟಕ ಆಡಿಸುವುದರ ಮೂಲಕ ‘ಸಂಸ್ಕೃತಿ’ಯ ಪುನರುಜ್ಜೀವನಕ್ಕೆ ಕಾರಣರಾದವರು ಲಂಕೇಶ್‌, ಲಂಕೇಶರ ‘ವ್ಯಕ್ತಿನಿಷ್ಟ’ದ ದೃಷ್ಟಿಕೋನದ ಮೂಲಕ ಕನ್ನಡ ಸಮಾಜ ಅಪರೂಪವೆಂಬಂತೆ, ಅಪರೂಪಕ್ಕೆಂಬಂತೆ ಕೃತಿಯಾಗಿ, ಪ್ರದರ್ಶನವಾಗಿ ನಾಟಕದಲ್ಲಿ ಪ್ರತಿಫಲಿಸಿತು.
ಸಮುದಾಯ, ಸಮಾಜಗಳು ‘ವ್ಯಕ್ತಿ’ಯ ಸ್ವಾತಂತ್ಯ್ರ, ಅಭಿವ್ಯಕ್ತಿ, ಪ್ರತಿಭೆಗಳನ್ನು ಹತ್ತಿಕ್ಕಲು, ಮರೆಮಾಚಲು ಯತ್ನಿಸುತ್ತವೆ. ಇದು ಅಪ್ರಜ್ಞಾಪೂರ್ವಕ ಪ್ರಜ್ಞಾವಂತಿಕೆ. ವ್ಯಕ್ತಿಧ್ವನಿ ಉಡುಗಿ, ಅದರ ವಿರೂಪ ಸಮುದಾಯ ಧ್ವನಿಯಾಗಿ ಅನುರಣಿಸುತ್ತದೆ. ಇದನ್ನು ಗಮನಿಸಿ, ತೀವ್ರವಾಗಿ ಸಂವೇದಿಸಿ ‘ವ್ಯಕ್ತಿ’ಯನ್ನು ಪೂರ್ಣಪ್ರಮಾಣದಲ್ಲಿ ತಮ್ಮ ಸಾಹಿತ್ಯದ ಮೂಲಕ ವ್ಯಂಜಿಸಿದವರು ಲಂಕೇಶ್‌. ಬಹುಶಃ ಪ್ರೆಂಚ್‌ ಬದುಕು ಇದಕ್ಕೆ ಪ್ರೇರಣೆ ನೀಡಿರಬಹುದು. ಅದೇನೇ ಇದ್ದರೂ ಲಂಕೇಶರಿಗೆ ‘ವ್ಯಕ್ತಿ’- ಆಶಯ, ಬದ್ಧತೆ, ಗ್ರಹಿಕೆ, ಅಭಿವ್ಯೊಕ್ತಿ, ಸಾಮರ್ಥ್ಯ, ಪ್ರತಿಭೆ, ಜ್ಞಾನ-ಮುರ್ಖಯ. ಆ ‘ವ್ಯಕ್ತಿ’ಯ ಆಯಾಮ ಮುಖ್ಯ. ಇದನ್ನು ಕೇಂದ್ರವಾಗಿಸಿಕೊಂಡು ಲಂಕೇಶ್‌ ತಮ್ಮ ಕತೆ, ಕಾದಂಬರಿ, ನಾಟಕ ರಚಿಸಿದರು.
ಕನ್ನಡ ನಾಟಕಕ್ಕೆ ವಸ್ತು ಮತ್ತು ಅಭಿವ್ಯಕ್ತಿಗಳಲ್ಲಿ ಹೊಸತನ ತಂದವರು ಲಂಕೇಶ್‌. ಒಂದೇ ಜಾತಿಯ ವಿವರಗಳ ಸುತ್ತ ‘ಗಿರಕಿ’ ಹೊಡೆಯುತ್ತಿದ್ದ ನಾಟಕದ ವಸ್ತು ‘ವ್ಯಕ್ತಿ ಕೇಂದ್ರಿತ’ ಆದದ್ದು ಲಂಕೇಶರಿಂದ. ಅನುಮಾನ, ಅಸಹನೆ, ನಟನೆ, ಸಣ್ಣತನ, ಅಸಹಾಯಕತೆ, ದೌರ್ಬಲ್ಯ, ದೋಷ ಮೊದಲಾದ ಹತ್ತಾರು ಮುಖಗಳ ‘ನಾಯಕ’ ಪಾತ್ರ ಲಂಕೇಶರಿಂದ ಸೃಷ್ಟಿಗೊಂಡವು. ಮನುಷ್ಯನ ಅಂತರಂಗ-ಬಹಿರಂಗಗಳ ಶೋಧನೆ ಲಂಕೇಶರ ಆಸಕ್ತಿ ಕೇಂದ್ರ. ‘ಮೌಲ್ಯ’ಗಳ ಬಣ್ಣ ಕಳಚಿ ನಿಜವಾದ ಮನುಷ್ಯನ ಕಾಳಜಿಗಳನ್ನು ಲಂಕೇಶ್‌ ನೀಡಿದರು. ವ್ಯಕ್ತಿ ‘ತಾತ್ವಿಕತೆ’ ಲಂಕೇಶರ ಕುತೂಹಲದ ಕೇಂದ್ರ.
ಲಂಕೇಶರ ನಾಟಕಗಳು: ಆಕರ
೧. ಗುಣಮುಖ; ಪಿ. ಲಂಕೇಶ್‌, ಪತ್ರಿಕೆ ಪ್ರಕಾಶನ, ಬೆಂಗಳೂರು, ೧೯೯೩.
೨. ಕ್ರಾಂತಿ ಬಂತು, ಕ್ರಾಂತಿ; ಪಿ. ಲಂಕೇಶ್‌, ಪತ್ರಿಕೆ ಪ್ರಕಾಶನ, ಬೆಂಗಳೂರು, ೧೯೯೫.
೩. ಗಿಳಿಯು ಪಂಜರದೊಳಿಲ್ಲ; ಪಿ. ಲಂಕೇಶ್‌, ಪತ್ರಿಕೆ ಪ್ರಕಾಶನ, ಬೆಂಗಳೂರು, ೧೯೯೫.
೪. ಟಿ. ಪ್ರಸನ್ನನ ಗೃಹಸ್ಥಾಶ್ರಮ; ಪಿ.ಲಂಕೇಶ್‌, ಪತ್ರಿಕೆ ಪ್ರಕಾಶನ, ಬೆಂಗಳೂರು, ೧೯೯೫.

